
	(романы Тэргүүн дэвтрийн 6—10-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗУРГААДУГААР БҮЛЭГ

	— I —

	Гурван жил уулзсангүй. Богинохон хугацаа мэт санагдавч, хэчнээн их юм болж өнгөрөв өө. Бүх л бүтэн улс гүрэн задарлаа, бид өөрсдөө ч жингийн туухайнд нэг бус удаа дэнжгэнэн байсан ч гэлээ, эсэн мэнд, өөрийн литвийн үлдэц дээр үлдэж хүндэт талийгаачийн төлөө хундага өргөн суунам. Ноён дэслэгч ээ, хэрвээ байдаг юм бол тэр ирээдүй гэгчийн төлөө! Хэдийгээр нэг нь офицер, нөгөөх нь арайхийн бага дарга болсон ч гэлээ анд нөхөд байсан шүү дээ. Ноён дэслэгч ээ, дарга цэрэг хоёрын хооронд хана болон байдаг цэргийн дүрмийн төлөө! Гэвч бид түүнийг эвдсэн.

	Дайнюс Саргунас улайсан нүүрэндээ инээмсэглэл тодруулж, эмэгтэй хүнийх шиг намбагар уруулаа цасан цагаан алчуураар арчина. Адомас аа, юунд ёсорхоно вэ? Гэхдээ дэслэгч биш, ахмад болсон шүү, большевикууд зугтахынхаа өмнө цол нэмж амжсан. Харамсалтай нь тэр, тэдний чармайлтыг зохих ёсоор нь үнэлэлгүй, дайны эхний өдөр л оргосон... Илэн далангүй байх юм бол, ерөөсөө офицер биш, өмссөн хантаазтай костюм нь далдалсан хувцас биш, нутгийн захиргааны байгууллагын хариуцлагатай түшмэлийн жирийн хувцас. Хүн, эх орондоо хамгийн их тус хүргэх тэр газар ажиллах ёстой. Каунас үнэндээ улсгүй нийслэл, гэлээ ч ямар ч гэсэн нийслэл. Генерас Кубилюнас ч гэсэн ерөнхийлөгч биш, гэвч юу ч гэж ярьсан нутгийн захиргааны тэргүүн хүлээстэй гарынхаа боломжийн хэрээр үндэстэндээ туслахыг хүсэгч, тусалж чаддаг ухаалаг хүн.

	— Түрэмгийлэн эзлэгч дэглэмд өөрийн нутгийг аль болох багаар сүйтгүүлэхэд чадах бүхнээ бид Каунасд хийж байна. Гэвч, хонгор Адомас минь, боломж тун бага юм. Нутгийн захиргааны байгууллага бол, манай үндэстний эсрэг чиглэсэн, германчуудын гар дахь хурцалсан зэвсэг аж. Энэ баримтыг большевикууд өөрийн суртал ухуулгадаа ашиглаж байна. Гэвч энэ зэвсэг бол хиймэл хуурамч юм биш, эргэж аргацаах, тэгээд ч зогсохгүй аминд тулсан үед ар мөрөөрөө эргэж ч чадах амьд хүмүүсээс бүрдсэн организм юм гэж Саргунас ярив.

	Бид үндэстнийхээ эцсийн амьсгал татахыг хөндлөнгөөс ажиглан харж зогссоноос түрэмгийлэн эзлэгчдийн машины нэг механизм болон эргэлдэж байвал үндэстэндээ илүү их тус хүргэнэ.

	«Үүний зөв»

	— Гэлээ ч хүмүүс биднийг германчуудын гар хөл бологч гэж үзэх юм хэмээн Адомас хэлэв.

	— Гай болоход тийм хүмүүс ч бас бий. Гэвч жинхэнэ эх оронч хүн өнөөдөр хоёр сандал дээр сууж байна, түүнд хоёр нүүр, эх орондоо зүтгэх нэг л үзэл бодол байна. Хүмүүс өнөөдөр үзүүлбэл зохих зөвхөн тэр л нүүрийг нь үзэж байна. Тэдний нүүр лүү нулимсныг нь түүх арчина. Өнөөдөр эх орончдыг тэлж байгаа энэ хүмүүс тэдэнд маргааш алдрын титэм өгнө.

	Милда савтай алим барьсаар орж ирэв.

	— Манай цэцэрлэгийн энэ жилийн ургац. Ноён Саргунас, та аль улаанаас нь шилж авна уу? гэж зочинд сэтгэл татам инээмсэглэсээр хэлэв.

	— Хатагтай таны гарт орсон төмс ч алим болон хувирна гэж Саргунас мөн л тийм инээмсэглэлээр хариулан, — Адомас аа, хундагыг чиний сайхан эхнэрийн төлөө тогтооё. Литвад эмэгтэйчүүд байгаа цагт үндэстний ирээдүй бас л юу ч үгүй алдагдаагүй байна гэсэн үг гэв.

	— Өө, намайг бүү баатар болго гэж Милда тоглонгуйгаар инээмсэглэн, — Би жирийн л хүн, дурлахыг бас өөртөө дурлуулахыг хүснэм, бас... гэхэд нь 

	— ... өөрийн Адомасдаа хоёр гурван хүүхэд гаргана гэж Саргунас залган хэлэв.

	— Үгүй гээд Милда тунирхангүйгээр уруулаа цорвойлгож, — Үгүй, үгүй ноён Саргунас гэв.

	— Үгүй ер өө? Хэрвээ нууц биш бол дуусаагүй өгүүлбэрээ гүйцээгээч.

	— Ноён Саргунас аа, нууц минь одоо нууц биш болсон. Та бүх л эрчүүдийн адилаар аминч үзэлтэн болохыг тань мэдлээ. Өөртөө таашаа л цэнгэлийг үлдээж, эмэгтэйчүүдийг төрөхийн зовлон, өлгийтэй хүүхдийн дэргэд нойргүй хонохыг тулгаж байна гээд Милда төв байдалтай болов.

	— Гэвч үндэстнийхээ өмнө хүлээсэн эмэгтэйчүүдийн үүрэг...

	— Ноён Саргунас тэр чинь прусс зан гэж уурлан эхэлсэн Милда түүний үгийг таслан, — Германчууд, эмэгтэйчүүдээ үр гаргах машин болгон хувиргасан. Би бол эхлээд хатагтай, дараа нь машин болдог англи занг баримтална. Дарс адилаар эмэгтэйчүүдэд хугацаа олгооч. Өөрсдөө хүссэн үедээ л эх болог, эрэгтэйчүүд та нар хурдан гашилгахын тулд дарсанд цуу нэмчхээд, хүний дарсыг амтлахаар амарлингуй явцгаадаг гэвэл

	— Хатагтай, та эрэгтэйчүүд бидэнд арай хүлцэнгүй хандаач гэж Саргунас, эвгүй байдлыг инээмсэглэлээр нуухыг оролдов.

	— Милда урьд шөнө нойр муутай унтсан. Ядарчээ гэж Адомас дурамжхан хэлэв.

	Милда ууртайгаар эр нөхөр лүүгээ хялайн харав.

	— Ноён Саргунас аа, үүний ярьж байгаад бүү итгэ, би үхсэн юм шиг унтдаг.

	Саргунас арга тасрахдаа богино тайрсан хар сахлаа хазлав.

	Адомас босож үг дуугүй, хундага дүүргэв.

	— Ноён Саргунас аа, Каунасын сониноос яриач гэж Милда эвгүй нам гүмийг эвдэн, — Дайны өмнө би нэг биш удаа очдог байсан. Сайхан хот Парисыг бусдын яриагаар л мэднэ, гэлээ ч, Каунасыг жижигхэн Парис гэж нэрлэдэг нь дэмий бус гэж бодном. Соёлт олон түмэн, хурдац, бүх юм нь орчин үеийнх... Ийм Краштупенайгаас тэнд очвол засмал зам дээр гарч ирсэн туулай шиг бодол төрнө гэхэд

	— Хатагтай минь, одоо Каунас гэдэг тэр үеийнх шигээ биш болсон гэж Саргунас урамгүйхэн хэлээд, — Үгүй үгүй, бөмбөгдөлтөөс бараг гэмтээгүй. Галт тэрэгний буудал орчмын хэдхэн барилга л гэмтсэн, гэвч цаг үе гэдэг өөрийн тэмдгээ үлдээсэн. Дайн... ноёд дамчин болон хувирч, үнэ ихтэй үнэртэй ус, цэцэг анхилж байсан газар цэрэг, худалдаачин авгайн эвгүй үнэр ханхална. Бүдүүлэг яриаг минь уучлаарай. Хатагтай минь, манай жижигхэн Парис, зугаа найрын том газар болсон гэв.

	Каунасад хувцасны ямар загвар байгаа нь Милдагийн сонирхол татна. Ямар малгай, ямар гутал?.. Саргунас хүндэтгэнгүй инээмсэглэв. Германчууд дорнод тийш хол урагшилсан боловч хувцасны загвар өрнөдөөс ганц ч алхам ахисангүй. Магадгүй тэр, ердөө л ажигласангүй юу? Юутай ч нарийн, өндөр өсгий хэзээ ч хуучрахгүй, түүгээр эрчүүдийн зүрхийг зүсэхэд хялбар.

	Адомас гунигтайдуу дуугүй байхыг ажиглаад, зочин ч мөн л дуугүй болов. Яриа эвлэсэнгүй. Эрэгтэйчүүд дангаараа үлдэхийг ойлгосон Милда, уучлал хүсэн өрөө рүүгээ явав.

	— Ай даа, энэ эмэгтэйчүүд... гээд Саргунас санаа алдсан нь юу гэж хэлэх гэсэн нь тодорсонгүй.

	— Эргэн тойрны бүх юмсын адилаар эмэгтэйчүүд өөрчлөгдөж байна гэж Адомас тодорхойгүй хэлэв. Саяхан эхнэр бид хоёрын хооронд том маргаан болсноос л ийм зан гаргаад байна гэж зочинд өнөө оройн учир явдлыг тайлбарламаар дур хүрнэ. Гэвч хоорондын нарийн ширийн юм ярих болно. Хэнд л олны өмнө хиртэй хувцсаа онгичих дур хүрэх бил ээ? Милда ер нь зөв ч байж мэдэх юм. Ийм зэвүүн цагт хүүхдийн хэрэг ер юу байна? Прусс зан... Үгүй, тэр Милдаг жирэмсэлснээ таслаг гэж бодоогүй. Эцэг болох хүсэл төрж, Милдаг өөртэйгөө улам батаар холбоно гэж бодсон.

	— Хувийн эрх ашгаасаа дээш гарах эмэгтэйчүүд манайд цөөн байна гэсэн Саргунасын үгийг тэр сонсоод, 

	— Энэ талаар германчуудад атаархах л үлдэж байна гэв.

	Адомас хариуд нь ямар нэг юм гүвтнэв.

	Саргунас дахиад л литвийн эмэгтэйчүүдийн талаар ярьснаа, түрүүчийн яриандаа эргэж оров.

	— Одоо бидэнд хамгийн чухал нь үндэстний хүчийг хамгаалан үлдэх л болой. Идэвхгүй эсэргүүцэл маань журмыг дагах дээр үндэслэнэ. Ийнхүү журмыг дагахдаа долдгонохгүй, даруухан байх; гол нь хэт хичээж болохгүй. Германчууд үс, ноос, тахиа, мах, үр тариа шаардаж байна. Бүгдийг нь өгнө. Талх, тариа, өөх, тосоо хайрлахгүй, харин хүмүүсээ хайрлана. Рейхд хөдөлмөрийн алба хаалгахаар залуучуудыг авч явах юм уу, өөрсдийн тариа ногоон дээр ажиллуулахаар ажиллах хүч шаардахад нь бид дургүйцэхгүй. Тэнд очсон манай хүмүүс алга болохгүй, бидэнд ашигтай ч гэж үзэж болно. Германчуудаас сурах юм бий, тэр хүмүүс буцаж ирээд Литвийн соёлд шинэ урсгал оруулна. Харин фронтод цэрэг өгөх бол ч... хэтэрнэ, уучлаарай, гэвч мэдээжээр тэднийг аль болохоор цөөн байлгахыг хичээнэ... Хэвлэлээр мэдээжээр эх оронч сэтгэл гэгчийг хүмүүжүүлж сурталчилна. Энэ бол бидний хоёр дахь нүүр гэж болно, албан ёсны бус шугамаар бид залуучуудыг өөр үзэл санаагаар хүмүүжүүлнэ. Тодочлон хэлбэл, большевикууд бол, ганцаарчилсан тайлбарлах ажил гэж хэлнэ дээ. Харж байна уу, тэднээс бид зарим юм зээлдэж авсныг... Гэвч, хонгор Адомас минь, нэгэнт дээр хэлснээр хамгийн гол нь хэрээ мэдэх явдал юм. Германчуудын зэвүүцлийг хүргэж болохгүй. Улайрсан бух, саваагүй малчнаа эврээрээ сүлбэхэд юухан байх вэ. Хүсэн байсан зүйлээ бид германчуудаас авахгүй маань бүгдэд тодорхой болсон одоо үед бидэн үндэстний амьд хүчийг хадгалж, германчууд оросуудтай тамирдан унахыг л тэвчээртэй хүлээхээс л өөр арга алга. Тэгэхэд дэлхийн тавцан дээр Рузвельт, Черчилльтэй гарч ирэн түүхийн шударга бус байдлыг засна.

	Адомас тоомжиргүй инээмсэглэв.

	— Бодитойгоор сэтгэгч хүн бүр, ийм бодлого үндэстэнд одоо хамгийн тохиромжтой гэдгийг зөвшөөрөхгүй байж чадахгүй гэж Саргунас дурамжхан нэмэв.

	— Тэгэлгүй дээ! Гэвч бид үндэстнийхээ хүчийг гамнан хайрлахыг хэт орой санасан юм биш биз? Энэ арван таван сарын хугацаанд, ирээдүйд хэрэг болж мэдэх литва хүний багагүй цусыг газар нутаг өөртөө шингээлээ. Дайнюс аа, бид хэтэрхий хичээжээ гэж Адомас зөвшив.

	Саргунас, сорьсон харцаар Адомасыг удаанаар харав.

	— Бид үндэстнээ үл бүтэх амьтдаас цэвэрлэсэн, хэрвээ өршөөл үзүүлж болох зарим нь хилсэдсэн бол яая гэхэв, дайны хажуугаар дажин гэж байдаг. Хонгор Адомас минь, уян нялуун занг орхиё. Хэрвээ мэдэхийг хүсэж байвал бидний цамц бөөсөөр язганаж байна, урьд цагт эргэж орохгүйг бурхан мэдэг. Тэд бидний цусыг хайрлахгүй... 

	Адомас дуугүй толгой дохив.

	Саргунас явахаар босож, салах ёс хийв.

	— Гарыг нь үнсэж чадаагүйд эхнэр чинь гомдохгүй байгаа? гэж унтлагын өрөөний онгойсон хаалга руу харуусалтайгаар хяламхийн хэлэв.

	— Өршөөгөөрэй... гэж Адомас гэмшингүй мушилзав.

	— Хонгор Адомас минь, бидний үзэл бодол зарчмын хувьд тохирч байгаад баяртай байна гэж Саргунас гадаа гарсан хойноо хэлээд, — Бидэн нэг зорилготой, эх орноо хайрлах хайр ч мөн л нэг. Шаардлагатай үед чамд найдаж болно гэдэгт эргэлзэх юм алга. Чи ч гэсэн ер нь итгэлтэй хүмүүсийг ол. Бид цаг нь болтол германчуудтай холбоотой байна, гэвч өөрийн үндэстнийхээ эсрэг биш ээ. Энэ л бидний баримтлах шугам гээд Саргунас хоёр гараараа Адомасын гарыг атгаснаа дараа нь эр хүний ёсоор мөрийг нь алгадаж, («Анд минь тэс! Баяртай») цэргийн ёсоор гутлаа товхийлгээд гудамжинд гарлаа.

	 

	 

	— II —

	Милда орон дээрээ гэдрэг харан хэвтэнэ. Гөлөрсөн харцтай цагаахан хүүхэлдэй.

	— Сарвуухан минь, арай эелдэгхэн байж болсонгүй юу! гээд Адомас түүний ил гарсан өвдөг рүү хяламхийв.

	— Чи энэ тэнэг үгнээсээ хэзээ салах юм бэ? гэж халаадаа янзлан Милда асуулаа.

	— Чи өдөр бүр л надаас шинэ шинэ дутагдал илрүүлэх юм аа гэж Адомас бувтнав.

	— Энэ Саргунаст чи юунд хэрэг болоов?

	— Хамт албан хааж байсан... 

	— Ой гутмаар этгээд.

	— Тэр чамд таалагдлаа гэж би бодсон шүү, цэргийн шалмаг байдал, хар сахал, эр зоригт царай. Тийм хүмүүс эмэгтэйчүүдийн зүрхийг сугалдаг гэж Адомас тоглоом тохуу хийхийг оролдов.

	— Ясны гонь эр. Тэр, эмэгтэйчүүдийн талаар юу ойлгох юм бэ... еврей алтанд дурладаг шиг улс төрийн бодлогодоо дурласан амьтан. Ийм юмсыг хүлцэж чаддаггүй.

	— Одоо үед хүссэн хүсээгүй бүгд л улс төрийн бодлогод татагджээ. Сарвуу... хонгор минь гээд Адомас орон дээр суув.

	— Улс төрийн бодлогоор тоглох л хэрэггүй. Мэдэж байна уу, германчууд молиго үнхүүлчихнэ шүү! Зальтнууд! Саргунас шиг ухаантнууд хэчнээнээрээ шоронд орж, аягүйдэхлээрээ духандаа сум хүртсэн билээ. Чиний Саргунас дуртай юмаа хийж л байг. Харин чи хүний хэрэгт хөлөө дүрэх хэрэггүй.

	Милдагийн дулаахан зөөлхөн гарыг Адомас атгав.

	— Юутай ч гэсэн чи надад багахан ч гэлээ хайртай аж! гэж шивнэн хэлэхдээ Адомас түүний уруул руу тонгойв.

	— Тэнэг амьтныг, түүнээс илүү өөрийгөө өрөвдөж байна... Бүү ойрт! Боль! гэж Милда атгасан гараараа цээж өөд нь тулав.

	Адомас гомдон бослоо.

	— Хүндэт минь, би чамд гомдох үндэс, чиний надад гомдохоос хамаагүй их бий шүү.

	— Мэдээж. Би боловсроогүй үрийг устгасан! гэж Милда орон дээрээ суув. — Би төрөөгүй байгаа нэг хүнэрхүү юмыг устгаж байхад чиний нөхөд эрүүл энх мянга мянган хүнийг булшинд хийсэн.

	— Дуугаа тат!

	— Нялуун зангүй байх хэрэгтэй. Чиний Саргунас чинь ингэж зөвлө өө биз дээ... 

	Адомас хаалга саван унтлагын өрөөнөөс гарав. Лонхонд дарс үлдсэн байлаа. Тонгойлгон ёзоорыг нь гаргалаа.

	Өдөржингөө нэг ч үг солилгүй байсаар үдэш хоёул унтахаар хэвтэхэд Милда түрүүлэн энэ байдлыг эвдэж,

	— Адомас сонсооч!.. гэв.

	— Хэрвээ чи өнөөх л уншлагаа давтах гэж байгаа бол дуугүй байсан чинь дээр гэж Адомас ууртай бишээр таслан, — Чамд сонсгоход, тэр явдал чиний бодож буйгаас багаар намайг зовоож байна. Түргэд ээ л биз. Чи ч бас ижил. Ийм л байна, тайван нойрсоорой гэв.

	— Яарах хэрэггүй. Чухал хэрэг байна; тэр тухай л бодох хэрэгтэй. Чамд ажлаа өөрчлөх цаг болсон санагдахгүй байна уу? Цагдаагийн газрын дарга гэдэг аятайхан сонсогдном, гэвч нийгмийн хэв журмыг сахиулахаас өөр үүрэг орж буй ийм цагт биш шүү!

	— Бас л нэгэн зан чинь хөдлөв өө.

	— Адомас аа, огт үгүй шүү. Хүмүүс намайг алуурчны авгай гэж харах нь эвгүй байх юм.

	— Хэн харж байна? гээд орноосоо босон харайж, — Ямар хүмүүс? Большевикууд даа! гэв.

	— Энэ барлагууд цус урсгаж, тэдний эзэн нь хөндий, цагаан бээлийтэй зугаалж явна гэж бүгдэд батлаад байхын аргагүй шүү дээ.

	— Нулимаг, нулимаг, чи ч гэсэн миний нүүр лүү нулим гэж Адомас, Саргунасын үгийг бодон, — Та нар цөм хамар доорхоосоо цааш харахгүй байна, гэвч цаг хугацаа харуулж өгнө өө... гэв.

	— Чиний улам их орооцолдохыг чинь л харуулна.

	— Би өөрийн үүргээ биелүүлж байна. Хэрвээ би байгаагүй бол, аль хэдийн үгүй болох байсан хүмүүсийг тоочих уу?

	— Тэглээ гээд над юуны хэрэг байна? Намайг хажуугаар нь гарахад тэр хүмүүс чинь л хамгийн түрүүн нүүрээ буруулах юм.

	— Эрлэг ав гэж, чи тэгээд юу хүснэ вэ? Чамд таашаагдахгүй байгаа хүн бүрийг буудаад байх гэж үү?

	— Буудаад байх хэрэг гардаггүй ажилд ор. Бод л доо бид хуучин анд нараа алдаж байна, шинэ нь нөхөрлөлийн даацгүй амьтад юм.

	— Үргэлж л ямар нэгийг алдаж байдаг нь амьдралын жам. Эхлээд бид өлгийн даавуугаа, дараа нь сурагчийн ширээгээ, тэгээд анхны дурлалаа алдана, гэлээ ч бид ганцхан юмыг, эх орноо л алдаж болохгүй гэж Адомас барайн хэлэв. Сүүлийн үед тэр энэ тухай олонтоо бодож, заримдаа Милдатай санал нийлж байсан ч Саргунастай ярилцсан ярианы дараа дахин санал нийлэхийг үл хүсэн, — Бид германчуудад худалдагдаагүй. Манай засгийн дээд талд үндэстнээ хамгаалахад бэлэн журамт хүмүүс байгаа. Цагдаагийн газрын даргын тушаалд байвал чи хүмүүст илүү тус хүргэнэ гэж Саргунас үзэж байна гэлээ.

	— Гэхдээ надад л биш гэж Милда дүрсхийв.

	— Чамд Саргунасын үгээр хариулъя. Төлөөнөөс нь өөрөөсөө ч татгалзаж болох үзэл байдаг. Энэ бол эх орон.

	— Галзуу! гэж Милда буруу харж, орны захад хэвтээд Адомас хэчнээн яривч ганц ч хариу үг дуугарсангүй.

	Юу ч үгүй хоосон толгой!

	Бүх юм эмзэг, буруу болов. Хөлгүйхэн ангал буйг мэдэвч, тас харанхуй дунд тэр явж байгаа мэт. Энэ эмэгтэй одоодоо түүний гартаа барьж буй (хэр баттай барьж байна?) бүх юм нь болой. Өнгөрсөн бүх юм төрөлх нутгийн эрэг шиг холдон, алга болж, өнөөгийн юмс, зугтах аргагүй хүчээр тулгасан хүүхэн шиг байв. Ирээдүй... Тийм ээ, зөвхөн энэ ирээдүй л ашиг муутай оруулсан мөнгийг эргүүлэн өгч магад. Одоохондоо, гэвч энэ бол хийсвэрлэл, хүн бүр очдоггүй диваажин. «Манай өглөө боллоо. Хэн зөв байсныг шийд!» хэмээн хэлж болох өдөр ирнэ гэж үү? Намайг харахлаараа цонхны үзэсгэлэн ширтэх юм уу, хорт харцаар өрөмддөг Гедиминас шиг хүмүүст, эсвэл зуйрган инээдээр амаа нэмж, үнэнч нохойн нүдээр харж, магтаал үг цувуулан байвч сэтгэлд нь нөхөрлөлийн юу ч үгүй, ердөө л амиа хадгалах адгуусны зөнгөөр бий болсон хуурамч бялганал байгааг тэр хүмүүст хэлэх юм сан. Аквилед хэлэх юм сан... За даа. Кяршистай хамт саяхан хотод явж байхад нь дайралдсан, хуримдаа уриагүйд нь өөр хүн бол авсанд ортлоо гомдох ёстой ч, би уулзсандаа баярласан. «Дүү минь, хэрхэн аж төрж байна? Пеликсас чи ч гэсэн? Манайд очоорой. Милда баярлана...» Мушилзсанаа, ёстой л хольцгүй шулам даа, нэг ч үг хэлэлгүй яваад өгсөн... 

	Яг үүний өмнөхөн тэр Лауксодист очоод бүх юмыг өмнөхөөсөө шал өөрөөр үзсэн. Юу үнэн гэвэл ээж нь ширээ зассан нь үнэн, гэвч аль хэдийнээс галлаагүй пийшин адилаар түүнээс хүйт даан байсан. Үгэнд нь оролгүй эр нь эзгүй байгаа эхнэртэй суусныг нь өршөөж чадахгүй байв. Ширээний ард төрсөн ах нь биш, өөрсдийг нь баривчлахаар ирсэн цагдаа байгаа юм шиг л Юргес, Юсте хоёр айсан байдалтай сууна. Эцэгтэйгээ яриа дэлгэхийг оролдов. Хөгшин ямар нэгийг гүвтнэн нүдээ нууна. Тэгээд юу л гэж ойлгохоо өөрөө мэдэх нь Адомас үнэндээ Бурхны хурга аавыгаа хэзээ ч хүндэтгэдэггүй байсан. Хэрвээ эхийн хатуу гаргүй сэн бол аж ахуй нь юу болох байсныг хэн ч мэдэхгүй. Гэвч эцэгтээ тун дасаж, өвөрмөц хайраар түүнийг хайрладаг байв. Хачин юм шүү, тэр эхийгээ хэзээ ч санадаггүй, харин шөлөнд байгаа давсыг ажигладаггүй ч давсгүй бол заавал үгүйлдэг шигээ гэртээ ирээд эцгээ ажигладаггүй ч түүнийгээ үргэлж санадаг. Эцэг нь ямар нэгэн гайхмаар гэвч дулаан, эв, ая, гэр орон тохитой байрыг цацруулж, гэртээ ирэлгүй удахад Адомаст энэ илч дулаан үгүйлэгдэн бээрсэн замчин гал руу зүтгэдэг шиг Лауксодис руу яардаг. Хэрвээ нэгэн явдал эс тохиолдсон бол эцэгтэйгээ ямар харьцаатай байснаа ер санах юмгүй байх сан. Ихэнхдээ ижил, цөөхөн үг, шар сахал нь хоёр тийш болох ариун инээмсэглэл, гомдсоноос гунигтай болдог ч хэзээ ч зэмлэдэггүй, номхон бор нүд. Гарт нь тун ч их хүч байв ч тэр хэзээ ч бусад руу гар далайж үзээгүй. Тэвчээр алдахдаа гараа атгаж, хүзүүгээ нугдайлгасаар гомдоогчоос холддог. Тийм үед гарт нь хадуур тааралдвал өвс хадна, сүх тааралдвал араатан адилаар дархи мод руу дайрна. Вайнорасын хашаанд хадуур, сүхний аль аль нь хөглөрөн байдаг... 

	Тийм ээ, тэр явдал... 

	 

	 

	— III —

	Тэгэхэд Адомас хошуунд бичээчээр ажиллаж байсан. Эх нь түүнийг яншсан үгээр иднэ. Зургаан жил тэжээж зөндөө мөнгөө заран, лам болно гэж хүмүүст сайрхсан чинь балингийн гурил ч биш, буг чөтгөрийн үлээвэр ч биш юм боллоо гэж байсан. Ээ дээ, энэ ээж үү... Хэрвээ тэр лам болох гэж бодсон бол! Үнэндээ гэхэд гимназ руу тэмүүлж байсан. Аж ахуйгаар хөөцөлдөөд яах билээ. Юргис л эзэмшин үлдэг. Гимназ руу ийнхүү тэмүүлсний учир гэвэл, тэр нь сонирхолтой, хүндтэй санагдсан. Малгай, дүрэмт хувцас, гимназийн сурагч! Вайнорас Адомас амралтаараа иржээ... Бас тариачин эрийн ажлаас жигшдэг, харин дээгүүр нь хэрхэн явахыг мэддэггүй ч хотын чулуун замд татагддаг байлаа. Гэрээсээ, энэ бохир газраас л түргэхэн гарах хэрэгтэй. Яав чиг тариачин эр болохгүй. Тэгээд тулаан хийж гарсан. Удалгүй мөн л шинжлэх ухаанаас жигшиж, уйлаантай майлаантай тавдугаар анги төгсгөхдөө сүүлчийн хоёр жилд нь нэг нэг улирсан. Магадгүй зургаадугаар ангид суун үйлээ эдлэх ч байсан байж мэдэх, гэвч Милда Дайлидайте гимназаа орхиж кинотеатрт кассчинаар орсон. Тэгээд л Адомас түүний араас дагасан. Одоо бид биеэ даасан хүмүүс гэр бүл болно гэж бодсон. Гэтэл эх нь хийх гэснээ хий, гэхдээ гэр оронтой гэдгээ март, сохор зоос ч өгөхгүй гэж загнав. Хэлсэн үгнээсээ буцахгүй гэдгийг Адомас мэдэх болохоороо хулчийсан. Уур нь гарч дасан, буулт хийнэ гэх л найдвар үлдсэн. Үгүй, үеийн нь залуусын адилаар дурлал түүний нүдийг хаагаагүй.

	— Намайг цэргийн алба хаагаад иртэл Милда намайг хүлээнэ, тэгэхэд ээж миний үгийг бодолцох ёстой, би том хүн болчихсон байна гэж тэр нууцаа хуваалцдаг Аквилед ярьж өөрийгөө тайвшруулж байв.

	— Харж л байгаарай. Ээж мэдээжээр дургүйцнэ. Гэвч бид түүнээс зөвшөөрөл авахгүйгээр шийдсэн. Чамаас түрүүлээд хуримаа хийчихсэн байна даа! гээд алга ташив. Аквиле ноён Шалгагчтай нарж явсан цаг.

	Халуун чулуун дээр суун тэр хоёрыг ярилцаж байсан зуны халуун өдөр, байшингийн нь хаалга нээлттэй байлаа. Гэвч байшингийн хаалга, цонх нь бин битүү байсан ч гэсэн Тамхичин Катрегийн дуу нэвт хадах байсан... 

	— Юу ч гэхийн аргагүй эр заяаж дээ, надад гэж эх нь хахаж, цацан хашхирч, — Гадас ч шааж чадахгүй шүү. Хэчнээн ч манжин чихээв! Маанаг амьтан минь, чи үнээ аргамжаагүй гэх үү? Ээх, эзэн тэнгэр минь, чи өөрийн үнэнч хониндоо ухаан хомс заяаж дээ. Ийм ч дарамт толгойдоо үүрэх гэж. Эр хүн шиг эр олдохгүй байсан биш дээ. Үгүй яалаа гэж дээ... Нуруу туруутай ч, эрүүл энх ч, баян чинээлэг ч байсан. Гуяа ганзагалсан тэнэг амьтныг эрлэг илгээжээ. Уранхай ороолтоос өөр юу ч үгүй байсан. Бусдын юман дээр орж, надаар дамжин эзэн суув. Чиний оронд өөр хүн бол өглөөнөөс орой болтол хөлийг минь угааж, ус уун байх сан, гэтэл гуяа ганзагалсан чи... гэв.

	Эцэг нь хаалгаар гарч ирэв. Чулуун хананаас хэлтэрч унасан эв хавгүй, хүнд бул чулуу адил. Гараараа толгойгоо барьж, хашаа даган сажлав. Эх нь довжоон дээр харайн гарч ирээд эцгийг нь өвсний хашааны цаагуур далд ортол хоолойгоо сөөтөл зүхэв. Түүний хамаг хөрөнгийг ч үрэн, таран хийсэн гэнэ. Залхуу тэнэг ч гэнэ, өөдгүй хүүхдүүд нь зовлон тарихаас өөр юмгүй гэнэ.

	Тэгээд Аквиле, Адомас хоёр луу бууж гарав.

	— Нүгэлт амьтад, хишиг өдөр суух газраа олж дээ! Алив мөргөл хий! Эцэг чинь гэгч тэр тэнэг амьтанд ухаан заяаг гэж бурханд мөргө. Өө энэрэлт эзэн тэнгэр минь... тэр дахиад л ямар нэгэн нүхэнд орж суучхаад шөнөжингөө олдохгүй дээ. Өөх харсан муур шиг нүдээ юунд бүлтийлгэ ээ вэ? Цаадхаа хаашаа алга болсныг явж хар!

	Эхээсээ холдох боломж гарсанд тэр баярлав. Эцэг нь өвсний хашаанд, үтрэм дээр, тариа хатаах газар ч байж болно. Тэр бүх л хашаа байшингаар явж, магадгүй гээд халуун усны байшин руу хүртэл шагайж, хашхирч дуудсан боловч өвгөн газрын гаваар орсон юм шиг алга болжээ. Тэгэхэд, тэр хоёрын нэгэнд, Адомаст л байх, Наполеон Оросоос ухрахдаа цэргүүдээ оршуулсан Францын толгой дээр гарах бодол төржээ.

	Тэр хоёр сийрэг нарс, нохойн хошуу, голт борын цэцэг ургасны дотор гурван загалмай харагдах жижигхэн толгой дээр гарав. Итгэмжлэн орхисон уул, чандрыг хадгалсан, өндөр шарилж, лууль ургасан газар луу өмхөрч хазайсан загалмайнууд тоомжиргүй харна. Үл мэдэгдэх эрт цагаас өөрийгөө хороогсдыг оршуулдаг энэ талбайд урьд загалмай олон байсан боловч одоо аз заяагүй хүмүүст амьдаа нараас нь үлдээсэн гурван бэлэг л үлджээ.

	Тэд энд эцэгтэйгээ (энэ толгой Вайнорасын эзэмшилд хамаардаг ч гэсэн) учирна гэж бодсон уу? Үгүй, зүгээр л ирцгээсэн, эхийгээ тайвширтал хаа нэгтээ хүлээх хэрэгтэй байсан. Тэгээд тэд эцгийгээ голт борын бутны ёзоорт чулуун дээр сууж буйг хараад, Францын толгойн талаар аймаар яриа олныг сонссон болохоороо хий үзэгдэл үзэгдлээ гэж бодоцгоов. Эцэг нь тэднийг эхэлж үзээд дуудсан уу, эсвэл тэд өөрсдөө түүн рүү очсон уу гэдгийг санахад хэцүү байна, юутай ч Адомас, эцэг нь тэднийг ямархуу харцаар угтсаныг хэзээ ч мартахгүй. Энэ ертөнцөөс хагацан буй хүний харц байсан. Бүхнийг өршөөж, сайныг ерөөвч, захирагдан хүлцсэн бус харц. Энхрийлэл, цөхрөл, хайр сэтгэл, уур хилэн, хүлцэл, эсэргүүцэл цөм түүний харцанд байгааг Адомас анх үзсэн. «Хачирхалтай хэрэг байна, аавд нүд байдгийг би анхаардаггүй байж» гэж тэр гайхан бодов. Энэ бол шууд утгаараа биш л дээ. Мэдээж тэр, эцгийнхээ нүдийг ямар өнгөтэйг (шарласан цагаантайг) хэлж чадна, гэвч түүнийг хүн биш, эцэс төгсгөлгүй шангаа дагаж үйлийн үрээ тэвчээртэйгээр тээж яваа ариун цагаан, дасамтгай мал л гэж үздэг байжээ. Хэрвээ тэд сэтгэлийн зовлонгоо дарахаар нуугдсан энэ газар (эцгийн залуу насны булшин дээр) учраагүй сэн бол энэхүү ид шидэт явдал тохиолдох байсан эсэхийг хэн мэдэх вэ. Магадгүй Адомаст эцгийн нь сэтгэл хаалттай үлдэн, чулуунаас хоёр алхмын зайд буй хогийн ургамал ургасан хуруу дарам газар юугаараа дурсгалтайг тэд хэзээ ч мэдэлгүй өнгөрөх ч байсан байж мэдэш.

	Үг бүр нь тахилын чулуу шиг цустай, хүнд, яриагаа эцгийгээ дуусгахад Адомас «Энд загалмай босгох хэрэгтэй юм» гэж хэлье хэмээн бодсон.

	Аквиле уйлсан.

	Эцгийн нь нүд эмээнгүй инээмсэглэнэ. Ийм гунигт түүх ярьсандаа, уучлал гуйн байх мэт.

	Хүүхдүүд хоёр талд нь гарч эцэг нь дунд нь орсоор гэртээ гурвуул буцаж ирсэн. Үнэндээ хөнгөхөн ч гэсэн нэгэн гинжээр холбогдсон боолчууд шиг, гэвч тэд өөрийн зовлондоо аз жаргалтай байлаа.

	Адомас тэгэхэд анх удаа эцгийнхээ уйлж чаддагийг үзэж, ээждээ хайргүйг анх удаа мэдэрсэн. Айхаас биш (магадгүй, урьдахаасаа ч илүүгээр) хайрладаггүй.

	Аквиле хоёулаа сэтгэлдээ өнгөрснийг амилуулахыг хичээн хашаагаа тойрч явахад мод бүр, довжооны чулуу бүр, гуалин бүр одоо шал өөрөөр харагдана.

	Гучин жилийн өмнө... 

	Хэдийгээр наймдугаар сарын өдөр ч гэсэн өвгөн Яутакис үстэй дээл нөмрөн наранд ээж сандал дээр сууна. Намар тэр үхэж ганц охин Катре нь баян хөрөнгөний эзэн болно. Хамар дээрээ үстэй мэнгэтэй, гэртээ өтөлсөн хүүхэн, аль талаас худ ураг болохоор ирэх бол гэж таан тэсэж ядан хүлээнэ. Хаалга нь задгай байвч түүгээр зөвхөн өөрийн тэрэг л орж гарна. Өглөө тэр хаалгаар сүргийг бэлчээрт гаргаж, орой хотлуулна. Дөчин гектар газартай аж ахуй ч, мал сүрэг дүүрэн, хашаа хороонд ч дүүрэн, үр тариатай зооринд ч дурлагчид байсангүй. Эмэгтэй хүний үзэсгэлэн сайхныг нулиман, за яах вэ, би энэ тулмын ад зэтгэрийг хөөе гэх эр зоригтон ч байсангүй... Үнэндээ залуу шиг байхад нь зарим нь үүрдийн нөхөрлөлийг амлаж байсан («хүүхэн ч гэж хүүхэн дээ, гэвч харанхуйд ямар харах юм биш, харин Яуктакисын газар бүх насных») боловч цөм ядуу гоонь эрс байсан; Яутакис тэднийг буцаагаад хөөсөн. Өвгөн халуун зунаар чичирч, авсаа хэдийн бэлдээд (өөрөө эвлүүлж) дээврийн хөндийд тавьчхаад байгаад бурханд баярлахаас өөр яах вэ; хамгийн түрүүн учирсан хүнтэй л хуримлаж болно. Хамгийн гол нь шөрмөстэйхэн л хүн байх хэрэгтэй, гэхдээ усан тэнэг биш. Аж ахуйгаа бол Катре өөрөө хөтөлнө. Түүнд эзэн биш, ажилчин хэрэгтэй.

	Лауринас Вайнорас гайхахгүй байж чадсангүй. Өвгөн өнгөрөөд удаа ч үгүй байсан, Вайнорасын амбаараас гарч талийгаачийн өрөөнд орохыг эзэгтэй тушаав. Гэхдээ тэр үнэндээ зарц нартай (Малчин Бенедиктелис, зарц бүсгүй Агне) хамт нэг ширээнд суун хоол идэвч, тавагт нь аль шүлттэй, шимтэй нь орно. Катре өөрөө хамгийн өтгөнөөс нь нэг, хамгийн өөх тостойгоос нь нэг, хутган хийнэ. Өдрийн хоолыг нь өөрөө талбайд авчирч өгнө. Тэгэхдээ урьд адилаар өчигдрийн төмстэй цайгаа биш, чанасан мах, хиам заримдаа бүр, хайрсан өндөг өөхтэй авчирна! Катре хуурамчхан инээмсэглэж, зочин мэтээр үзэн зоог барихыг гуйна; оройн хоол болтол амны зугаа гаргаж байг гээд домбо пиво хүртэл авчирна. Лауринас Вайнорас, нүд далдиран, өөрийн мэдрэлгүй, авчирсныг нь иднэ. Хм... Агнед сэтгэлтэйг нь эзэгтэй мэдэхгүй гэж үү? Бурхан мэндэлсний баяраар хуримаа хийхээр тогтсон. Цааш нь хойшлуулж болохгүй, хүүхэд гарна... «Эзэгтэйн энэ халамж сайн юманд хүргэхгүй гэж зүрх минь шивнэнэ. Баяр хүлээлгүй эндээс явъя...» гэж Агне нулимс асгаруулах нь олшроход «ажлын хөлс? Бидэнд өгөхгүй шүү дээ!» гээд Лауринас Вайнорас Агнегийн мөрийг илнэ. Тэр бээр харзны ус дүүргэсэн сав шиг хайр ивээлээр дүүрэн. О-о, дэлхий дээр ганцхан чамаасаа өөр хэнд ч ингэж дурлаагүй, дурлах ч үгүй, «Хайрсан өндөг ч, пиво ч над хэрэггүй. Өөр бусадтай алтан ордонд байснаас чамтайгаа цоорхой дээвэртэй байшинд шалан дээр байх нь сайхан. Зөвхөн тэвч. Ажлын хөлсөө орхиж болохгүй. Мөнгөгүй бол хаачих бил ээ?..» Тэр шөнийг Агнетай хамт пинд өнгөрөөгөөд маргааш орой нь ... Өө, талийгаач эзний өрөөнд орох хэрэггүй байсан юм... Тэр мануухай, зөвхөн шөнийн цамцтай орж ирэв. «Лауринас унтаж байна уу?» Үхсэн нь ч мэдэгдэхгүй, амьд нь ч мэдэгдэхгүй чив чимээгүй. Зоригтойхон шиг байсан бол тонилгочих байсан. Эзэгтэй болохоор хэрхэн тонилгох вэ? Орных нь ирмэг дээр суугаад хүйтэн гараараа хана руу шахаж эхлэхэд амьсгаа нь давхцав. «Үгүй, үгүй үгүй...» Хөнжлөөрөө толгойгоо бүтээх гэтэл хаалга аяархан онгойв. Агне! «Орохгүй газраа орчихлоо» гэж Катре хашхирав. Зүрх базсан дуун, холдон одох алхаа, пинд хувин хангир жингэр хийн унав.

	Тэгээд долоо хоног ч өнгөрөлгүй Агнег оршуулсан.

	— Үнэн хэрэгтээ юу болсныг Агне ойлгох ёстой байсан гэж Адомас тэгэхэд Францын толгой дээр байхдаа эцэгтээ хэлсэн.

	— Мэдэхгүй... тайлбарлаж ярьсан... Эвлэрэх шиг л болсон... Гэтэл үнэмшээгүй байжээ гээд өвгөн сүүрс алдаж, — Энд оршуулсан, эх эцэг ч үгүй, ах дүү ч үгүй.... өнчин хүн байсан юм гэв.

	Адомас, Аквиле хоёр пинд оров. Цонхны хатсан тавцан дээр савтай цэцэг, өрөөний нэг буланд ор, хажууд нь муруй хөлтэй ширээ байна. Хөлсний хэчнээн хүүхэн энэ өрөөнд суугаа бол! Хэчнээн залуу цонхыг нь тогшиж, энд хэчнээн их уйлж дурлаж байв! Энэ орон дээр эцэг ч өөрийнхийгөө энхрийлж... тэр нь бутач хүүхэдтэй үлдэхээс хор уусан нь дээр гэж шийдэн, сүүлчийн шөнөө энд өнгөрөөсөн. Сайхан хүүхэн байсан гэж аав хэлсэн. Чингээд Адомас, яг л Милда шиг эмзэгхэн, хөнгөхөн цав цагаахан, энэ ганхаж хяхтнасан орон дээр хэвтэж буйг сэтгэлдээ дүрслэн бодов. Тийн тэр бүсгүйг өрөвдөж, эцгээ өрөвдөж, өөрийгөө Милдатай хамтад нь бүр ч ихээр өрөвдөв.

	Сэтгэл нь аймаар хүйт оргин, тэртэй тэргүй буцаж орох, гэр бүлийнхнийхээ газар бунхнаас гарч буй адилаар пингээс гарав.

	 

	 

	— IV —

	Саргунас бол тэнэг нялуун зан гэж хэлнэ. Орой шуудангийн даргынд хөгжилтэйхөн найрлаж (архи, хөзөр, анд нөхөд) болох байхад, хөгшчүүлтэй л хамт суух гэсэн ганц зорилгоор өчнөөн хол явах юм гэнэ. Намрын шар наранд зүүрмэглэн буй талбай түүнийг хатаж буй төмсний ишний согтууруулагч үнэрээр ундаалж, хадсан тариан талбай дээгүүр хийсэн байх аалзны шүлс хөл гарыг нь ороон, хотын чулуун гараас зугтан буй тэр энэхүү амтлаг баривчилгааг баяртайгаар угтана. Эргэх дугуйн дор зам пижигнэнэ. Давирхай, морины хөлс үнэртэнэ. Хажуугаар саарал онго нар суусан бүхээгтэй машин давхин өнгөрөв. Бензин, тоос хуарангийн амьсгал; өглөөний намбалаг тайван дундах, амьсгал татахын өмнөх дуун. Алга болов... Талын уудам түүнийг эгээ л талын зэрэглээ мэтээр уусган авав, дээрээс нь дахиад л намрын шар нартай тэнгэр цэлийнэ. Худгийн өөд шовойх цах, хэв болсон үүдний цэцэрлэг, хашааны гадна, хяруунд цохиулсан мандарваа цэцэг, хаалганы хажууд, мэлрэг цэцгийн нүцгэрсэн буттай хот айлууд замын хоёр талаар харагдана. Цаана нь тэр бээр өмнө нь жигшин орхиж явсан боловч хэзээ ч мартагдахгүй төрөлх тосгон нь байв.

	— Яагаад машинаар ирсэнгүй вэ? гэж ээж нь асуув.

	Тэр хүйтэн ногоон хайрцагт суух гэж үү? Хажууг нь нэвт буудсан төмөр авдар гэсэн үг. Урд талын шилэн дээр нь сумны нэг цоорхой байна. Магадгүй бүхээг дотор оросын комиссар юм уу, сибирийн тайгын залуу эр суун, сум толгойд нь тусахад... Вахмистр Бугянасын үгээр эр зориггүй, цагийн аясад тохирохгүй гэгдэх ч надад хээр морь илүү аятай санагддаг. Нэгэнт л өнгөрсөнтэй учрахаар явж буйгаас хойш, өнгөрсний тэргэнд ч суу.

	— Сайхан намар... гэж Адомас мөрөөдөнгүй хэлээд, — Төмсөө хураасан уу? гэв.

	— Өөрийнхөө Бержененетэй хамт ч ирж болох байсан. Бүгд мэдэж байхад юуг нь нуух вэ.

	— Ирнэ ээ, ирнэ... гэж эх нь юу гэх гээд буйг мэдэж, итгэмгүйхэн амлан, — Түүнд өгөх цэцэг түүж авмаар байна. Тэр, намрын цэцэгт дуртай гэв.

	— Тэр өвс чинь өөрийн ч, хүний ч үнээнд хүрэлцэхээр бий гэв. Адомас эх рүүгээ харахгүйг хичээн, «Ингэж л үгээр идэх гээд байсан юм» гэж бодов.

	— Аав хаачаа вэ?

	— Өвчин нь хөдлөөд нэг газар нуугдчихаад хамраа ч цухуйлгах биш.

	Юсте цэцэг түүж ирэхээр үүдний цэцэрлэг рүү явав. Эхийгээ харж байна уу, үгүй юу гэж Юргис эргэж харснаа нэг ном өвөртлөөд цэцэрлэг рүү алга болов. Улаан шар, хар хоёр олзлогдогч Адомасын тэрэгтэй ноцолдож, морийг нь тэрэгнээс гарган тэжээл өгч уяв. Адомас зочны өрөөний цонхоор хашаа руу харж, өвсний хашааны хаалганы тэнд байх морины хондлойг мөн улаан шар, хар царайт хоёрыг үзэж, тухай бүрд олохоор ирээд олдоггүй тэр зүйл минь энд үгүй ажээ хэмээн бодно. Тэр бүхэн нь Юсте үүдний цэцэрлэгээс тастаж буй цэцгийн чимээ шиг, цонхны балиартсан шил өөд мөлхөн буй хэдхэн өдөр амьдрах үлдсэн ганц ялаа адил үзэж өнгөрүүлсэн өдрүүдийн бүдэг дуртгал ажээ. Энэ байшин аль хэдийн үхжээ. Зөвхөн мод, шавар, хадаас л үлдэж. Чулуужиж хатсан хүүр. Магадгүй, ерөөсөө сүнсгүй байсан юм биш биз?

	— Юргис ч хүн болшгүй ээ. Номоос салж чадахгүй юм гэж эх нь хэлэв.

	— Би бол ч номд дургүй байсан гээд Адомас ямар нэг юм татлан залхуутай хэлэв. «Хоёр хүнд ширээ нь том, таваг нь олон, энэ насандаа үүнээс муу архи ууж үзсэнгүй» — Би бол ч номд дургүй байсан гэж давтав. Тэр өөдгүй амьтантай учиртлаа чи зүгээр сайн байсан. Эрчүүдийн толгойг эргүүлэхдээ гаргуун амьтан. Берженасаас уйдахлаараа нүд ирмэхийн зуургүй салж, мөн л түрүүчийнх шигээ тэнэг амьтныг дэгээдэж авлаа.

	— Ээж ээ, ийм дэмий юм юунд ярина вэ? Берженасын хувьд үнэндээ юу болсныг бид мэдэхгүй биш дээ.

	— Мэдэж байгаад л хамаг учир байна. Бусдыг нь эхнэртэй нь авч явсан, харин түүнийг орхисон... 

	— Тэр үед эх эцэг дээрээ очсон байсан шүү дээ!

	— Үгүй дээ, ер өө! Хүсвэл тэндээс нь очоод л авах байсан. Улааныханд, хайртайхан хотын даргаа өгчхөөд өөрөө бөгсөө шарваад үлдсэн. Жингэр чинь юугаараа өөрийгөө цагаатгахаа мэдэж байсан.

	«Энэ эмэгтэй миний ээж юм гэж үү? Хэрвээ үүнийг авсанд орвол сонгиноор нүдээ арчих хэрэг гарах нь ээ»

	— Ер нь хүнийг сайн хэлж байхыг танаас би сонссонгүй гээд амьсгаа нь багтран байсан тул Адомас цэрэг цамцныхаа захыг чичирхийлсэн хуруугаар ярав.

	— Сайн хүнийг надад үзүүлээтхээч! Есүс Христос сайн хүн байсан, гэвч бурхны хүү түүнийг еврей нар тэлсэн.

	Юсте том баглаа цэцэгтэй орж ирэв. Адомас явахдаа авна биз, усанд хийх үү. Түүний уруул нь инээмсэглэвч, нүд нь намрын энэхүү цэцэг шигээ хүйтэн гунигтай аж.

	Адомас босов.

	— Аавыг эрье.

	— Өөрөө хүрээд ирнэ, Юсте хашаа тойроод дууд, хаа нэгтээ хурхирч байж магадгүй.

	— Хэрэггүй, хэрэггүй, би өөрөө мэдэж байна. Гэнэт нэг нь ч түүний Эх дэлхий биш, агааргүй сая, сая ертөнц шахан буй юм шиг хоосноос хурдхан мултрахыг хүсэв.

	Эцэг нь үтрэмийн цаана хагарч хуучирсан талхин дээр суун ногт янзалж байв, ийм ажлыг амбаарын довжоон дээр юм уу, хашааны хажуудах сандал дээр хийх ажил, гэвч өвгөн үргэлжид бөглүү газар очин ажил хийдэг зантай билээ.

	Адомас дуугүй очин зэрэгцэж суув.

	— Ир ээ юу? гэж эцэг нь толгой өндийлгөлгүй гүвтнэв.

	— Тийм ээ, гээд Адомас өвгөнийгөө тэврэх гэсэн боловч болсонгүй. — Төрсөн гэрээ мартахгүй юм, гэвч энд хэн ч намайг хүлээдэггүй шиг байна гэв.

	— Тийм л байдаг юм. Эцэг эх нь өөрсдийн үр хүүхэд нь бас өөр өөрсдийн замаар явдаг.

	— Аав аа, бид нэг замтай. Энэ салхин өнгөртөл бие биеэсээ чангахан барин тэсэх хэрэгтэй.

	— Тийм ээ, тийм... гэж эцэг нь хэлээд нэг гогцоонд үзүүр оруулах гээд чадсангүй. Бууралтсан туг үс дух руу нь унжина. Хиртсэн чих, сахал ургасан шанаа харагдаад, — Өөрсдөө л энэ шуургыг дэгдээж, өөрсдөө тэснэм, зөвхөн бурхан бүгдэд туслахгүй юм гэв.

	— Аав аа, манай үндэстэнд бурхан тусална гээд Адомас тонгойн, нүүрийг нь үзэхээр дороос нь харж, — Дахиад тусгаар тогтноно. Литвачууд гэдгээ бид мартаагүй байгаа гэв.

	Эцэг нь толгойгоо улам доошлуулав. Тийн толгой нь бараг өвдөгнийхөө завсар орлоо. Нуруу нь муурынх шиг дугуй болж, гар нь хөдөлгөөнгүй зогсов.

	— Яутакис... ахлагч... үхсэн... гэсэн бүдэг гүвтнээ дуун газар доороос, талхин доороос сонстов.

	— Дуулсан, Пятрас Кучкайлис бэлэвсэн авгай нь хойноос хөл алдан явсан гэж энэ хавар сонссон хэмээн Адомас гайхан хариулав.

	— Бурхан өршөөг, муу хүн байсан, хэн ч сайнаар дурсахгүй. Тийм хүнд чиний үндэстэн юугаар туслах юм бэ?

	Адомас нумарсан нуруун дээр гараа тавиад, тэрхүү нурууны булчин хэрхэн чангарахыг мэдрэн гараа авав.

	— Аав аа... цус нь галзуурсан адил лугшин байснаас чамархайгаа дэлбэлчих магадгүй гэж бодон хоёр гараараа толгойгоо барьж, — Та юу ч гэж бодож болно, таны хэрэг. Хүмүүс хов жив хэлэлцэхдээ сайн, гэвч би Яутакис биш, өөрийнхнөө худалдахгүй. Мөн Пятрас Кучкайлис биш... гэхэд

	— Өөрийнхнөө... гэж модон талхи хяхтнан... Хүмүүсийг шүү! Тэр удаагийнх бол хүн байсан гэж үү? гэлээ.

	Гацааны араар эгнэн байх бургасыг ширтэн Адомас хэдэн хором дуугүй болж, тэнгэрийн балиар зотон дээрх саарал цэцгийг л үзнэ. «Батлах уу? Юуны төлөө бил ээ? Би өөрөөр яаж чадах байв аа?»

	— Тэд бас л биднийг өрөвдөхгүй байсан гэж өөрийгөө цагаатгахыг оролдолгүй, — Гэвч би түүнийг алаагүй. Өөр хүн бол алах л байсан, харин би бол үгүй. Хэрвээ хүсвэл түүнийг морь тэрэг хэний хашаанд хүргэхийг ч мэдэж байсан. Аквиле намайг харахлаараа араагаа зуух юм, Кяршис ч гэсэн хялайна. Би тэр үед хэрвээ хүсэх юм бол... болохыг ойлгохгүй байгаа юм шиг. 

	Хэн нэгэн хүн үл үзэгдэх хөвчийг нь тас огтолсон адил нумарсан нуруу эгцрэв. Эцэг нь Адомас руу бүх л биеэрээ эргэж, олон өдрийн туршид анх удаа түүний нүд рүү эгцлэн ширтлээ. Тагтааных шиг энэ харцанд ийм хайр, элч, өчнөөн гуниг, ширүүн байдал хэзээ ч байгаагүй.

	— Газраас нүүрээ буруулах хэрэггүй байсан юм гэж эцэг нь өөртөө зохиогүй ширүүн байдлаар хэлээд, — Араатан ойдоо, хүн газартаа байхад учиртай. Хоргодох газар... Морийг тургиад байвал ташуурддаг, туслагч малчин хийрхэж хөршүүдтэйгээ хэл ам татлаад байвал нуруун дундуур нь дэлсээд авна. Газар дээр муу хүнд ийм л юм оногдоно. Хотын чулуу мэдээж хэрэг хатуу, түүнийг далайхад эвтэй; хатуу юм ч зүрхгүй байдаг. Хотын нүүр лүү нулимбал чамайг чандруу болгоод хаяна. Гэтэл газар бол өршөөнө, тэнүүлчин хүү бүрээ хүлээн авдаг. Адомасаа гэртээ буцаж ир, бүгдэд зай олдоно. Тэгээд аж төрнө... гэв.

	Эцгийнхээ хүлээсэн анхааралтай харцнаас далдиран Адомас нүдээ буулгав. «Шударга тариачин, тариачин, өөр хэн ч биш. Дайны өмнө Литвад ийм тариачин мянгаараа байв. Харин бид хааш явав аа?»

	— Аав аа, бид нар зэрэгцээд сууж байвч, бие биеэ үзэхгүй, сонсохгүй юм. Чиний газар бол гектар, минийх бол наян мянган километр хавтгай дөрвөлжин. Үүнийг хаяад, баасыг нь цэвэрлэхээр малын хашаандаа намайг аваачихыг хүснэ гэж үү? Намайг ойлгохыг хичээ...

	Эцгийн нь толгой алгуураар доошилж, нүдний нь гал унтрав. Тэр урьд адилаараа бөгтийн ногттойгоо ноцолдож эхэллээ. Адомас хэчнээн яривч хариу байсангүй зөвхөн ганц үг юм уу, утгагүй зүйл бувтнана. Дахиад сэтгэлээ нээхээ өнгөрчээ.

	«Энэ байшинд над хийх өөр юм алга»

	— Эрүүл энх байгаарай! гэчхээд Адомас гараа өгөлгүй явлаа.

	— Бурхан чамайг хараг! гэсэн үг талхины тэндээс сонстов. Улаан шар царайтай олзлогдогч малын хашаанд баас гишгэчин нягтруулна. («Тэд бурханд итгэдэггүй нүгэлтнүүд болохоор хишиг өдөр ч гэсэн ажиллаж чадна» гэж эх нь хэлэв).

	— Хөллө! гэж Адомас түүнд хашхирав.

	— Юу болов? гэж эх нь гайхлаа.

	— Цадлаа, боллоо, ханалаа. Зочдыг ийм сайн бишээр хүлээн авдаг тэр газар луу явлаа.

	— Тэнэг амьтан. Ор засчихсан. Үг солихоор орой хэн ч ирэх юм билээ. Юун ч дүйнгэ амьтан бил ээ!

	— Цэцгээ! гэсээр Юсте довжоон дээр гүйн гарч ирэв.

	— Ээж ээ, өөрийн үнээнүүддээ өгөөрэй...

	— Бурхан минь, энэ чинь солиорчээ.

	Адомас суудал дээрээ унан жолоогоо татахад зогсож чилсэн хээр морь хуй салхи шиг ухасхийн хаалгаар гарлаа.

	«Шуудангийн даргынх руу! Өөрийнхөн рүүгээ, өөрийнхөн рүүгээ...» Морио ташуурдан бүхий л уур хилэнгээ энэ цохилтдоо шингээж, эргэлдэн байх тоосон үүлэнд умбан тосгоны гудамжаар манаруулав. Хашаанууд жирэлзэн, тахиа дуугарч, намрын гундсан цэцэгс алаглаж яндангаар утаа хахуулдана. Хашаан дээр шавар ваар, гандсан зотон, шивхийн даавуу хатаана. Мөн хашаа налуулан тавьсан унадаг дугуй гялалзана, гараа малгайдаа хүргэн ёсолж, хожимдсон инээмсэглэл илгээх тариачин эрчүүд энд тэнд зогсоно. Тосгон түүний мэдэлд байлаа. Тэр хээр морио аль дуртай хашаа руу эргүүлэн оруулбал түүнийг найрсгаар урьж ширээний ард суулгана. Ноён дарга аа, бүү голоорой, өршөөхийг хүснэ... гэнэ. Гэвч хашаа бүрийд үтрэмийн цаана өвс ургасан газарт ялзарсан зүлгүүр дээр суун ганс болтлоо бөгтийн ногт янзалж буй эцэг бий.

	«Өөрийнхөн рүүгээ, Өөрийнхөн рүүгээ...»

	Тамирчны гарт буй олимпын гал шиг уулын оройд суусан үдшийн наран модны мөчрийн цаагуур ниснэ. Тэр нэгэн явдлаас хойш магадгүй зуу дахь удаагаа, эцгийнхээ хотны модонд гацсан мэт тогтсон дүгрэг саран мөн үг дуугүй газрыг үл үзэгдэх далавчаараа алгадан байх, одоогийнх шиг урт сүүдрийг санав. Тэгэхэд яг одоогийнх шиг, гэхдээ үүнээс өөр дугуй дуугаран өнхөрч, морь нь ч өөр, тэрэг нь ч шуудангийн даргын найр луу биш оршуулгын газар луу явж байсан.

	«... Тэр хүн биш байсан уу?..»

	 

	 

	— V —

	... Тэр, хэдийн зогсож эхэлсэн тэргийг гүйцэн, бургасан шугуйгаас санд мэнд тастаж хийсэн саваагаар муу морьдыг гуядав. Тэрэг донсчин, уулнаас доош буув. Тэгэхэд л ухаан тавин зугтаж гүйлээ. Нуурын тэнд хээр морь нь байсан, гэвч өөрийнхөө морины тухай ч өдий хүртэл замын турш тосгоныг тойрон хэнд ч мэдэгдэлгүй гэртээ яаж очих вэ гэж сэтгэлийг нь зовоон байсан зүйлийг ч бодохгүй байв. Айдас түүнийг шавдуулна. Хийх гэснээ нэгэнт хийсэн хойно энэ мэгдүүлсэн аймшиг юунаас болж буйг үл ойлгоно. Дооглонгуй инээмсэглэлд мурийсан уруултай хөх туяа татсан нүүр нүдэнд нь үргэлж харагдана. Сарны гэрэл туссан хоёр худаг - хөнхийсөн нүд нь түүнийг зүхнэ. Тэр энэ үг дуугүй ч зүрхэнд нэвтэрсэн зүхлээс зугтана. Тийн тосгоноос гарсан хойно хулчийсандаа ичив. «Сарвуухан минь, бурхны авралаар бүх юм бүтлээ. Бүгдийг зовууриас салгав» гэж ичгүүртэйгээр ход ходхийв. Инээдээр тэр нэгэн шөнийг дарах гэсэн авч үлджээ. Ялимгүйхэн зүйл, буурал адасга ч юм уу, дугуй хяхтнахыг сонсоход л сэтгэлийг нь нисгэгчийн хөхөмдөг нүүрний толбо, аймшигт нүд нэвт цоргино. Милдад бүхнээ ярих дуртай ч гэсэн Адомас энэ явдлаа нуужээ. Үүнийгээ өөрөө ч гайхна. Алаагүй, харин төрөл саднаа гайнаас аварсан. Тийм ээ, энэ нисэгч анхных биш, Эрлэгийн эргэлтийн тэнд гурвыг цааш харуулсан санагдана, тэгээд зүгээр л... 

	Буудахгүй ч байж болох байсан. Эцсийн хоромд хүртлээ буудна гэдгээ мэдэхгүй байсан. Тэр Бугянистай хамт арцны бутны ард хэвтэж, хагас цаг хүрэхгүй хугацаанд гэртээ хүрч цадталаа хоол идэж болох зам руу шуналтай ширтэнэ. Төрөлх гэрийн хаалгаа хэзээ тогшин зогсохыг хэн мэдэх билээ. Хаалгаа цохилоо ч хэн ч онгойлгож өгөх юм бил ээ? Магадгүй аль хэдийн хөрсөн пийшин, тоосондоо дарагдсан ширээ, хөгцийн үнэр үнэртэж ч мэднэ. Ингэвэл түүнд зөвхөн л өөрөө буруутан. Шаулист оролцож байсны учир, гэхдээ энгийн нэг гишүүн биш байсан. Хээрийн сургуулийн үед винтов барин гүйж явсны учир, үндэсний сүлд дууллыг дуулж байсны учир бүлгээ. Жигшил нь их төрсөн үедээ үүний уур шатдаг билээ. Ягаан манан хормын зуур доош эгц бууж, бараг ерэн градус эргэн, ой руу орсон замыг бүрхэнэ. «Тийшээ явж, эрэг дээрээс толгойгоо доош харуулан үсрээд бүх юм мөнгө нь чаг болох сон» гэж Адомас бодов. Гэвч ингэснээрээ хэнийг айлгах вэ? Орох оронгүй нохой шиг ойгоор тэнэхэд хүрээгүй байгаадаа баярлах хэрэгтэй.

	— Машин... гэж Бугянис шивнэв.

	Цэргийн машин бууж ирж байна. Жаргаж буй нарны туяа урд талын шилэн дээр нь бүдэг улаан шаргал өнгөөр тусаж Адомас улаан хүрээтэй, саравчтай цэнхэр малгайг үзэв. Тэвшинд нь хэд хэдэн хүн суужээ. Цөм мөн л тийм малгайтай. Энэ малгайнуудыг тэр бээр хэдэн өдрийн өмнө нэг гартаа идэх юмтай уут барьж, халаасан дахь нөгөө гар нь гар буугаа атгасаар гэрээсээ гарч хөх тарианы талбай дагуу бөгтийн зугтаж явахдаа Гульбинасын гэрийн тэндэх замд үзсэн билээ. Тийм л үед тэр хэрэг болсон юм даа!

	Тэр халааснаасаа буугаа гаргаж, бүхээгийн шил рүү шагайв. Ягаан манан алга болж эргэн тойрны бүх юм тунгалаг тод боллоо.

	— Чи галзуурав уу?.. Өнгөрнө шүү... гэж Бугянис шулганав.

	Хэрвээ жолоочийг онохгүй бол энэ буудалт амьдралд нь эцсийнх болно гэдгийг тэр бодож байсан уу? Тэгж бодох юм хаа байх вэ! Өөрийгөө хамгаалах бүх бодлыг нь мөрдөгдөж буй араатны найдвараа алдсан хилэгнэл манантуулан, хүнийг зөвхөн ухаангүй буюу баатарлал гаргах тэр ганцхан зүйлийг нь л үлдээжээ.

	Жолоочгүй болсон машин мод мөргөн онхолдож, хэд хэдэн хүнийг няц дарсныг тэр хожим нь мэдсэн.

	— Ноён Вайнорис аа, Литва орон тан шиг ийм хүмүүсээ мартахгүй, хошууны цагдаагийн газрыг гартаа ав даа! гэж түүнийг мужийн дарга дуудан нурсан байшин шатсаар байгаа тэр үед хэлжээ. Адомас номхон зогсов. («Эх орны сайн сайхны төлөө») Сэтгэл нь өчүүхэн ч зовсонгүй. Тэр гурав нь эгээ л ялаа шиг, албал ер нь цэвэрших юм шиг. «Дайсан. Би өөрийг нь биш бол тэр намайг». Нөгөөх үхэж байсан амьтан ч гэсэн бас л дайсан. Бугянистай хоёул хөх тариан дотроос барьж аван, тариа хатаах газар хорьсон тэр залуухан цэргийн адил дайсан.

	— Нэгийн төлөөнөө харуул гаргах хэрэг алга. Буудчихъя гэж Бугянис хэлэн олонх нь түүнийг дэмжсэн.

	Цэрэгхэн арван наймаас илүүгүй настай байв. Машинаар үсийг нь авсан, цайвар толгой, цулцгар хацар, гомдсон хүүхдийн тунгалаг нүд. Хүүхэд... Тэр дайз дахь сумаа дуусгаад хоёр гараа өргөв. Түүнд дахиад сум байсангүй.

	— Сарвуухан минь, бид зэвсэггүй хүнийг алдаггүй! гэж Адомас бүгдэд зөвлөв. Учир нь тэдний хэний нь ч сэтгэлд гурван ялаа алсан хүнд дарамт байгаагүй.

	Хоёр цагийн дараа германы тагнуулын анги хүрч ирэв. — Es gibt einen Gefangenen1 гэж хашаа руу давхин орж ирсэн, хоёр мотоциклтэй хүнд хэлэв.

	Тийн тариа хатаах газар луу аваачихад германчууд тийш орохыг зориглоогүй тул өөрөө хаалга онгойлгон олзлогдогчийг гарч ирэхийг тушаав.

	— Los!2 гэж нэг цэрэг нь Адомас руу автомат буугаараа занган хойш бол гэв.

	Цэрэгхэний нүд айснаасаа томрон, ам нээх гэсэн боловч, хүүхдийнхээрээ байгаа хавчиг цээжнээс нь дуу гарч амжсангүй. Буун дуу гаран тэр босгон дээрээ унав.

	— Гахайнууд! гэж Адомас хараав.

	— Салаа салаагаар нь бол олзолж авдаг гэж нөхдийн хэн нэг нь хэллээ.

	— Тэдэнтэй ёсорхож байх зав эдэнд яаж байх вэ гэж Бугянис хэлэв.

	— Гэлээ ч гэсэн гахай гэж чөлөөлөгсөдтэйгөө уулзсан анхны уулзалтдаа урам хугарч, уруу царайлсан Адомас хариу хэлэв.

	 

	 

	— VI —

	Шуудангийн дарга Анзельмас Баерчюсын найр ид дундаа байлаа. Мөнгөн хуримаа хийж байв. Хорин таван жилийн өмнө хөдөөгийн залуухан түшмэл, малын яргачны насанд хүрсэн охины толгойг эргүүлж, мөнхөд үнэнч байхаа бурхны өмнө андгайлжээ. Үүнээс үүдэн хүн бүр өөрийн ойг санахыг хичээнэ. Комендант Ропп, хорин таван жилийн өмнө өдий үед анхны хүүтэй болсноо ярив, хотын дарга Диржис анх удаа золгүй дурлажээ, хошууны ахлагч Шаркус энэ тушаалд орсныхоо арван жилийн ойг тэмдэглэлээ. Олон зочны дунд яг хорин таван жилийн өмнө төрсөн хүн ч хэд байв. Тэдэнд алга ташин баяр хүргэж, бүгд «ура» гэж эрүүл энхийн нь төлөө хундага өргөнө. Адомасыг хэдийгээр ойд хүрэхэд есөн сар дутуу байвч мөн л тэдний тоонд оруулав. (Хэт хөгжүүн болсон Милдагийн тоглосноор), Есөн сар гэдэг тоглоом уу! Энэхүү бэлтгэл есөн саргүйгээр бидний хэн нь ч, Баерчюс нар ч мөнгөн хуримын цэцгээр чимсэн сандал дээр сууж байхгүй сэн билээ. Ноёд хатагтай нар аа, энэхүү далд үеийн төлөө! Шуугин буй ширээн дээгүүр энэхүү нүгэлт үг түглээ. Даруусаг хатагтай нар час улайхыг байдгаараа хичээн зориудаар дээш харахгүйг хичээнэ. (Ноёд оо, хатагтай нарын дунд ийм үг...) Гэрийн эзэд Адомасыг дунд нь суулгасан, гундуу настай хоёр хүүхэн ханцуй дотроо инээн, нүд, гуяараа цагдаагийн газрын дарга ноён руу дайрна. Милда, сахилгагүйтсэн эрх амьтны харцаар харавч, уучлал үл гуйна. Харин дооглонгуй байх мэт. Гедиминас зэрэгцэн суужээ. Яльгүй халж, сэтгэл санаа нь хөөрчээ. Адомас тэднийг сэрдэнгүй буландан харна. Милда энд ганцаараа ирэхгүй байсан. Түүхийн багш ноён ч гэсэн адил... Энэхүү үнэнийг мөрдөгч, гэнэт ийм газар ирсэн нь толгойд үл багтана. Баерчюсынхан гэхдээ гэгээрүүлэгчдийн давхаргад талтай, энд гимназийн захирал, байцаагчтайгаа бас хэд хэдэн багш байна; урьсан нь тодорхой хэрэг гэвч Гедиминас маань яагаад өөрийнхөө чарганд суусангүй вэ?

	Гэрийн эзэн босож хоёр өрөөний (хоёр дахь өрөөний хаалгыг түр авсан), халанги зочдын дуу шуугиан намдтал, сэрээгээрээ таваг цохив.

	— Ноёд, хатагтай нар аа!.. гээд Баерчюс толбо болон халзарсан бөөрөнхий толгойгоо арагш нь болгов. Жижигхэн нүүрний дороос тулж буй хүнд маягийн эрүү нь эгээ л салах гэж буй юм шиг хагшин, — Эрхэмсэг ноёд хатагтай нар аа! Хм, хм. Хайрт Рита бид хоёр гээд тэр зэрэгцэн суугаа эхнэрийнхээ мөрөн дээр гараа тавив. (Мөр нь түүний хүчирхэг цээжин биед нь таарах торгон илгэн эмээл шиг ажээ). Ийм хүндэт зочид өөрийн биеэр ирж биднийг хүндэтгэж байгаад хм, хм амьдралын үнэт ханьтайгаа хамт би маш их баярлаж байна, талархаж байна, талархаж байна гээд Баерчюс таваг руугаа гурвантаа мэхийн, — Мөн хүндэт хатагтай, ноёд оо, би бүхний анхаарлыг хандуулан хэлэхэд... хм... хм... бидний дунд Вильнюсээс ирсэн өндөр тушаалт зочин байна. Ноён Мунд замын холыг үл харгалзан, манай гэр бүлийг өөрийн биеэр хүндэтгэхээр зөвшсөн юм... ноёд оо, би тун догдолж байна... Вильнюсийн шуудангийн дарга хүндэт ноён Мундийн төлөө бүгдийг хундага өргөхийг урья гээд Баерчюс зүүн гар талдаа сууж буй нүдэндээ шилтэй давхар эрүүтэй хижээл тарган хүн рүү эргэж мэхийсээр хундагаа улаан поваарийн урсгал шиг гялалзах, хүндэт зочныхоо хамарт ойртуулан, — Ноён Мунд аа, тантай хундага тулгах боломж олгосон хувь заяандаа би баярлаж байна гэв.

	Вильнюсийн шуудангийн дарга хүндэтгэл хүлцэл үзүүлж сурсан хүний байдлаар инээж, тарган богино хуруугаараа хундагаа аван, босолгүй уруул руугаа аваачив.

	Гэвч гэрийн эзэн самгардсангүй.

	— Ноён Мунд болон их рейх урт наслаг гэж хэлэн хундагаа өргөв.

	Сандал дугаран, зочид босов. Ноён Мунд ч бас босов. Бүгд нэг хүн шиг Вильнюсийн шуудангийн дарга болон гурав дахь рейхийн төлөө хундагаа хоослов. Сандлууд байр байрандаа очив. Ганцхан ноён Мунд босоо үлдэв. Одоо тэр хундага өргөх ээлж болжээ.

	— Ноёд оо, надад үзүүлсэн хүндэтгэлийг фюрер болон Германд үзүүлсэн гэж би хүлээн авлаа. Sieg heil!1

	— Sieg heil! Sieg heil! Sieg heil! гэж комендант Ропп, гестапогийн дарга Христоф Дангель нар удирдан байх олон дуун нэгэн зэрэг давтав.

	— Би энэ ширээний ард эх орон нэгт алдарт нөхөртэйгөө болон германы үнэнч анд харамсалтай нь өвөг дээдэс нь хэдэн зууны өмнө Германы хувь заяа гэдэг бол соёлт бүх дэлхийн хувь заяа гэдгийг ойлгоогүй литвачуудтай уулзсандаа баяртай байна. Гэвч түүх хэдий хожуу ч алдааг заслаа. Бидний элэнц хуланц - морьтнууд маань танай энэ үзэсгэлэнт газар соёл авчрахаар амиа цөөнгүй өгсөн, тэгээд одоо бид тэдний ариун явдлыг гүйцэлдүүллээ, иймээс дайсан байгсадтайгаа анд нар шигээр нэг хундаганаас ууцгаая. Sieg heil!3 гээд ноён Мунд гараа дээш чулуудав. 

	Тэр дороо ширээний цаанаас хэд хэдэн гар өөдөө болов.

	— Sieg heil! Sieg heil! Sieg heil!

	— Эрхэмсэг, литва анд нар минь ээ! Та нарын хувьд дайн хэдийн дуусжээ. Танай үзэсгэлэнт газарт бид эрх чөлөө, энхийг авчрав. Германы цэрэг большевикийн дээрэмчдийг бут цохин Дорнодод цусаа урсгаж байна. Танай тариачид газраа амар тайван хагалж, боловсруулан, эмэгтэйчүүддээ дурлан, хүүхдээ өсгөж болно. Гэвч ноёд минь ээ, та нар ажиллаж, эхнэр юм уу нууц амрагаа энхрийлж байхдаа энэ аз жаргалыг хэн авчирлаа гэдгийг мартаж болохгүй. Германы баатарлаг армид бид та нараас тусламж хүлээж байна. Литва тариачны тарьсан тариа нь, гахайн утсан мах нь, сүү болон газар тариалангийн бусад бүтээгдэхүүн нь германы армийн эцсийн ялалтад туслаг гэж орчуулагч орчуулж дуустал ноён Мунд хүлээв, тэгээд хурц харцаараа суугсдыг нэвт харван байснаа төмөр шиг нарийн дуугаараа, — Герман түүхэндээ хэзээ ч ийм гялалзсан ялалтыг байгуулж байсангүй. Манай дивизүүд оросын уудам нутгаар хэдэн мянган километр явлаа. Бид Крымыг баттай барьж байна. большевикуудын эсэргүүцлийн эцсийн төв Сталинград удахгүй унана. Ноёд минь ээ, маргааш биш гэхэд нөгөөдөр Москва унана.

	— Sieg heil! Sieg heil! Sieg heil! 

	— Бидний өвөг дээдэс, Морьтны мөнхийн сүнсний биелэл болсон германы зоригт цэргийн төлөө, ноёд оо, би энэ хундагыг ерөөе.

	— Үндэстнийг ялалтаас ялалтад жолоодож байгаа аугаа их фюрерийн төлөө! Аугаа их германы мянган жилийн ирээдүйн төлөө! Deutschland, Deutschland über alles!

	— Heil!

	Хэдэн гар дахиад л өөдөө цорсхийв. Ноён Баерчюс ч гараа өөд шидэхийг шахсан боловч тээнэгэлзэв. Национал - социалист намын гишүүн биш болохоор болдог ч үгүй юм болов уу! гэж боджээ.

	— Өнөөдөр ч энд суух арга алга аа... гэж Адомас зэрэгцэн суусан эмэгтэйдээ шивгэнэв.

	Түүний зөв байлаа. Нэг нь нөгөөгөөсөө илүү эх орончирхсон үг хэлэн, удаа дараагаараа хундага өргөнө. Цэцгээр чимсэн сандал буйг өндөр зочид бүр мартжээ. Тэд түүх хойшид хэрхэхээс түрүүлж, мөнгөн хуримыг биш, харин хорин таван жилийн өмнө бүх дэлхийг ялсан Германы ойг тэмдэглэн баярлана. Комендант Роппод, Дундад литвийн үржил шимт тэгш талд эдлэн газартай, гестапогийн дарга Дангельд Украйны талд мөн л тийм (магадгүй, хоёр ч байж магад!) зүйлтэй болсон санагдаж, хоёул боолчуудын ясан дээр тогтон байх мянган жилийн рейхийн төлөө хундага өргөнө. Хотын ноён дарга, хошууны ахлагчтай (хундагатайг уух бүрийдээ улам доош мэхийнэ) хоёул доод үндэстэнд хамаарагдаагүйдээ, хүүхдүүд нь германы эмэгтэйтэй сууж, герман эрийн эхнэр болон, Германы эзэмшилд үр төлөө нэмэрлэх хувьтайдаа баярлан уйлах дөхнө. Хоёул, хотын дарга ч, хошууны тэргүүн ч, фюрерийн сэцэн билиг, германы ариун явдлын төлөө нэг нэг хундага өргөх болсондоо хувь заяандаа баярлана.

	Эх орныхоо төлөө өргөсөөр байгаад зочид багагүй уужээ. Нүд нь манантаж, хэл нь ороолдов. Хаалга олонтоо онгойн жорлон бараадаад эргэж ирэгсэд суудалдаа биш аль тааралдсан газраа сууна. Анд нар нь үнэхээрийн юм шиг, эмэгтэйчүүд нь хэзээ хэзээнийхээсээ илүү үзэсгэлэнтэй юм шиг санагдана. Баерчюсын өрөөн дэх бүх юм шилжин хөдлөв. Зочдын тал нь үлдэж, олон нь гэр гэртээ харьж эсвэл гадаа зогсоно.

	Адомас эв зай харж байгаад Милдагийн хажууд очиж суугаад Гедиминас руу ёжтой харж

	— Болох уу? гэж хэлэхэд Милда аальгүйтэнгүй инээмсэглэн

	— Мэдэхгүй, бид хоёр ялимгүй сээтгэнэлдэж байна гээд Гедиминас руу эргэн чангаар, — Гедиминастай байхад уйддаггүй юм гэж нэмэв.

	— Бүү маягла гэж Адомас гүвтнэв. 

	Милда босож явав. Адомас сандал зайчуулан Милдагийн сандалд суун, 

	— Баерчюсынх байдгаа харууллаа. Найр ч гэж хөлтэй еэ гэлээ.

	Гедиминас согтсон нүдээ залхуутай өргөв.

	— Ингэхээс өөр яах вэ. Охин нь Вильнюст германчуудтай сүлбэлдэж, хүү нь еврейг аллаа. Бусдын хөрөнгө хураан авав гэж нам дуугаар хариуллаа.

	— Чамайг энд үзсэндээ гайхан баярланам.

	— Хүмүүсийн, харамсахаас өөр аргагүй, өөдгүй байдлыг сонирхох гэж ирэв. Пологттолоо идсэн юмыг дахин идэх дур хавьд хүрдэггүй шүү дээ. Өнөөдөр бүр байдгаараа цадлаа. Heil sieg! гэж Гедиминас жигшилтэйгээр ярвайв. (Царай нь сармагчных шиг байв) Тэгээд хундага өргөв.

	— Чиний зарчим чинь тийм ч хатуу бус аж. Юу ч гэж булзах гэсэн чи бид хоёр эвсгээр номхон зогсож, мянган наст өвгөний эрүүл энхийн төлөө хундага тогтоолоо. Жилийн өмнөхөөсөө илүүгээр өнөөдөр чи намайг ойлгоно гэж бодном.

	— Гахай дээр орчих болохоор гахай шиг хуухир, харин заавал гахай шигээр бодох хэрэггүй. Би тэдний төлөө биш, өөрөөр хэлбэл та нарын төлөө биш, харин... төлөө өргөсөн юм. Гэвч юуны төлөө гэдгийг нь чи заавал мэдэх албагүй.

	Адомас дуугарсангүй. Толгой нь ялимгүй эргэнэ. Нүдний өмнө жирэлзэн байх хүмүүсийн сүүдэртэй, тамхины утаа болсон өрөө, сэлэн байх элдэв янзын амьтадтай, булингарт устай сав шиг ажээ.

	— Гедиминас чи дэмий юм ярилаа! гээд гомдох гэснээ Саргунасын үгийг санав.

	— Сарвуухан минь, бид цөм л нэг хэвээр цутгуулсан. Энэ ширээг адгийн амьтан зассан ч байж болно, гэвч бид Ропп юм уу Мундийн ноёдоос хэнээс нь ч илүүгээр энд суух ёстой юм, Баерчюс - мал, гэхдээ өөрийнх. Өөрийн юм үнэргүй. Цагаа болохоор ийм юмс ч биднийг дагана.

	— Тэд одоо ч та нартай хамт байна.

	Милда гаднаас орж ирэв. Адомас босож хажуудах сул сандал дээр суух гэтэл гестапогийн газрын дарга Христоф Дангель Милдаг хаалганы тэнд барьж авав.

	— Хатагтай Милда та баривчлагдлаа. Таны гэм юу вэ? Үзэсгэлэн гоо чинь таны гэмт хэрэг. Бид ийм дайсны өмнө яах ч чадалгүй, гэвч түүнийг бүслэн, олзолж авахыг оролдоно, ха-ха-ха!

	«Чалчигч». 

	Адомас зэвүүтэйгээр, Милдагийн хундагатайг хөнтрөв.

	— Нөхцөл байдал хүнийг заримдаа мал болгон түр зуур хувиргаж болно, гэвч байдал өөрчлөгдөхөд тэр бээр урьд байсандаа эргэн ордог юм, Гедиминас аа.

	Гедиминас Адомас руу харав.

	— Большевикуудын маягаар ярих юм бол чи арван таван сарын хугацаанд өөрийн шүүмжлэлийг өрнүүлжээ хэмээн гайхав.

	— Ухаан суусных гэж Адомас гунигтай инээмсэглээд, — Чиний ч зөв юм байсан, толгой алдан буцалж буй ус руу зүтгэж болохгүй. Өөр бусад юмны талаар бол маргаж болно. Хэнийг хэн дагаж буйг үзэх цаг ирнэ. Ер нь чи бидэн хоёрт, Гедиминас аа, учрыг нь олох хэрэгтэй юм байна. Би танайд очъё гэж бодсон авч, чи өөрөө мэдэж байгаа... Анд нөхөртөө муу санаалах хэрэггүй. Бид ийм үед амьдарч байна... Мөр мөрөө түшин явах ч цаг ирэх юм бил үү... гээд эргэж харав. Энэ ширээний буланд тэр хоёроос өөр хэн ч үлдсэнгүй. Тэр Гедиминаст шахаж суун, гараа сандлын нь түшлэг дээр тавиад Саргунасын ярьсныг нам дуугаар давтан, — Дээдэс маань ийм бодол, санаатай байхад... гэж тэр битүүлгээр яриагаа төгсгөв.

	Гедиминас минут хэртэй хөдөлгөөнгүй суулаа. Арагш нь самнасан урт үс нь туг тугаараа дух руу нь унжина. (Тэр, самаа олонтоо мартана) тамхи татахаа больсноос нь хойш түүнээс бичиг цаас, хус, хавьд өмсөөгүй хувцасны үл мэдэгдэм анхилам үнэр ханхлах болсон.

	— Өөрийн ард түмний өмнө буруутнуудын л санаа бодол гэж тэр хэлээд, — Муур шиг л бааж шээчхээд дор нь дарах гэж яардаг. Энэ ноёд ирээдүйгээр гэмээ цагаатгахыг найдаж байна. Үүнийгээ өөрийн гараар хийхгүй нь мэдээж. Би бусдын муу муухайг базахыг үл хүснэм! гэв.

	Эгээ л түлэгдсэн мэтээр Адомас сандлын түшлэгээс гараа татлаа.

	— Чамд үндэстний хувь заяа хамаа алга даа! гэж тэр намуухнаар дуу алдав. Чихэнд нь танил дуун хадаж, босож явах хэрэгтэй, эс тэгвээс андынхаа нармайг нээчихнэ.

	— Каунас дахь тэр этгээд чинь Кубилюнастайгаа хамт, үндэстэн биш.

	— Айж байна гэдгээ шууд хэлчих л дээ! Сургууль дээр хүүхэдтэй үймэлдэж, шүлэг зохиох нь толгойгоороо азаа үзэхээс хялбар.

	— Миний үзэл санаанд үзэл суртал байдаггүй. Иймээс толгойгоороо дэнчин тавих хэрэггүй. (Гедиминас хортой инээв). Өөртөө байр гаргахын тулд өөр нэгийн толгойг авах хэрэгтэй гэж та нар боддог уу, би бол газар тэнгэр бүгдэд хүрэлцэхээс хойш хүн бүр чадах чадахаараа амьдраг гэж боддог. Таутининкчууд байхдаа нэг хэсгийг нь, большевикууд нөгөө хэсгийг нь ал гэх юм. Германчууд бол, герман биш нь замаас тонил гэж байна. Өөр нэг засаг, танай засаг тогтлоо гэхэд дахиад л толгой өнхөрч, бүгдийг шорон, хөдөлмөрийн лагерьд хөөнө. Ойг учир утгагүй цавчихад нь би яагаад туслах ёстой юм? Би өөрөө өөртөө ой мод, мөн өөрөө ойн цагдаа.

	Хажуугийн өрөөнд Ропп германы нисэгчдийн дууг аялав. 

	Гедиминаст сонсгохын тулд Адомас дуугаа өндөрсгөв.

	— Бусдын толгойг хэрхэн өнхөрч буйг харан хажуугаас ажиглаж зогсох нь мэдээжээр тохиромжтой л доо! Яруу найрагч шүү! Хараач, сайхан хүслэнгээс дээгүүр гэнэ. Энэрэхүй үзэлтэн! Сарвуухан минь, чамд хэлэхэд чиний энэрэхүй үзэл сохор зоосны ч үнэгүй. Тачаадавч чадалгүй болсон хүний дэмий оролдлогоос өөр юм биш. Зөвхөн ёолж уйлж л чадна. Германчууд ингэж ч байна, тэгж ч байна, гэмгүй өчнөөн хүн үрэгдлээ... Тэд нь үнэхээр тийм гэмгүй юу гэдэг нь бас асуудалтай. Гэвч сарвуухан минь, чамд илэн далангүй хэлэхэд ой руу  зугтан дээрэмчидтэй сүлбэлдэж, германчуудыг цохиж буй оросуудыг, чамайг ойлгодгоосоо илүү ойлгох юм... Бусдыг шүүлгүй, дуугүй л байж байвал болох сон, эрлэгт өвчүүл гэж. Будаа чанаагүй хүн, хэдий хэр давс хийхийг зөвлөж хэрэггүй.

	Гедиминас гартаа жүнзээ эргэлдүүлэн түүний ярихыг нүүрэндээ ёжилсон инээмсэглэл тодруулан сонсоно. Аажмаар инээмсэглэл нь арилан нүд нь барайв. Гедиминас учраа олохыг болив.

	— Энэ хорвоог би бүтээсэнгүй болохоор түүний төлөөнөө үүрэх юм алга даа гэж итгэмжгүйхэн хэлэв.

	— Бас нэг буруутан нь бурхан болов оо! гээд Адомас үл тоосон янзаар инээв.

	— Байхгүй юмыг буруутгаж болохгүй.

	— Тийм ээ, бүх дэлхийд чи ганцаараа... 

	— Үгүй, бас архи бий. (Гедиминас хоёр жүнзийг дүүргээд хоёул хоослов) Германчууд тэнцүү байдалд дуртай. Энэ булингарт шингэний тал хувь нь дээшээ гарч, яг тал нь биеийн доод хэсэг рүү орж буйг чи мэдрэхгүй байна уу? Би ч ноён Баерчюсын бэлтгэл ордныг үзэх хүсэлтэй байна.

	— Яах вэ дээ, үүн дээр бидний сонирхол нийлж байгаа нь яамай даа гэж Адомас дооглонгуй хэллээ.

	Тэр хоёр арайхийн босож итгэлгүйхэн алхсаар хашаа руу гарав. Гадна хаалган дээр чийдэн асаж харанхуйн дундаас цэцэрлэгийн нэг хэсэг, жорлонгийн хана, хоёр хөнгөн тэргийг гэрэлтүүлнэ. Зайдуухан, хашаа налан, харуулын эсэсийн хоёр хүн зүүрмэглэн байгааг тэд ажигласангүй. Жорлонгийн дээр мөн л бүдэгхэн чийдэн гэрэлтэнэ. Хот тэр аяараа харанхуй далайд умбаж энэ ертөнцөд юу ч үлдсэнгүй зөвхөн энэ хав харанхуй хоосон дотор хашаа, машинаар дүүрч, бүхнийг идэж, ховх долоон ханатлаа зугаалах гэсэн хүмүүс (эс тэгвээс маргааш бүх юм өнгөрнө) чихцэлдсэн ганц байшин тэсэж үлдсэн арлын хэсэг болон Нойн хөлөг онгоц адилаар займчина.

	— Хаалгаар гарч шээх гэсэн яагаад ч юм залхуу хүрээд байна. Энэ машинуудын аль нь манай хүндэт, шуудангийн даргынх вэ? Хигээс нь бөхжиг гээд дугуйг нь норгочих юм сан гэж Гедиминас хэллээ.

	Адомас чимээгүйхэн инээвхийллээ.

	— Сарвуухан минь, чи бид хоёр ч болтлоо уужээ.

	— Салхинд гараад дэндчихлээ гээд Гедиминас захын машины араар ороход Адомас ч хойноос нь дагав.

	 

	Тэс модны мөчир хугалан

	Тэр л ой дундуур би хэрхэн явав аа... 

	 

	гэж Нойн хөлөг онгоцны нэг хажууд муухай дуугаар орилов. Бүх цонх гэрэлтэй аж.

	— Литвачууд яллаа гэж Адомас өмднийхөө сүүлчийн товчоо арайхийн тайлан хэлэв.

	— Ийм түүхэн үед... гээд Гедиминас, — Тусгаар тогтнолын төлөө бидний хийж чадах юм энэ. Үндэстний нэгдлийн төлөө нэрээ хугалсан эсэргүүцэл. Гэвч чиний өөдгүй цэрэг болохыг би үзэж байна. Дээшлүүл, дээшлүүл. Сум бүрийг тоолон оно. Хаалгыг нь онил. Рурийн сайн чанарт болд. Страдивариусын хийл шиг дугарч байна.

	— Хэн нэгэн хүн ирж байна... гэж сэжигтэй чимээ сонссон Адомас шивнэв.

	— Түүхийн алхаа. Чиний генерал Кубильюнас... гэж Гедиминас өчив.

	Тэр үгээ хэлж гүйцээсэнгүй. Автомат буу ямар нэгэн юм шүргэн чимээ гарч, тэр дорхноо

	— Hände hoch!4 гэсэн тушаал тасхийв.

	Хэн нэг нь тоглоом хийж байна гэж бодон тэр хоёр эргэх гэтэл ширүүн дуун дахин хадав.

	— Би цагдаагийн газрын дарга Вайнорас байна гэж Адомас гараа өргөн болхи герман хэлээр шулганав. 

	Тийн хэн нэгэн хүн огцом хөдөлгөөнөөр гэрнээс нь гар бууг нь гарган авахыг мэдэрлээ. Танил дуунд чих нь дүлийрсэн тэр, эргэн хартал автомат бууны амтай цээжээрээ мөргөлдөв. Зайтайхан эсэсийн хоёр дахь цэрэг үзэсгэлэнгийн баримал хүний зассан царай гарган, буугаа яг зэхсэн зогсоно.

	— Гар бууг минь аль! гэж Адомас хилэгнэн хашхирч, — Миний хэн болохыг үзэхгүй байна уу? гээд погон руугаа нэг гараараа зааж, нөгөө гараа мөн буулгах гэтэл германчууд хашхиран бууны замаг тачигнасан тул хоёулыг нь өргөхөд хүрэв.

	— Ноёд оо, журамтай байна уу, өмдөө товчлохыг зөвшөөрнө үү гэж гэнэт согтуу нь гарсан Гедиминас гуйв.

	— Цус гэж, бууг минь аль! Би аль нэгэн дээрэмчин биш, өөрийнх... Цагдаагийн газрын дарга. Цус гэж, бууг минь аль! гэж Адомас эгээ л гараас нь үл үзэгдэх утсаар дүүжилсэн юм шиг хоёр тийшээ найган хашхирна.

	Ноён комендант, шуудангийн дарга хоёр сэрүүн агаарт гармаар санагдсан юм уу, эсвэл хашаан доторх чимээг сонссон юм уу, юу боловч хоёр герман гарч ирэв. Тэр хоёр эргүүлийн илтгэлийг тун ч анхааралтай байдлаар сонсож, мөн учирт нь хүрэх гэж байх зуур Адомас, Гедиминас хоёр гараа өргөсөн хэвээр, гар чийдэнгийн нүд гялбасан гэрэлд зогсов. Чингээд гестапогийн дарга штурмфюрер Дангель ба өөр нэг зочин комендантын газрын офицертой гарч ирлээ. Ийн доромжлон төөнөх дөрвөн хос нүд хувцасных нь хуниас бүр дээр тусан хэсэв. Хашаан дотор зочид дүүрэв. («...Meine Damen und Herren, bitte alle in den Hof... Ein seltenes Spektakei... bihr werdet nicht bereuren... Kommt alle schneller in den Hof...5») Тэр хоёр хэдийгээр согтуу байсан ч гэлээ чармай нүцгэн болгон хувцсыг нь тайлахын тулд хүний хувцсыг заавал мултлах хэрэггүйг ойлгожээ.

	 

	 

	— VII —

	Өчигдрийн хийснээ бодохоос айдас хүрнэ. Архи уусныхаа дараа юу болсноо санадаггүй хүмүүс л сайхан юм. Хашаан дотор болсон тэр тэнэг явдлын дараа Гедиминастай хамт явах байжээ. Өөрийгөө доромжлуулан байхыг зөвшсөн туулай зүрхтэн биш, ноён германчуудад өчүүхэн ч анхаарал хандуулахгүй байгааг бүгд үзэг! Гэвч олонтоо тохиолддогийн нь адилаар энэ удаа ч айдас нь бүхнийг дарж, шийдвэр зориг дутсан. Уур хилэндээ дэлбэрэхэд бэлэн байсан ч гэлээ германчуудтай үнсэлцэж, инээсний нь хариуд адилхан инээн, хилэгнэсэндээ шүд нь хавшин байвч бусдын хамт найрсгаар инээнэ. «Цагдаагийн газрын даргын зэвсгийг мулзалсан гэнэ ээ! Ха-ха-ха». Хашаан дотор цугларагсдын энэ зүхэлт инээд түүний чихэнд нь хангинан, үүнийг намжаахын тулд хундага хундагаар нь уусаар байв. «Одоо шударга эх орон ч бүр хоёр нүүртэй байна» гэсэн Саргунасын үг тархийг нь өрөмдөнө. Хоёр дахь нүүр нь дахиад л улам улам тодрон аюултай зайнд тодрон ирж буйг үе үе мэдэрнэ. Чингэхэд үлдсэн жаахан хүчээ шавхан хоёр дахь биеэ түлхэн холдуулахад тэр нь хормын зуурд арилна. Тэгснээ харанхуйн дундаас дахин гарч, нүдний нь өмнө эрээлжилж, гар чийдэнгийн гэрэлд гар өргөн зогсох өөрийгөө үзнэ. «Юуг хүснэ вэ, эрлэг ав гэж, өөрсдийнхөө танихгүй байна уу? Ноён комендант аа... Herr Kommandant». Гараа буулгаж урагш алхав. Гурван хүн, хоёр нь араас, нэг нь өмнөөс нь «Halt! Halt! Halt!»6 гэв. Тэр хэдийгээр гар чийдэнгийн хурц гэрэлд нүд нь гялбасан ч цээж рүү тулгасан бууны амыг үзэв. (Үгүй зөнгөөрөө мэдсэн байх). Тийм ээ, ноён германчуудын сэтгэл санаа өндөр байв, тэдний жүжигт үзэгчид хэрэгтэй байсан... Тэд ширээний ард суун болсон явдлыг тохуурхан инээж байхад ноён Ропп «Оросуудыг бол бид ийм явдлын нь учир буудах байсан...» гэв. Уужим өршөөнгүй инээмсэглэлээр (гэхдээ нүдэнд нь сүрдүүлэг гялсхийв) энэ үгийг хэлсэн бөгөөд тэр бээр өөрийгөө ивээгчидтэй үнсэлцсэн, юутай ч гэсэн оросуудаас дээгүүр байгаагийнхаа төлөө хундага тулган уув. «Ноён Вайнорас аа, бид фюрерийн төлөө, эх орныхоо төлөө хундага өргөхөд та юуг нь идье дээ гэсэн шиг таваг руугаа харж байсан» гэж гестапогийн дарга хэлэв. Тэгэхэд нь Адомас «Литвийн ард түмний үүрд мөнхийн анд их германы төлөө» хундага өргөж, уусан хундаганыхаа тоог нэгээр нэмэв. «Большевикууд цөм гахай. Эх орон гэж юу болохыг гахайнууд ойлгоно гэж үү?» хэмээн шуудангийн дарга ноён нэмэн өгүүлж, өөрөө огтоос гахай биш болохоо, цусандаа большевизмын нян байхгүйгээ батлахын тулд дахиад л хундага өргөх хэрэг гарлаа. («Большевикуудын цайз Кремль дээр Гурав дахь рейхын туг мандахын төлөө»).. Тийм ээ, энэ хундаганаас л хойш бүх юм буруу тийшээ эргэсэн. Айснаас хүйтэн хөлс нь цутгасан ч, хоёр дахь нүүр нь дахиад л гадагш гарч ирэхийг, түүнийг буцаан цохих хүчгүйгээ ойлгов. Явахаар босохыг оролдоход толгой нь багваахай цэцэг адил хөнгөн, хоосон, бөгсөн бие нь тугалга цутгуулчихсан юм адил байв. «Ноён... шуудангийн дарга аа, та литва үндэстний юуг нь мэднэ вэ?.. Тэднийг ойлгодог уу, ойлгохыг оролдсон уу? Та нарт галуу, өөх, өгөөд л бай («Liebe Mutter, Eier, Butter...»)7 Клайпедийг өг... Ноён комендант аа, сарвуухан минь, буруу ярьж байна гэх үү? Ганц, усан боомтыг маань авсан. Далайд орох цонх... Гэлээ ч гэсэн ноён Дангель, бид та нартай хамт. Та нарын албанд зүтгэнэ... Үнэн сэтгэлээсээ, фюрерт, Германд. Өөрийнхөнд юу үлдэх вэ? Ноён комендант аа... Өөнийхөнд өчүүхэн юм үлдэнэ. Өөрсдийн зарц нараа доромжил, доромжил, гэвч нэг удаа тэд хярамцгаа идэхгүй хаяж магадгүй. Ноён, шуудангийн дарга аа, ер нь магадгүй шүү... Энэ погондоо намайг дуртай гэж бодно уу, сарвуухан минь, өмсчих аятайхан костюм олдохгүй гэж бодно уу? Цагдаагийн газрын даргын дүрэмт хувцсанд шунах юм над алга, ноёд оо!.. Маргааш огцрох тухай өргөдлөө өгнө, хүсэлтэй нь миний суудалд очиж болно. Шуудангийн ноён дарга аа, та ч болно шүү дээ...» Бах нь ханаж энэ бүгдээ ганц амьсгаагаар урсгав. («Ноён комендант аа, май гудар! Дангель ч бас адил! Шуудангийн дарга тэжээгдсэн гахай чи ч гударчих! Ариун үнэнд хахаж цац...») 

	Хэрвээ шуудангийн дарга гэнэт, хутга дор орсон торой шиг дугаран Адомасын эрүү рүү нударгалаагүй бол тэр дахиад юу ярих байсныг бүү мэд. Тэр хариуг нь өгөөгүй. Өгөөгүй нь ч болсон юм, бурхан минь. Зөвхөн босон харайж (тугалга нь гэнэт хөл рүү нь цалгив) тэр дороо комендантын аймшигт харцтай мөргөлдөөд эргээд сандал руугаа хургав, айдас төрөн, үл өршөөм харц, түрүүхний хашаан дотор тулгасан бууны ам шиг түүнийг нэвт ширтэнэ. Шуудангийн даргын цохилтоор ямар нэгэн юм байрандаа очиж бүх зүйл хуучин хэвдээ орлоо. Баерчюс татаж унадаг өвчтэй хүн шиг чичиргэнэн татвалзаж, (тахианых шиг хүзүүнээс нь халзан толгой нь унах гэж буй юм шиг санагдана). «Гэртээ харь, Вайнорас одоохон гэртээ харь! Өдөөн хатгагчид манайд байх газаргүй» гэж гонгиноно. Хөөхгүй ч байж болох байсан. Милдагаар түшүүлэн тэр өөрөө явахад замд нь түүнийг түлхэв. («Ямар чөтгөр түлхээд байна...») Бүдэг гэрэлтэй гудамж харанхуй, эл хуль. Ажин түжин дунд Милдагийн гутал нь залхуутай чангаар тожигноно. Хар өнгийн гар буугаар хэн нэгэн хүн нуруу руу нь шагайн араас нь гэтэн байх шиг санагдана. Гэнэт тэр гудамжны гэрлэн цэгтэй харанхуйгаас, хий үзэгдлийнх шиг байшингийн дүрснээс айж, ойд аваачин орхисон хүүхэд шиг уйлав. Милда түүнийг тайвшруулах гэвч, өөрөө бас уйлчихлаа. Ийн дэр хуваасан олон шөнийн дараа тэдэнд ор нь дахиад л нарийдаж, царцсан юм шиг байсан хүсэл нь амилсанд тэр баярлав.

	Гэвч өглөө дөнгөж нүдээ нээнгүүтээ л ширээ, лонх таваг, ноён комендантын мушилзан мурийсан хоншоорыг үзлээ.

	— Чи тэнэг амьтан, тэнэг... гэж Милда түүнийг хүйтэн нүдээр харж хэлэв.

	Түүний дуунд харуусал, урам хугарал, тэгээд ч зогсохгүй үзэн ядалт л байхаас шөнийн нь хайр энхрийллийн сураг ч алга. Энэ эмэгтэйтэй өвөр зөрүүлээгүй мэт.

	— Уучлал гуйх хэрэгтэй юм сан гэж тэр шулганав.

	— Би уучилж байна гээд тэр бээр, аймшигтай ч гэсэн ойлгогдохгүй утгатай, айдас төрүүлсэн хачин харцаар харав.

	«Үнэхээр ноён комендант дээр очих хэрэгтэй юм. Өчигдөр гахай шиг болсныг минь өршөөнө үү. Тун харамсаж байна. Ноён ахмад аа, намайг уучлаач...» гэж Адомас өрөөндөө ирээд сууж байхдаа бодлоо. Харилцуураа авах гэснээ гараа татав. Хэрэггүй, юу юу ч болоогүй байхад ингэх хэрэггүй. Тэд ч өөрсдөө гар чийдэн тусгаж байхдаа бас л өөдгүй зан гаргасан шүү?..

	Үд хүртэл өрөөн дотуур нүсэр хүндээр алхалж, ширээнийхээ өмнө зогсож, байцаалын бичгийн зузаан хэргийг хоосон харцаар ширтэн байлаа. Жижүүр орж (ноён дарга аа, ийм хэрэг гарлаа) ирсэн боловч Адомас учрыг нь олохыг хичээсэнгүй. («Бугянис юу хийж байна, чөтгөр авмар»). «Энэ өрөөнд журамт хүн цөөхөн орох юм. Алуурчид, хулгайч, дамчид л ордог. Би энд адгийн барлаг адилаар муу муухай ялгадсыг нь ухаж, бусдын талбайг бордох ёстой аж... Цагдаагийн газрын ноён дарга аа... Погоон зүүсэн цэвэрлэгч минь, Ха-ха-ха!»

	Жижүүр дахин орж ирэн Лауксодисаас ирсэн Пятрас Кучкайлис уулзъя гэж байна.

	— Бугянистай уулзуул!

	— Тун чухал хэрэгтэй гэнэ. Дарга тантай л уулзахыг хүсэж байна... 

	— Тэгж л их хүсээд буй юм бол хүлээж байг.

	— Бас Жакайтис сумангаас чөлөөгөөр ирсэн мөн л тантай уулзах гэнэ. Гэвч тэр тун их согтуу байна... 

	— Эрлэг рүү хөө!

	— Ноён дарга аа, тэгэх нь тийм ч амаргүй байна. Буутай, тэгээд сүрдүүлэх юм. 

	Адомасын уур дүрсхийв.

	— Нааш нь оруул! Чөлөөгөө шоронд өнгөрүүлэхийг хүсэж л дээ!.. 

	Тийн Жакайтис, гуйвж ганхан зогьссоор өрөөнд нь орж ирэхэд, 

	— Ноён Жакайтис зугаалж байна уу? Зэвсгээ хураалга гэж зандрав.

	— Ноён Вайнорас аа, би зэвсгээ хураалгахаар тан дээр ирээгүй гээд Жакайтис унтарсан янжуураа бичгийн ширээн доогуур нь нулимж хаяад сандалд чимээтэй лагхийн суув. Мах нь барагдсан зэхгэр царай, бөлцийсөн нүд, нарийхан урт хүзүүн дээр нь могойных шиг толгой нь ганхана. Гэлээ ч цэргийн дүрэмт хувцас нь зүй ёсоороо, бүсээ чанга бүсэлж, гутал нь гялалзан, товч нь унаагүй аж. Тэгээд, — Долоо хоногийн амралт авсан. Алба сайн хаасны учир шүү. Тэгээд л явж байна, ноён дарга аа. Анд нөхөд, ар гэр, танил талынхнаараа зочилж явна. Эхнэрээ чимхэлж байна. Нэг үгээр хэлэхэд гар хумхин суухгүй байна. Чам дээр ч ирлээ. Нэг шил юм хуваан ууж, надаар бусдыг буудуулахын тулд чи намайг сумнаас аварсан сайн цагийг дурсвал яана. Хөдөлмөрийн суман. Ха-ха-ха! Хөдөлмөрийн зэвсэг нь винтов буу, барилгын материал нь хүүр. Яах вэ дээ. Адольф Гитлерийн төлөө тулалдахаар тангараглан гарын үсгээ зурсан. Дарга минь, чи намайг аятайхан, өөр юу ч гэх аргагүй аятайхан газар оруулсан, тусыг чинь яаж хариулахаа мэдэхгүй байна... гэв.

	— Юу хэлснийг минь сонсов уу? Зэвсгээ хураалга! гэж Адомас ууртаа шатан хашхирч, — Эсвэл комендантын газар луу утасдлаа гэхэд

	— За яах нь вэ? гэж Жакайтис аягүй инээмсэглэн, гар буу байгаа шинелийн халаасыг тэмтрэн, — Энэ машин буф! гээд чиний гэдэс рүү буудаж чадна. Санамсаргүйгээр шүү. Нэг хүнээр илүүдэх, дутах түүнд чинь юу ч биш. Ноён дарга аа, бид тэнд нэрэлхэж сураагүй юм. Беларусын партизаны тосгоныг бүсэлж, өвгөд, авгай нарыг дүүжлэх юм уу, автомат буугаар шүршиж, улаан тахиаг эцэс болгоод цааш явцгаасан. «Бид явнам, явнам бусдад үхэл таринам». Гэтэл цагдаагийн газрын хамуутай хулгана чи ийм залууг, комендантын газраар айлгах санаатай шүү! Алуурчныг үхлээр айлгана гэнэ ээ.

	Уурласнаас чичирсээр Адомас гар буугаа гаргаж ирэв.

	— Гараа ширээн дээр тавь!

	Жакайтис хөхрөв.

	— Ноён дарга аа, бууд бууд. Миний хувьд амь алдах минь гарзтай юм биш. Нэг өөдгүй амьтан л хорогдоно биз... Шуудхан хэлэхэд хэн нэгэн хүн ар дагз руу минь буудчихаасай гэж олонтоо бодсон. Ядарч гүйцлээ... Буудаад л байна, буудаад л байна, шатаад л байна, шатаад л байна, эцэс төгсгөл гэж алга. Ноён дарга аа, буудахгүй яав? гээд Жакайтис салганан, хацар луу нь нулимс урсаж, — Хаашаа ч эргэсэн бүх юм нүдэнд харагдаж байна. Тэнхэл алдсан хөгшид, орилоо хүүхдүүд. «Zaco ty nas, pan Zakajtus8» Амьд үлдсэний чинь төлөө, албин чөтгөртэй хэлхэлдсэний чинь төлөө. Пиф-паф. Трах-та-ра-рах... Нямунис Марюсыг алсан... ямар ч Нямунисийг би алаагүй, худал хэлсэн юм. Нямунис хүн шиг зугтан, харин би золгүй хулчгар... 

	— Гар... гэж Адомас сул дуугаар хэлэв.

	Жакайтис толгойгоо өргөн, архи нь гарсан үзэн ядалт нүдээр Адомасыг харлаа.

	— Нааш ирэхдээ би чиний хоншоорт сум зоох бодолтой байсан. За яах вэ тэвчье. Миний төлөө өөр нэг нь зоог гээд арайхийн бослоо.

	— Тонил! гэж Адомас бууныхаа гох дээр хуруугаа тавин шүд зуун хэлэв.

	Жакайтис, хажуу талаараа хаалга руу зүглэв. Чингээд хаалган дээр очоод огцом эргэж, гар буугаа гаргаад, Адомас суудлаасаа босон харайхыг үзээд баяртайгаар инээлээ.

	— Дараа болъё доо, ноён дарга аа, байж л байгаарай.

	Адомас цонх руу очин хоёр далавчийг нь нээв. Амьсгал нь бачимдан, усан хулгана болжээ. Өрөө нь сүрхий дайвалзан, Гитлер, Кубилюнасын зурагтай, балиар хана эргэлдэнэ. Хаа нэг рүү хоосон дотор эргэлдэх тор гэсэн үг. Харгалзагч торыг ялимгүй онгойлгон түүн рүү дараачийн араатныг оруулна... Адомас гуйвсаар ширээндээ очин сандал дээрээ суув. Хаалгаа түгжих юм сан. Юу л болбол болог. Гэвч босох тэнхэл байсангүй. Бөөн бичиг тохойлдон сууж, зүрхэнд нь шийдвэр боловсрон буйгаа мэдэрнэ. Хайртай эхийн харамгүй тэврэлт адил өргөн талбай түүний өмнө гарч зөвхөн өөртөө, бас энэ талбайн мэдлийн, чөлөөтэй сул хагалсан, зөөлөн газраар явж, төрөлх нутгийн нь үржилт хэвлий түүнийг ээж, өндөр тэнгэр нь ивээнэ. Тийм ээ, өвгөн, ногтоо сэлбэж байхдаа хэлсэн нь мянгантаа зөв байжээ! Адомас эцгийнхээ үгийн зөвийг ойлгохтой зэрэг бүх юм энгийн хялбар болж, өрөөн доторх юмс эргэлдэхээ больж байр байрандаа орон, өрөө нь гараад хэзээ ч ирэхгүй байж болох энгийн өрөө л болов. Төрсөн гэр нь хүүдээ нүүр өгч, хайртай эмэгтэй нь дурлаж байснаараа дурлана. Тийм ээ, ноёд германчуудаа бид бие биесгүйгээр болно оо.

	Хаалганы гадна хөлийн чимээ гарлаа. Адомас сандалдаа налан сууж, китель цамцаа засав. «Энэ сандал дээр зочны эрхтэй сууж байна. Хэрвээ Кучкайлис гэгчид Бугянис муу байгаа бол шинэ даргатай болохыг хүлээг дээ...» 

	Гэвч жижүүрийн цагдаа биш, гестапогийн дарга Христоф Дангель орж ирлээ. Хаалгаа дөнгөж онгойход Адомас түүнийг танив. Хэдэн метрийн газар үнэртэх үнэртэй усны хурц үнэр, өөртөө итгэсэн хүний итгэлтэй цөөн хөдөлгөөн, эрчимтэй алхаагаар нь танив.

	Адомас босов. Өрөө нь дахиад л эргэлдэж, өөрөө мөн л ахин торонд оров.

	— Sehr schön, Herr Sturmführer. Bitte nehmen Sie Platz9

	— Oh nein10 ноён Вайнорас, би удахгүй. Манай мэргэжил залхуурлаас цэрвэдэг, за бас сандалд заримдаа зүү хатгасан байдаг гэж Дангель, зөвхөн нүд нь жинхэнэ мэт санагдах, гонзгойвтор, хуванцар юм шиг нүүрээрээ инээв. Чингээд толь шиг гялалзах гуталтай эгц урт хөлөн дээрээ зогсон, өрөөг нь ажиглан харна.

	— Танд утасдаад... очих гэсэн юм... гэж Адомас чичрэн байх өвдгөө яаж ч чадахгүй гүвтнэв.

	— Хэдийгээр би ажилтнуудаа ажил дээрээ хүлээн авдаг ч, заавал над дээр очих хэрэггүй. Заримдаа тэдэн дээрээ өөрөө очих нь сонирхолтой байдаг.

	— Өчигдөр би их согтжээ... ноён штурмфюрер би тун их гэмшиж байна.

	— Танай ардын "эрүүлдээ бодсоноо согтуудаа" гэдэг, тун ч ухаалаг цэцэн үг байдаг.

	— Ноён Дангель... гээд Адомас хатсан уруулаа долоов.

	— Ноён Вайнорас тайвшир. Заримдаа өөртөө тохуурхаж болно. Хүзүүнд нь дүүжлүүрийн гогцоо оруулаад байхад ч инээсээр байсан нэг амьтныг би мэднэ гээд Дангель ханыг анхааралтай ажиглан, өрөөг нь тойрч, дараа нь Адомас руу эргэн, юуг ч үл илэрхийлсэн хоосон нүүрийг нь хоёр хэсэг болгон хуваасан нөгөөх л зэвүүн инээмсэглэлээрээ инээж харан Остландын комиссар Розенберг энд өөрийнхөө зураг үгүйг мэдвэл, тун ч их гайхна даа. Фюрер ч гэсэн... нэг генералархуу юмтай нэг дор байгаа нь түүнд тийм ч их хүндэтгэлтэй юм биш дээ гэхэд,

	— Ноён штурмфюрер, бид засаж хадна аа гэв.

	— Энэ цагаан адууны хэрэг бүр байхгүй гээд Адомасын ард өлгөөстэй байх илд барьсан морьтой хүний зурагтай Литвын сүлдтэй хана руу нь Дангель гараараа зааж, — Байхгүй улсын төрийн сүлд... Ноён Вайнорас та үзмэрийн ховор зүйл цуглуулдаг юм уу, эсвэл түүхээс хоцорчээ гэвэл

	— Авъя... гэлээ.

	— Цагдаагийн газрын даргын өрөөнд цагийн аяс мэдэгдэж байх ёстой. Тэр нь орж ирэгсдэд сайн нөлөө үзүүлдэг.

	— Ноён Дангель, ойлгомжтой байна.

	Гестапогийн дарга цонх руу очин, гудамж руу хараад дараа нь цэргийн ёсоор эргэж, хаалга руу аажимхан явав.

	— Хөл нүцгэн хүний хөл цэвэр байна гэдэгт итгэдэг хүмүүсийн нэг бишийг минь нөхөр Вайнорас та мэдэж аваарай. Та бүх л товчоо товчилсон байгаа ч таны аль мөрөнд мэнгэ байгааг би шууд хэлж чадна. Манай мэргэжлийн хүмүүс бол далдыг мэдэгчид байдаг. Иймээс, толгойдоо байгаа урьд өмнийн дарамтыг хаяхыг зөвлөе. Урьд би гимназад байхдаа хуучин өлгийнхөө үнэрийг биширдэг байсан гэвч энэ нь зөвхөн балчир насанд л хэрэгтэйг ойлгосон. Ухаант хүмүүс гэнэхэн хий мөрөөдлөөр бус түүхэн төлөвийг ухаантай дүгнэн үзэж аж төрдөг. Бүх талаасаа хүчирхэг хөршид шахагдсан жижигхэн ард түмэн эрт орой хэзээ боловч уусах жамтай (Дангель, багш хүний эвлүү дуугаар ярьж, нуруугаа үүрэн өрөөн дотуур алхана). Нөхцөл байдлын аятай тохирол литваг зэрлэг Дорнодын биш, соёлт Барууны тэврэлтэд оруулсанд баярлах хэрэгтэй. Нялуун зантай мангуунууд германчлагдана гэж та нарыг айлгаж байна. Пруссчууд ч гэсэн бас л германчлагдсан шүү дээ. Тэгээд юу алдав? Танай жематийнхан газраа модон анжсаар хагалж, цуцлын гэрэлд суун, хүүхдүүд нь хаант оросын харгис цагдаа нараас нуугдан ном үзэж байсан тэр үед чинь пруссийн тариачид манай өнөөгийн литва тариачдаас илүү сайн аж төрж байсан. Литва Баруунаас бүтэн зуун жилээр хоцорчээ. Танай вангууд загалмайтнуудаас нутгаа хамгаалан цусаа их урсгасан ч гэлээ Литваг биш, хожим нь хариу талархал болгон та нарт боолын гинж зүүж өгсөн Дорнодыг хамгаалж байсан. Энэ бол алдаа байв. Харамсалтай нь одоо ч гэсэн зарим нэгэн хүн түүхэн зайлшгүйг утгагүйгээр эсэргүүцэж, зөв замаас гарч эртний тэнэгүүдийн гаргасан жим рүү орохыг оролдож байна. Ноён Вайнорас аа, тантай илэн далангүй байгааг минь харж байгаа биз. Ухаант хүнийг эхлээд зоригийг нь мохоохыг оролдох хэрэгтэй гэдэг үзлийг баримталдгаа хэлье. Нугасыг нь тасалж хэзээд амжина... 

	Дангель бичгийн ширээний нь дэргэд зогсон, хүүрнэл ярианыхаа туршид анх удаа Адомас руу нүдээ өргөн харав. Гүн ногоон нүдний харц нь дулаан нөхөрсөг аж.

	— Ноён Дангель би таныг ойлгов гэж Адомас мод шиг хөшсөн уруулаараа бувтналаа. Хөшингө юм шиг зан, инээмсэглэл нүүрийг нь хоёр хуваан харц нь гөлийв.

	— Үгүй, ноён Вайнорас та намайг бас ойлгоогүй байна, гэвч ядаж эргэцүүлэн, бодоход хүргэнэ гэж найднам гээд Дангель бугуйн цагаа хараад, албан ёсны хүйтэн байдлаар Herr Polizeichef надад чухал гуйлт байна гэв. Адомас өөрийгөө жигшивч, номхон зогсоод

	— Ноён штурмфюрер, таныг сонсоход бэлэн байна гэвэл,

	— Манай байгууллагууд ойр нягт ажиллагаатай байх ёстой санагддаг. Маргаангүйгээр танай мэдлийн асуудал байвч гестапогийн сонирхлыг татсан тийм чухал зүйл байна. Ганц талаар шийдэх нь заримдаа алдаанд хүргэдэг гэлээ.

	— Зөвлөлдөж л байя... 

	— Энэ чинь яг оносон үг гэж Дангель, Адомасд нарийн цагаан алгаа өгөн дуугараад, — Илүү аятай яриа ярихаар уулзах хүртэл, ноён Вайнорас аа, баяртай. Миний ирсэн нь танд эвгүй ч байж болох, гэлээ ч би сайн морийг ташуурдах дургүй, давирахад л боллоо гээд цэргийн дүрмээр өсгий дээрээ эргэн хаалга руу алхлаа.

	Адомас сандал дээрээ салхийв. Тэр бие махбодын хувьд ч сэтгэл санааны хувьд ч шалдаа буужээ. Тулааны дараах талбар шиг толгой нь хоосон. Зууралдсан манан дунд ямар нэгэн үлгэр домгийн юм шиг уул нурууны дүрс овооролдоно. Энэ эмх замбараагүйн дотор «Хоншоор луу нь нулимж яагаад болдоггүй юм, яагаад болдоггүй юм...» гэсэн хав дараастай байдаг ганц бодол горхи адил жирэлзэнэ. Өөрийнх нь биш болсон хөл түүнийг хаалганд аваачиж, мөн л тийм гар хаалга онгойлгон, оршуулгын хонхны жингэнээн дор мөн л өөр хүний амаар «Кучкайлисыг оруул» гэж хашхирав. «Торой шиг хөмсөгтэй, бужуут нүүртэй, энэ уруулгүй малыг чинь хаа үзлээ дээ?» гэж тэр өмнө нь гарч ирсэн нүсэр дүрсийг хөвөх манан дундуур харан бодов.

	«Тийм ээ, манай тосгоных, хичээлтэй барлаг, сайн зарц. Эздийнхээ улыг шагайж байна. Ахлагч Яутакисыг залгамжлагч, юу ч хийнэ. Худаг малтах, булшны нүх хоёр түүнд ялгалгүй».

	— Алдаагүй гэдэгтээ та итгэж байна уу? гэж Адомас, үсэрхэг гар дотроо ханиан, нээлттэй цонх руу болгоомжлон харж, хэрэг явдлаа бараг шивнэх шахам хэлж дуусахад нь асуув.

	— Ноён дарга аа, хэрэв алдсан бол намайг тэнгэр ниргэг. Аль эртнээс хар цохисон. Хүүхэд холоос гүйж ирээд ийм юмсынхаа хүлээж байгаа газар яг очно. Соронзон түүнийг татаад байгаа юм, ха-ха-ха. Инээдтэй юм. Ноён дарга аа, еврейн сүнс, би салхи сөрөөд ч үнэр мэднэ. Бас ийм нэг яриа сонссон... 

	— Гирюнсовын туслагч малчин, манай католикууд шиг шүтлэггүй гэж үг алдсан. Нуурын усанд орж байхад нь, ноён дарга аа, харахад... байсан. Нэг л дуугаа хураасан хүүхэд, би аль эртнээс анхааралдаа авсан. Дандаа л ганцаархнаа шүү! Еврейн зальтай зулзага. Гэвч тэр хэчнээн ов мэхтэй байлаа ч гэсэн нэгэнт л огтлуулсан бол эргүүлээд оёх аргагүй; ха-ха-ха инээдтэй юм. Барьж аваад өмдийг нь шувталж өөрөө шалгая гэж бодох юм. Ноён дарга аа, тэнд ер нь гэнэ алдаж болохгүй, тосгонд дэг журам байх ёстой. Талийгаач Яутакис одоо үүнийг хариуцахгүй. Пятрас Кучкайлисын л толгой дээр ирсэн. Ноён дарга аа, тэгэхлээр миний нэр  төрийн хэрэг. Ноён дарга аа, өчигдөр орой зай харж байгаад тэд халуун усны газраа галласан байв. Манай пийшинг засах хэрэгтэй байгаа учир, намайг хамт усанд оруулаач гээд дотуур хувцсаа сугандаа хавчуулсаар яг тэр хоромд яваад орчихсон чинь, ха-ха-ха инээдэмтэй юм. Өвгөн Нямунис, нөгөөх жаал хоёр чармай нүцгэн байж байна. Ноён дарга аа, тэнд юу болсныг та үзсэн ч болоосой! Өвгөн зуухан дээрх хувин руу ухасхийв, дүүрэн уур, юу ч үл үзэгдэнэ. Харин нөгөөх гөлөг маань халуун усны үүдний өрөө рүү хувцсаа аваад алга болсон. Католик шашинт бидний адил юм бол түүнд зугтаахын хэрэг юу байна? Би өөрөө итгэж байна уу, гэнэ ээ? Ха-ха-ха, инээдтэй юм. Тэнгэр намайг ниргэг дээ.

	— Хичээж байх шив дээ? гэж Адомас Кучкайлис руу харалгүй шүднийхээ завсраар сийгүүлэв.

	— Ноён дарга аа, хичээх хэрэгтэй юм. Еврейгүй Литвагийн төлөө би байдаг хүн.

	Адомас босов.

	— Явж болно! Энэ үгийг тэр «Эрлэгтээ тонил, эс тэгвээс нуруунд чинь сум зооно» гэсэн мэт чулуу адилаар шидэв.

	Кучкайлис гайхаж, урам хугарсан байдлаар Адомасыг ширтэв.

	— Ноён Кучкайлис танд баярлалаа, сайн байна. Арга хэмжээ авна гэж Адомас үл үзэгдэх хуруу нүүрэнд нь инээмсэглэсэн баг өмсгөж буйг мэдрэн, зөөлнөөр нэмэв. Мөн тэр л хуруунууд баруун гарыг нь тэнийлгэн утсан дээр тавиулж, — Ноён Дангель уу? Та ажил дээрээ очиж амж аа юу? Вайнорас ярьж байна. Ноён штурмфюрер, энд ийм хэрэг болоод... гэлээ.

	
ДОЛООДУГААР БҮЛЭГ

	— I —

	— Ноён Гедиминас, хүүе ноён Гедиминас... гэж явган салхи сүүгэн байх, шөнөөс хойш цасанд дарагдсан зам шиг хяхтнасан, хариугүй дуун гарна.

	«Дахиад л Баукус багш...» Тэр өдөр бүр гимназ хүрэх замдаа дараа нь хичээлээс тараад Гедиминасыг гүйцэх гэж оролдоно. Урьдах явдал элэгдэн, Гедиминас түүнд үл сануулавч Баукус өөрийг нь царайчлах бүхий л байдлаараа мартаагүй байгаагаа харуулна.

	Гедиминас өөрийн мэдэлгүй алхаагаа нэмнэ. Өглөөний орог саарал харанхуй дунд байшингууд манант тэнгис дэх хөлөг онгоц шиг дээрээс нь хөвөн ирнэ. Гудамжны нарийхан зайд яаруу алхааны хяхнаан, онгойх хаалганы хяхралт, тагт, хаалган дээр тогтоосон (цагаан дугуй дотор хар хас тэмдэгтэй улаан, мөн гурван өнгийн) далбаа хийснэ; хар бэхэлгээгээр тогтоогдсон энэхүү тугууд эгээ л хөлөг онгоцны урагдсан дарвуул адилаар цасан нөөлгөнд салбалзана. Энэ хэцүү жилд ноёрхогч, ая засагч хоёр засгийн эв нэгдлийн бэлгэ тэмдэг. Бүтэн хагас жилийн өмнө хоёул «Нэг сарын дараа Москва бидний өмнө өвдөг сөгдөн унана» гэцгээж байсан их Герман ялагчдын найрын ширээ засаж, урьдаас тэдний толгойг ялалтын цэцгээр чимсэн, гэвч нэг өдөр л ялалтын амтлаг бялуу Сталинградын дэргэд оршуулгын том газар болон хувирсан. Дайн гэгч, энгэртээ цэцэг хатгасан аятайхан зугаалга гэж үзэж баяр хөөртэйгөөр Дорно тийш үдэж гаргагсдаа олон зуун мянган эх, эхнэр, болзоот бүсгүй хэзээ ч дахин үзэхгүй.

	— Ноён Гедиминас, хүүе ноён Гедиминас... Чихэн дээр нь хүнд амьсгал сонстов. «Гүйцээд ирлээ шүү»

	— Ноён Баукус сайн байна уу?

	— Шуурга... гээд Баукус бужгар хурган захаа янзлав. 

	Хар пальто, хар малгай, зэвхий царай. Зүүн мөрөөрөө үл харагдах саадыг түлхэн, догшин шуурганаас нүүрээ нууж, хажуу талаараа урагш ахина.

	— Тийм ээ... тэнгэр ч гэж хэрэг алга... 

	— Дүн өвөл.

	— Тий-м... 

	— Германчуудад хэцүүхэн байна... 

	— Тэд хэдийн ялагдаж эхэлсэн байх шүү! гэж Гедиминас хайхрамжгүй хэлэв.

	Баукус пальтоныхоо заханд гүн шигдлээ. Тэд ингээд л, ердийнхөөрөө гимнази хүртэлх замыг туулах байсан, гэвч өнөөдөр Баукус нэг л биш ээ. Дууны нь өнгө, үгээ дутуу орхих нь сэтгэлийн нь догдлолыг илчилнэ.

	— Вентийн ойд партизанууд бий боллоо гэж ярилцах юм... Цэрэг суусан галт тэрэг онхолдуулж... Спирттэй торх вагоныг салгажээ... Сувгаар спирт урсаж байна гээд бодоод үз дээ... Азтай нь бүтэн хувингаар авсан гээд... тэр пальтоныхоо зах дотор бувтнавч, үгийн аялгаас үзвэл бодолд нь тэс өөр юм байв.

	«Өчигдөр л ярьсан юм байна. Өвгөний ухаан ч болохоо байжээ».

	— Яах ч үгүй, нүглээ эдлэхээс.

	— Кассад ажилладаг миний охиныг та мэднэ, тэр маань галт тэрэгний буудал дээр очжээ... Шархадсан, хөлдсөн цэргээр дүүрэн цуваанууд л яваад байна гэнэ. Ихэнх нь хөлдсөн байна гэсэн... Хөл гар нь хөлдсөн... Нүүрээ боосон хоёр цэрэг хүлээх танхимд орж ирсэн, харахын аргагүй... гэж охин ярьсан... гэв. Салхин Баукусийн дууг тасалдуулан цасан ширхэг эргэлдэх агаарт цацна.

	— Ноён Баукус зүй ёсны л явдал, тэр чинь. Дулаан хувцасгүй, гэрээсээ холдох хэрэггүй.

	Баукус удаан дуугүй болж бодолд дарагдав. 

	Цасан хунгар намхан хайсан хашааг дарж, тэр нь далайн морины хар соёо шиг сэрийнэ. Хар өнгийн шаахай нь хөвсгөр цагаан цасанд шагайгаа хүртэл шигдэнэ. Шуурга улин исгэрч, босгосон захны цаана, бужгар хурганы арьсан хананы цаана, Баукус багш, Баукус хүн хоёрын хооронд ширүүн тэмцэл явагдана.

	— Ноён Гедиминас... 

	Тэр Гедиминасын гараас барьж авлаа. Үг аманд нь багтаж ядан, хоолой дээр нь тээглэж, амьсгалыг нь давчдуулна. Хаашаа ч сэлэх нь ялгаагүй болсон их далайд живж буй хүн. 

	— Гедиминас, би танд хэлэх ёстой, хэлэх үүрэгтэй... Авсанд ортлоо баярлана... Та ер нь итгэж болох хүн... Ноён Гедиминас, над туслаач... 

	— Гм... Ноён Баукус танд юу тохиолдоо вэ?

	— Эхнэр, хүүхэд... Дангель үүнийг мэдэж байгаа. Түүнд бүх юм тодорхой. Тэр «Чи большевикуудын үед улаан болсон, төрөлхийн өнгөндөө эргэн орох цаг болсон юм биш үү?» гэж шууд хэлсэн. Ноён Гедиминас аа, тэгэхэд би өөрийн санаачилгаараа улаан болсон гэж уу? Намайг будсан шүү дээ! Би тэгээд «Тэр үед ганц намайг будаагүй, ганцхан надтай юунд зууралдаад байна?» гэж хэлэхэд Дангель миний нүүр лүү инээж, «Манай ялалтад нөлөө үзүүлэхийг хүсэхгүй байна уу? Сайн байна, бид үүнийг чинь санана» гэсэн. Ноён Гедиминас аа, би чинь ямар нэг адгийн амьтан биш, гэвч би яах вэ дээ? Эхнэр хүүхэд... Би нэртэй хүн биш, ямар нэгэн баатар биш, жир хүн, амьдрахыг хүснэм... 

	Гедиминас огцом эргэв. Баукусийн баруун гар тулгуураа алдан, өөрийн эрхгүй унжив.

	— Ноён Баукус та юу хүснэ вэ? Юу болоод далан булчирхайгаа дэлгээд байна? Гестапо та хоёрын дунд би зууч болох юм уу?

	— Үгүй, үгүй! Хүн шиг байж сонсооч! гээд Баукус гүйцэн Гедиминасын гар дээрээс дахин барьж, — Би тэдэнд «Хэзээ ч хов зөөгч байгаагүй, болох ч бодолгүй байна» гэж хашхирсан. Тэд зөвхөн инээмсэглээд «Бидэнд хов зөөгчийн хэрэг байхгүй, мэдээлэгч байхад л гүйцээ...» гэсэн. Ноён Гедиминас аа, би хэрхэн зөвшөөрөхгүй байх бил ээ? Эхнэр, хүүхэд... Ноён Гедиминас, би гэгч адгийн амьтан биш, шударга хүн! Манай гимнази дээр юу болж буйг би мэдэхийг үл хүснэм!

	— Ноён Баукус бидний хооронд энэ яриа болоогүй. Би юу ч сонсоогүй. Ойлгов уу?

	— Тийм ээ, тийм ноён Гедиминас. Та юу ч сонсоогүй. Таныг юу ч сонсохгүй гэдгийг би мэдэж л байсан. Ноён Гедиминас, та сайн хүн, тиймээс ч ойрынхоо хүгийг сүйрэлд хүргэхгүй. Та золгүй өвгөн Баукусаас бүх хүмүүс тойрч дөлж байхаар болгоод өгөөч. Гэмт хэргээр ариун сэтгэлээ бузарлахаас хамгаалаач.

	Гедиминасын уур буцлан өмнөх газраа л харна. Өндөр банзан хашаа, түүн дотор туйпуун дөрвөлжин хайрцаг - гимназийн барилга. Ноён Баукус бид одоо тэр лүү орно. Тэгээд багш нарын контор, ангид орно. Та тэгээд илүү юм сонсож, үзэхгүй байхыг хичээ, хэрвээ сонсдог юм аа гэхэд... «Эхнэр, хүүхэд... Би нэрт хүн биш, баатар ч биш...» Энэ хажуугаар өнгөрөхдөө зууралдаад авахгүй болгохын тулд ноён Гедиминас оюун санааны сульдаатай болсон энэ амьтны замыг цэвэрлэ. 

	Гедиминас зогсов. Баукус ч мөн адил.

	— Та ор! ор... 

	Хуучирсан муу хашааны явган хаалга онгойв. Хар гар зам заагч шиг алдална, 

	— Ноён Гедиминас, та ор!

	— Мэдэж ав! гээд Гедиминас бөгтийсөн хар дүрсний мөрөн дээрээс барьж аван хаалгаар түлхээд, — Хоёулаа зөвхөн багш нарын конторт л ярилцаж байя гэж, ноён Баукус аа, тохиръё. Шүлэг бичдэгийг минь та мэднэ. Яруу найраг гэгч ганцаардалд дуртай. Тантай хамт явж гимназ хүрэх, гэртээ харих зуураа алдаж буй энэ хагас цагийг минь та битгий үрээд байгаач.

	— Гэвч... 

	— Ноён Баукус аа, хэрэлдэлгүй өнгөрье.

	 

	 

	— II —

	Хүн уувал цааш явах хүч нэмдэг уулын шуугиант горхи шигээр түүх надад санагддаг үе байсан. Ард түмнийхээ өнгөрснийг мэдсэнээрээ өөрийгөө үнэлнэ. Өчигдрийн өдрийг эргэж харахгүй бол иргэншил, соёлоор зан тавьсан эр хүний итгэлт алхаа хэзээ ч хийж чадахгүй, хашлага дотроо нялх хүүхэд хэвээр үүрд үлдэнэ. Түүхийн дуртгал гэгч өчигдөрхөн унаж байсан нүхээ тэмтрэн мэддэг таяг шиг юм. Би өөрийгөө тайлгач гэж бодон, надад, хүн төрөлхтний ариун шүтээнийг нь хамт оршуулсан улс, ард түмний бунхны түлхүүр бий гэж боджээ. Ухаангүй амьтны чичирхийлсэн хөлөөр би талийгаачдын ертөнцөөр тэнэж, өвөг дээдсийн шарилд хурууныхаа үзүүрээр хүндэтгэлтэй хүрч, амьд

	 

	
байгсдад: «Манай ард түмний мөнхөд байх өнгөрсөн үеийг хараач. Газрын зураг дээр бол зүрх шиг харагдах, Балтийн далайн хажуух энэхэн хэсэг газар өвөг дээдсийн ясыг агуулжээ. Энд католик загалмайгаар зэвсэглэж, Ромын хамба ламын адис хүртсэн Баруунаас ирсэн дайснууд ч, хааныхаа империалист тугийн дор өөрийн гүрний нутгаа тэлсэн, үнэн алдарт шашинт! Дорнодын дайсан ч эцсээ үзсэн юм. Иймээс өвөг дээдсийнхээ ариун дурсгалд мэхийн, «энэ маань эрх чөлөөний замаар замнаж, ирээдүйн удмынхны хүч чадлын ширгэшгүй эх булаг нь болсоор байг...» хэлж байв. Гэвч би эрх чөлөө алдагдаж, мод ургаж чадалгүй хатан буйг харж, яруу найрагчдын хамт

	 

	Хоосон оргүйгээс Литва босон ирж, биднийг 

	Холын мөрөөдөл шинэ амьдралд дуудсан 

	Өдрийн харанхуй шоронд одоо ялзарч 

	Өөрийн нулимс цусыг мартаад... 

	 

	гэж уйлсан. Гэлээ ч тарьсан модоо буцалсан усаар услагчдын хамт

	 

	Эх орон. Литва

	Эрэлхэг баатрын орон минь ээ!

	Эрчүүд хүүхдүүдийн чинь санаа зориг 

	Эртний бий болгосныг чинь бэхжүүлнэ... 

	 

	гэж сүлд дуу дуулж байлаа. Би түүхэн шударгад бас л итгэсээр байсан. Вильнюсийг Польшийнх гэж хүлээж, Клайпедийг германд өгсөн... Хорин хоёр жилийн турш, ард түмнээ тэжээж байсан зарчмаасаа, чилгэр сөрвөлзсөн сахалтай, улс төрийн зүтгэлтэн ганцхан цагийн дотор татгалзсан. Цагийн урсгалын мөрөн түүний урвалтыг угааж, хоёр нүүр гаргасныг нь цэвэрлэж, ард түмэндээ хийснээсээ илүүг хамаатан садандаа хийсэн, түүний уг удмыг мартуулж, хэдэн жилийн дараа түүхийн өчүүхэн нэг багш, шавь нартаа «Тэр манай анхны ерөнхийлөгч байсан, үндэсний сэргэн мандалтын үед хамгийн хүндэт тушаалын нэгийг эзэлж байв» гэж хэлнэ.

	Түүхийн хуудаснаас, фашизмд идэгдэн биеийн нь хэсэг өт болон ялзарсан баукусууд, адомасууд, бугянисууд, дангельчууд арчигдан арилж, энэ халдварыг энд авчирсан түүнийг мөн л өнгөрсөн үеийн түүхийн номд оруулна. «Гитлерийн үед Германы эзэмшил хүчирхэгжлийнхээ туйлд хүрсэн» гэж германы түүх ч тэмдэглэн, алс Бавар дахь мэргэжил нэгт нөхөр нь 1942—1943 оны германы улсын хилийг яг зөв хариулсанд нь их л хангалуунаар дээд үнэлэлт тавина. Цагийн шигшүүр золиослогсдынхоо ясыг шигшин аз золгүй сая сая хувь заяат хүн мартагдаж, гар чичирхийлэлгүй тэмдэглэсэн баримт, нэрт хүмүүсийг магтсан амьгүй тоо, (төчнөөн хүн алдагдсан) тодорхой он, сар, өдөр (энэ явдал төдөн онд болсон) л үлдэнэ. Түүхч, догшин Иваны алагдсан хүүг биш, Санкт-Петербург ясан дээр нь сүндэрлэсэн барилгачин эрийг биш, ардын цусаар гүрнийхээ чадлыг гагнасан Их Петр, догшин Иваныг магтдаг билээ. Түүхэн үнэн... үзэл суртал бүр ядах юмгүйгээр хөлдөө тааруулан засаж болдог олон талт гутал гэсэн үг. Үхэж элсэн, өнгөрснийг сурталдагч өрөвдөлтэй амьтад! Үхсэн хүний цагаан өмсгөлөөс нохой бөөс олж, өөрсдөө өчүүхэн хугацаанд амьд явахаа мартан, бид тус бүрнээ өөрийн газар, өөрийн үндэстэн, өөрийн гүрэн, өөрсдөө өөрийн түүхээ бүтээдэг, хүний амьдрал «Анд минь, би чамд хангалуун байна» гэж орой нь өөртөө хэлж болохоор өдөр бүрийг шударга өнгөрөөх нь хамгийн чухал гэдгийг умартан, зуу зуун жилээр эш татан ярьдаг. Түүхийн хогоор дүүрэн толгойгоо дэвтэр лүүгээ тонгойлгосон энэ 44 сурагчийн нэг нь ч гэсэн үүнийг эргэцүүлэн бодсон гэж үү? «Аз жаргал минь ариун үнэнч дээ» Хаа ч байсан юм. «Аз жаргал минь багшийн маань алмайралд байгаа юм. Тиймээс түүнийг мэхлэхэд хялбар» гэж хэлцгээнэ.

	Гедиминас шүлгийн сүүлийн хоёр шадыг дараад босов. Элэгдсэн шал хөл дор эвгүйгээр хяхтнана. Энэ арван таван минутад багшийгаа ерийнхөөрөө бичгийн ширээн дээрээ тонгойн өөрийн бодолд умбан байх зуур арай дэндүүлчхэв үү дээ гэж болгоомжлон анги дотоо нам гүм болов. Тооны багш Баукус, зургаадугаар анги шиг өөдгүй анги алга, суудлаас хөдлөхтэй зэрэг л хуулагчдад дохио өгөн шал нь хөгжим шиг дугарч эхлэх юм гэж гомдол мэдүүлж байсан. Өвгөн багш, үнэнч биш сурагч руу гэтэн очиж заамдаж авдаг зантай хүн. Үүнийг нь Гедиминас санан «Ингэхийн хэрэг юу байна? Хэрвээ би илүү залхуурч, багш нар минь бага шиг хичээсэн бол өдий хүртэл итгэж ирсэн бүхнийхээ хэрэггүй болохыг ойлгоход хорин найман жил хэрэггүй ч байж мэдэх байсан байх. Уул нуруу шиг уншсан ном, гимназ, их сургуулийн гурван жил, эх эцгийн найдал, бардам зан... чөлөөлөгдөж байна гэж бодон өөрийгөө аажмаар орооцолдуулан байсан утгагүй явдлууд. Сэхээтэн үндэстний сор... Ха! Бид улс төрийн системийн боол, өөрсдөө шорон барьж, өөрсдөө дотор нь орж цоожлоод түлхүүрээ цонхоор чулууджээ. Нийгэмд чөлөөтэй хүн хэрвээ байна гэвэл тэр нь тариачин. Тэр л сэтгэлдээ сэв суулгалгүйгээр, хүн төрөлхтнийг хооллох ариун үүргээ биелүүлж байна» гэж бодов.

	Чимээ хадан, хэн нэг нь шалан дээр сурах бичгээ унагав. Сурагчид нирхийн, Антанас Минкус амьсгаадсаар шалан дээрээс сурах бичгээ аван буй хамгийн хойд талын ширээ рүү харцгаав. Тэр анги дотроо олон хурга дотор орсон ирэг шиг байдаг. Нас чацуутнууд нь өнгөрсөн жил сургуулиа төгссөн. Сурагчид түүний чадал тэнхээ болон хүүхэнд сээтгэнэх, хөзөр тоглох, хундага юм уудаг зэргийг нь мэдэж бишүүрхдэг ч, хүлцэнгүй тоглосон байдлаар түүнийг харна. Гэвч нэг удаа түүнийг зээлийн талбайд винтов үүрсэн явсныг нь болоод, тэгээд германчууд еврейг «хорооход» нь туслалцлаа гэж сайрхан согтсоноос бүлцийсэн нүдтэй болоод хичээлд ирэхэд нь бүгд нэг хүн шиг түүнээс нүүрээ буруулсан. Гедиминас зургаадугаар ангид, хачин байдалтай болон ордог. Тийн ангийн багштай нь ярилцаад Минкусийг суулгасан эцсийн ширээ рүү харахгүйг хичээвч, түүний байсаар буйг мэдэрнэ. «Бодох санах юмгүй, тэр ч байтугай ариун зөөлөн гэж болох энэ нүд хүн рүү буу шагайж, саяхан эхийнхээ банзлаас чаргуулдаж байсан энэ хуруу, эхчүүдийг үхэлд илгээхэд тусалж байсан» гэж Минкусийг хичээл хариулж байхад Гедиминас бодов. Тэр, худал хэлж байгаад баригдсан нэгдүгээр ангийн хүүхэд адилаар будилж шулганана. Гараа цусанд угаасан залуу эр, багшийн өмнө чадалгүй нялх хүүхэд болон хувирч, эх орны алтан гурав авахын тулд гарыг нь үнсэхэд бэлэн байлаа. «Энэ нусгайн өмнө хүмүүс өвдөг дээрээ унаж байсан гэж үү?» Минкусийг тохуу болгон, ангийнхны нь өмнө элэг доог болгох хүсэл Гедиминасын дотор буцлан байвч өөрийгөө доромжлохгүйгээр үүнийг хийж чадахгүйгээ ойлгон биеэ барина. «Хэрвээ энэ хорвоод биеийг олж төрөөд амьдралынх нь элдэв явдлын тодорхойлогч хүч нь үндсэндээ болдог, зан төрхөө ч, ямар хүн болохоо ч амьдралын элдэв нөхцөл байдлыг ч өөрөө сонгон авах эрхгүй болохоор бид хүнийг зэмлэх эрхтэй гэж үү?

	— Минкус сурах бичгээ битгий үзээд бай! «Зөвлөгөө авч байхыг» чинь дахин үзвэл муу тавина шүү гэж Гедиминас сурагчидтай харьцахдаа аль болохоор баримтлахгүйг хичээдэг, ёсорхуу хүйтэн өнгөөр хэлэв.

	Минкус залхуутайгаар босов.

	— Ноён багш аа, юунд ганцхан надад хэлнэ вэ? Ангийнхан бүгдээрээ сурах бичигтэй шүү дээ.

	— Тийм ээ, гэвч тэд сурах бичгээ ангид биш гэртээ ашигладаг.

	— Ангидаа ч ашигладаг, гэвч ноён багш та яагаад ч түүнийг ер үзэхгүй юм. Харин би л танд үргэлж саад болох... гэж Минкус толгойгоо унжуулан, буруугаа хүлээсэн, эмээж, гуйсан аятай ч арайхийн нуух далд заналхийлэл агуулсан өнгөөр ярина.

	Гедиминас тэвчиж чадсангүй. Удалгүйхэн тэр хэлсэн үгэндээ харамссан боловч, хэт удаан биеэ барьсан болохоор, өнөөдөр дуугүй өнгөрч чадсангүй.

	— Минкус, хүн бүрийг өөртэйгөө ижил гэж битгий бод. Бусдад саад болж буй тэр хүн, эргэн тойрондоо зай гаргахаар винтов цэнэглэдэг.

	Минкус хувхай цайн суудалдаа дуугүй суув.

	Гедиминас түүний ширээ рүү очиж

	— Сурах бичгээ өг гэвэл

	— Бүгдээс нь ав гээд Минкус хөдөлсөн ч үгүй, толгойгоо ч өндийлгөсөнгүй.

	— Сурагчид аа, түүхийн сурах бичгээ ширээн дээрээ гаргаад тавь. Жижүүр босоод сурах бичгүүдийг эгнээ эгнээгээр нь багшийн ширээн дээр аваачиж тавь.

	«Буулт хийх ёсгүй байсан юм. Хичээл дээр ингэх нь инээдэм, доогтой юм» гэж тэр дорхноо бодлоо. Ийн харууссаар цонх руу очив. Цас орсоор л. Салхи намдаж, цас том томоор малгайлан орно. Сургуулийн цэцэрлэг дэх гачуур, шинэ жилийг санаанд нь оруулав. Тэр хүүхэд байсан үе. Нэг их ер бусын юмгүй шиг атлаа тэр үеийн санаа бодол нь сэтгэлд үүрд гүнээр шингэн үлдсэн. Цонхны жаазанд багтсан хөвсийсөн зөөлөн тэнгэр, малгайлах цас, шилмүүсний исгэлэндүү үнэр. «Ийм эд зүйлсээс хүний сэтгэл бүтсэн. Минкус амьдралдаа ядаж ганц удаа ч гэсэн ийм өвлийг үзсэн болов уу?» Тэр өөртөө уурласаар хаалга дагуу яван, самбарын өмнө очиж зогссоноо ширээнийхээ ард дахин суув. Шүлгээ өнөөдөр яагаад ч гүйцээн бичиж чадашгүй нь. Маргааш ч юм болохгүй. Гурваас доошгүй өдөр санаа сэтгэл засрахгүй. Өвлийн муухай урт үдшүүд. Гурван цагт үдийн хоол. Тэгээд нэг цаг амарна. Долоо хүртэл маргаашийн хичээлд бэлдэнэ. Хоёр гурван цаг юм уншина. Үлдсэн цагт нь юу хийх вэ? Кино үзэх үү? «Германы баатарлаг арми дайсныг амжилттай бут цохиж», «Европын чөлөөлөгдсөн ард түмэн шинэ ирээдүйгээ баяр хөөртэйгөөр байгуулж байгаа» тухай суртал ухуулгын сурвалжилгыг үзэх үү? Эсвэл Геббельсийн жороор хийсэн, дээд зэргийн хүн гэгч национал - социализмын энэрэх үзлийн төлөөнөө, жир хүнлэг үзлийг, үзэн ядалтаар зан тавьсан гутлаар гишгэчиж буй киног үзэх үү? Үгүй, санаа нэгт багш нар цуглан, тусгаар тогтнолыг мөрөөдөн, арван жилийн цараатай улс төрийн урьдчилсан төлөвлөгөө зохион байдаг, газарзүйн багш Туманесынд очсон нь дээр. Энэ өчүүхэн хүмүүсийн тэнэг, гэнэхнийг нь дооглон инээе (инээд гэдэг амралт). Гэвч хаашаа ч явахгүй. Хавтгайгаараа хэвтэн хөнжлөөрөө толгойгоо бүтээж, эрлэг рүү явсан нэг өдрийг хурхиран үднэ.

	Гедиминас ингэж бодон, өөрөө ч мэдэлгүй, үргэлж өөрийг нь догдлуулдаг байсан номынхоо үнэрийг үнэртэн, хааяа хуудсыг нь эргүүлж, сурах бичгүүдийг нэгээс нөгөөд нь шилжүүлэн тавина. «Бүгд нэг номоор суралцавч, үр дүн нь ...» Энэ бодол яагаад ч юм санааг нь амраалаа. Баруун талын хураалттай ном дотроос цагаан цаасаар нямбай хавтасласан ном гаргаж ирэв. Хавтсан дээр нь хортой цаасаар хордуулан зураг зурж, нэрээ дармал үсгээр хичээнгүйлэн бичжээ. Рута Габрюнайте нямбай, сайн сурагч. Уншаад зогссон газраа тэмдэглэх, бүдүүн торгон утас хийжээ. Хуудаснуудын нь дунд бусад охиных шиг хатаасан цэцэг байсангүй. Арын хавтас нь арай зузаан, бодвол ямар нэг юм хийсэн бололтой. Юу өөрийнх нь дэг журамт байдлыг өөрчлөхөд хүргэснийг ойлгоогүй. Тэр бусдын нууцыг малтах дургүй, тэгэхийг жигшдэг. Ангаанаасаа болон өөрөө ч мэдэлгүй хавтасны завсар дахийг үзсэн байх. Эхлээд гайхаж, тэгээд айв. Яг л ийм бяцхан сониныг (нүүр цаасны хэмжээтэй дөрвөн хуудас) тэр саяхан Туманесынд үзсэн, гэхдээ үүнээс өөр нэртэй байсан билээ. Эх оронч сэтгэлийг хөндсөн, Литва үндэсний өнгөрсөн түүхийн тухай өгүүлэл. Германы зэвсэгт хүчинд орохгүй, хөдөлмөрлөх хуульд захирагдахгүй байхыг («Та нарын гар, сэтгэл чинь, дайны дараа тусгаар тогтносон Литвад хэрэг болно») залуучуудад уриалсан уриа. Эзлэгчидтэй цагийг нь болтол тайвнаар зэрэгцэн оршино. («Нөхцөл байдлыг ухаантайгаар тунгаан үзэх хэрэгтэй») Гэвч литва хүн бүр Грюнвальдыг үргэлж санаж, улс төрийн аятай нөхцөл байдал бий болохоор германчуудад түүхийн сургамж үзүүлэхийн тулд бэлэн байх ёстой. Үүнээс өөр чиглэлийн нууц хэвлэл байгааг ч Гедиминас мэдэж байлаа. Зарим өглөө, утасны шон, байшингийн ханан дээр түрэмгийлэн эзлэгчдийн эсрэг зэвсэгт тэмцэл хийхийг уриалсан хуудас байхыг үзсэн. Гедиминас нэг удаа өөрийнхөө халаасанд «Орон бүхний пролетари нар нэгдэгтүн!» гэсэн уриатай хуудас орсныг үзсэн. Гэвч түүх давтагдана гэж итгэдэг ухаангүйчүүдийн уриа ч, зохицлыг үл зөвшин, цуст эсэргүүцлийг үндэстний аврал гэж үздэг бусад ч Гедиминасын сэтгэлд үл нийцнэ. «Хоёул засгийн эрх рүү тэмүүлж байна. Нэг нь эрх олбол нөгөөгөө боолчилно» Туманесаас сонин авч цаадах нь өөрийн доромжилсон яриагаараа тэвчээрийг нь алдагдуулахад тэр үнэхээр тэвдсэн. Гэхдээ зөвхөн л, улс төрийн тоглоом гимназийн залуусыг эргүүлэгтээ татаж магадгүй гэснээс л тэр.

	«Би гэнэхэн тэнэг байжээ. Ийм насандаа бид ч гэсэн, тэнд тастсан толгойг залган ургуулдаг мөнхийн рашаан бий гэж бодон хуруугаа галд хийж байсан...» гэж бас бодов.

	Гедиминас бяцхан сониныг эвхэж, байсан газар нь хийв.

	— Үлд, ярилцах хэрэг байна. Жижүүр явж болно. Би өөрөө ангид салхи оруулъя гэж хонх дуугарсны дараа тэр Руте Габрюнайтад хэллээ.

	Бүсгүй багшийн ширээний өмнө, дэвтрээ хуйлан барьж зогсоно. Ухаалаг хүрэн нүд, хэлбэр зөв царай, хонхорхойтой цулцгар эрүү, хурц улаан хацар. Хүрэн шаргал үсээ бүдүүн сүлжжээ. Гимназийн даруухан даашинз, бүсгүйн биеийн хэлбэрийг далдалж үл чадна. 

	«Арван долоотой доо!» гэж Гедиминас бодов.

	— Дэвтрээ ширээн дээр тавь, бид юу гэж яриагаа эхлэх вэ? гэж бодон тэр хаалга хүрээд эргэж, — Ийм юмны төлөө юу болдгийг чи мэдэх үү? гэхэд бүсгүй толгой дохилоо.

	— Гарт чинь... санамсаргүйгээр орсон байх гэж найднам, Рута. Ийм явдал дахиад тохиолдох ёсгүй. Гэнэн насны сониуч зан гэж бодож байна, гэвч гестапод очвол цагаатгал болж чадахгүй.

	Бүсгүй гэнэт инээмсэглэв. Онигор сэргэлэн нүд нь хүүхдийн итгэмтгий байдлаар Гедиминас руу харна.

	— Тийм ээ, ноён багш аа, би болгоомж алдлаа.

	— Охин минь би үнэнээсээ ярьж байна.

	Балмад явдалтнууд л улс төрийн бодлогоор хөөцөлддөг. Энэ бол хүүхдийн тоглоом биш.

	— Ноён багш аа, би таныг ойлгож байна... гэж Рута дооглонгуй инээмсэглэв.

	— Юуг минь ойлгов? гэж Гедиминас гомдон ширүүхэн асуулаа.

	— Та багшийн хувьд үүргийнхээ дагуу ярьж байна. Гэвч бүгд ялагдах хүслийн үүднээс германчуудын эсрэг тэмцэж байгаа гэдэгт та өөрөө ч итгэхгүй байгаа шүү дээ.

	«Үүнийг өдий хүртэл зөвхөн хичээл, тоглоом хоёроос өөр юу ч сонирхдоггүй байсан охин ярьж байна» гэж Гедиминас цочин бодов.

	— Хэдийнээс сурагч нь багшийгаа үнэнч биш байна гэж сэрддэг бол оо вэ?

	— Ноён багш, та намайг захиралд мэдүүлэхгүй шүү дээ... гээд Рута инээхийг оролдсон авч, түрүүчийнх нь итгэл дуунд нь үгүй байв.

	— Үгүй бид, өөр арга олно гээд Гедиминас ширээн дээрээс сурах бичгийг нь аван дотроос нь сонин гаргаж ирэв.

	— Ийм цагт шударга хүн хөндлөнгөөс хараад зогсож байхын эрхгүйг та өөрөө хүлээлээ шүү дээ.

	— Би юу?! гээд Гедиминас ичингүйрлээ нуун цонх руу эргэж, — Ямар маягаар зөвшөөрснийг минь хэлж өгнө үү? гэвэл

	— Та намайг илчлэхгүй, ингэснээрээ германчуудын биш, манай талд орно гэв. 

	— Би хов хүргэгчдийг үзэн яддаг учраас л илчлэхгүй байна. Хүн шиг хүн байхын тулд Рута минь хэн нэгний талд орох хэрэг байдаггүй юм. Хүнлэг чанар гэдэг хагаслан хуваагддаггүй юм. Тэд чинь өөдгүй явдлын адилаар хүмүүс байгаа бүх газарт байдаг. (Гедиминас ваарласан пийшингийн ам руу очин амыг нь онгойлгож, сониныг тэр лүү хийв) Улс төрийн бодлого хөөцөлдөгчдөд хүчин зүтгэх нь, Рута чамд юу ч өгөхгүй. Хэрвээ ойр дотнынхоо хүнийг хайрлах юм бол тэднийгээ уйлахгүйгээр байлга. Хүн чигээрээ үлдэхийг бод, энэ бол тун чухал. Хэрвээ хүн бүр ийм байдаг сан бол одоо дэлхий эцсийн амьсгалаа татан тийчилж байхгүй сэн.

	Рутагийн нүд инээмсэглэхгүй болжээ, тэр урам хугарсан хүйтэн харцаар харна.

	— Ноён багш аа, миний ойр дотнынхон гэвэл төрөлх нутаг дээрээ байх газар олдохгүй буй боолчлогдсон хүмүүс, ядуус, ард түмэн билээ. Та хүнлэг чанар... гэж байна. Таныхаар бол дээрэмчид байшинг нь тонож байхад хөндлөнгөөс хараад зогсож байх нь энэрэхүй үзэл болох нь ээ?

	— Габрюнайте, баатар болж тоглохоо больё! гээд Гедиминас пийшингийн аман дээр явган суугаад чүдэнз зурж, — Мэдээжээр урьд үед баатар байсан, тэгээд тэдний тухай одоо хэн ч дурсахгүй сэн, хэрвээ өөрийн үзэл суртлыг шургуулахад нь улс төрийн бодлоготнуудад хэрэг болохгүй байсан сан бол тийм нэг амьтан байсныг түүхийн хуудаснаас сөхөн гаргахгүй байсан гэлээ.

	Хэсэгхэн зуур нам гүм болсон авч, тэр хоёрт эцэс төгсгөлгүй үргэлжлэх шиг санагджээ. Гедиминас хаалга дуугарган бүсгүй рүү харав. Пийшин дотор хүнгэнэн байх галын дөлөөр түлсэн мэт ув улайжээ. Бүсгүй бардмаар босон толгойгоо өргөхөд (гоолиг бие нь нүднээ улам тод тусна) Гедиминасд аятайхан юм шиг санагдав.

	— Ноён багш аа, хэрвээ тийм юм бол түүхийн хичээл дээр таны ярьдаг байсан үг чинь юу байсныг асуухыг зөвшөөрнө үү?

	— Багш нь сурагчдынхаа өмнө тайлагнаж байх ёстой юм гэж үү? гэж амандаа хамгийн түрүүн орсноо хэлэв.

	— Ноён багш аа, мэдээж үгүй л дээ. Намайг уучлаарай. Гэвч та хичээлийг хэчнээн сайхан тайлбарладаг байсныг хэзээ ч мартахгүй. Түүх миний дуртай хичээл болсон. Та, биднийг литвийн өнгөрсөн үеийг хайрлаж, баатруудаар бахархаж, дайснуудыг үзэн ядахыг сургадаг байсан, гэтэл одоо германчууд манай нутгийг гишгэчиж байхад... (Бүсгүй сэтгэлийн догдлолоо дарж дуугүй болсноо, хатуу дуугаар) ноён багш аа, би танд тэгж их итгэдэг байсан! гэж төгсгөв.

	Алгадуулсан юм шиг Гедиминасын хацар халуу шатав.

	— Габрюнайте, сонсооч. Би танд тайлбар өгөх үүрэггүй, гэлээ ч гэсэн би гэмээ мэдэж байгаа болохоор жаахан жуухан юм ярилцах хэрэгтэй боллоо. Зөвхөн өөрийн чинь өмнө ч биш, бүх сургуулийн өмнө. 

	Гэвч бүгдийг цуглуулан, бүгдэд хэлэх арга байхгүй. Харин танд бол хэлж болно. Танд би тайлбар тавих бодолгүй байна. Хэрэг явдал тун энгийн юм. Нэг л өдөр хуурамч манан арилж, энэ дэлхийг ямар байгааг тэр чигээр нь үзтэлээ хүн өөрийн сайхны хүслэнг ертөнц дээр хамгийн зөв, хамгийн ариун гэсэн амтлаг үзлээр аж төрөн байдаг. Рута би та нарыг, хорон санаагүйгээр өөрөө ч хууртагдан, хуурч байжээ. Та намайг өршөөх үү?

	— Багш... 

	Тэр яаралгүй эргэн хоёр биеийг хөндийрүүлж хэдэн алхмыг туулав.

	— Багш... гэж бүсгүй шивнэн давтлаа.

	Тэр Рутагийн толгой дээр гараа тавих гэснээ том болсон хөхийг нь хараад гайхширан гараа унжуулав.

	Гедиминас түүний бодлыг яг мэдээд

	— Рута, та надад уурлах ёстой сон байтал өрөвдөж байна. Би таныг итгүүлж чадсангүй. Ингэсэн нь ч дээр байж мэдэх юм. Ядаж, зөвхөн надад шүү, учир нь надад хариуцлага ноогдохгүй болно. Хүнийг аврах гээд алчих тохиол амьдралд байдаг. Дайны эхний өдрүүдэд үүнийг би өөрийнхөө биеэр үзсэн юм. Нэг зоримогхон залууг аврах гэсэн минь үхэлд хүргэсэн. Буруутан уу? Бүү мэд. Одоогийн минь амьдрал гэгч эмх замбараагүй явдал болж. Эмх замбараагүйн дотор учир шалтгаант юм гэж байдаггүй, цэвэр тохиол л түүнийг орлодог. Яая гэхэв, түүнд найдан, ангалын ирмэг дээгүүр нүдээ боогоод зугаал даа... 

	Хонх дуугарав.

	— Баярлалаа, ноён багш аа гэх түүний дуун хүйтэн ёсорхуу ч, цагаа ололгүй уруулд нь тодорсон мишилзэл Гедиминасыг үгүй хийх аж.

	Тэр нэг сугандаа ангийн журналыг хавчуулаад нөгөө гараараа хүүхдийн бичгийн ажлыг барин, ичиж, доромжлогдсоноосоо бөгтийн, анги руугаа бөөн бөөнөөрөө орох хүүхдүүдийн дундуур зам гарган хаалга руу явлаа.

	 

	 

	— III —

	Гедиминас гэр лүүгээ эрт явав. Тэр өдөр тав дахь хичээл үгүй байсан юм. Цас орохоо зогсжээ. Гудамжнаа өвлийн хүйтэн, тайван байдал ноёрхоно. Үстэй дээлтэй цэвэрлэгч нар хаа нэгтээ, замын цасыг хүрзээр арилгана. Гийсэн тэнгэр газраас холдон, дулаан уудам байдалтай болжээ. Үүлний сиймхийгээр алсаас наран ээн байх авч байшингууд нүдэнд хөгжүүн харагдана. Амьд үлдэгсэд нь харцаа ч тогтоохгүй байгаа, үрэгдэгсдийн шинелийг хатаахаар өлгөсөн мэтээр салхигүйгээс тугууд унжина. Хэзээ нэгэн үед өөрийн нь баатарлаг үхлийг хар хилэн туузаар тэмдэглэнэ дээ гэсэн гэнэтийн бодолд харвуулсан германы цэрэг л алхаагаа татан нэг минут зогсож мэдэх юм.

	Мухлаг руу очиж талоноо өгөх хэрэгтэй байсан боловч тэгвэл хүнсний зүйлээ гэр лүүгээ авч явах хэрэг болно, гэтэл Гедиминас хотоор зугаалмаар байлаа. Тэр хичээлийн дараа гимназийн хашааны гадна гараад ойлгомжгүйгээр сэтгэл амардаг билээ. Уудам чөлөө, ганцаар байх гуниг түүнийг төрөлх тосгон нь шиг сэтгэлд ялдам санагддаг, үүдний цэцэрлэгтэй модон байшин, хэрээ суусан улиангар модтой хотын захын бөглүү гудамжинд авчирдаг. Энд герман цэргүүдийн хувцас, олзлогдогсдын өлсгөлөн царай — хуучирсан илгэн цаасаар боосон толгой үзэгддэггүй, хот өөрийн зандалчид, зовогчидтойгоо, садар наргиа, амьсгал хураахын тарчлаанттайгаа цуг бодит байдлын хүрээнээс гарч; Гедиминас гав ганцаар үлдэж «өөр шиг минь хүчгүй, золгүй хүмүүс аж төрдөг» хий бодлынхоо ертөнцөд умбана. «Маргааш өдөр өөрсдөөр нь нүгэлтнийг үү, үнэнийг баримтлагчийг уу, зовон байх ариун явдалтныг уу, өмхийрсөн хүүр үү, юу болгохыг гадарлаагүй, хувь заяаны гарт улайтлаа халсан лаван дүрс, амьдралын тэргэнд хөллөгдсөн хөөрхий боолчууд; шударга үлдэхийн хүслэн ганц үнэт мөнгийг уранхай хувцасныхаа хуниасанд нууж байгаа нь биднээс хэн бил ээ? Үүнд л бидний сэтгэл байгаа: шударга үнэнээ алдахаараа хүн, хүүр болдог. Тийм ээ, бид уул овоо шиг хүүрэн дунд амьдарч байна. Гэвч энд, хэрээ гуаглах хотын захад өмхийрлийн үнэр арай сул байх юм» Эгээ л шуудуу мэтээр гудамжны захаар, махиралдсан, дөнгөж саяхан гаргасан жимээр Гедиминас явна. Зарим газар хунгар босоо хүнээс өндөр, түүний өөхөн цагаан дээвэр л харагдана. Хаа нэгтээ шуудуу тасарч бараг бүсээр татах цасан дундуур явахад хүрнэ. «Зугаалах газраа ч олж дээ! Умард туйлыг шинжлэгч...» гэж тэр өөрийгөө доогловч, урагш явсаар л байв. Өөрөөсөө, өөрийн бодлоосоо зугтаж, уусах үл гүйцэлдэх хүсэл түүнийг мөрдөнө. Гуталд нь цас орж, булчинд нь хайлж, (Гедиминас дотуур өмд өмсдөггүй хүн) хүйтэн чийг булчинг нь чимчигнүүлэвч, тэр сэтгэл хангалуун байв. Оймс нь норлоо. Тэр духныхаа хөлсийг арчив. Халтираад хараал тавин, энэ өдрийн аягүй юмсын хамгийн аягүй нь болох Рута Габрюнайтетай ярьсан яриагаа түр мартжээ. Гэлээ ч гэсэн, яриа үе үе санаанд нь урган, аймшиг төрнө. Хотын захын цасанд дарагдсан гудамжаар эцэс төгсгөлгүй яваад байлтай биш маргаашийн өдөр болж, багш нарын конторын хаалга татна, тэгээд ангид орж сурагчдад итгэхгүй байгаа зүйлээ ярих болно. Эхлээд мэдээжээр ноён захирлын мэдээллийг сонсоно. «Өчигдөр тийм, тийм юм тун аягүй болсон, ноёд оо... анхаарлаа хандуул. Улс төрийн байдал... шаардаж байна. Барууныхны баячуудын хортой нөлөө, сурагчдад... Ноёд оо, фюрер, германы өмнө хүлээсэн бидний үүрэг...» Бүгд дэмжин толгой дохиж, зарим нь «хортой, ардчилсан үзэл санааны» талаар гашуун үг хавчуулна. Далдыг мэдэгч, өөрөө ном сурсан Зигмантас Заука хүртэл багш нарын хэн нь халаасандаа салаавчилсан хуруутай байгааг тааж чадахгүй. Эхний завсарлагаагаар газарзүйн багш Туменис сугадаж аваад «Умилаг орлож чадах хүн, хе-хе...» гэж шивнэнэ. Өөр нэгтэй нь уулзахад бас л нэг юм шивнэнэ. Харамсалтай нь сэтгэлд нь зөвхөн эхнэр, хүүхэд нь л багтдаг, хүн шиг хүн Ляонас Баукус дэргэд нь шарвалзана... «Ноён Гедиминас, намайг ойлгооч» гэж нохойных шиг үнэнч нүд нь гуйна. Мөн Гедиминастай мөргөлдөхөөрөө гайхал, гашуун зэмлэлээр («Ноён багш аа, бид танд тун их итгэж байсан...») харан өөртэй нь уулздаг бас олон нүд байлаа, тэр, тэдний нүдэнд аугаа их үнэнийг нээж өгч байна гэж боддог байсан чинь, үнэн хэрэгтээ бол тэдний сэтгэлийг худал хуурмагаар хордуулж байжээ.

	«Маргааш тэдний нүдийг хэрхэн харна?»

	Ядарснаасаа хөл дээрээ арайхийн тогтож байгааг мэдрэн, нэг хашааны үүдэн дээр зогслоо. Хүүхэд ахуй үеийнх шигээ ядрахлаараа цасан дунд унаад өгөх сөн. Ганц хормын зуурд ч гэсэн хяхтнах цасан дээр өөд харан хэвтэж, хүүхдийн нүдээр өвлийн тэнгэрийг харах сан.

	Чаргаа оролдон буй энэ хоёр бяцхан хүн түүний тухай юу бодож байна? «Согтуу юм уу, эсвэл галзуу...» Бид хэзээ ч байгаагаараа байж чадахгүй юм, биднийг элэг доог болгоно, эсвэл өвчит солиотод тооцно гэж айдаг. Ядуу Нурокийн хашаа... Нурок өөрөө үйлчин хийж, эхнэр нь торх, май загас, нэг сав элсэн чихэр, хямдхан аар саар зүйлтэй хоёр тавиуртай жижигхэн мухлаг гаргана. Энгүүн, сайн хүмүүс. Тэд одоо байхгүй. Шиллээгүй том цонхтой үүдний пинтэй модон байшин нь юу ч болоогүй юм шиг байна. Бас тариачин эрс хотод ирээд сурсан зангаараа морио уядаг, морьд мэрчихсэн шон нь цасан дунд унажээ. Тариачны царцанги байдал уу, эсвэл амар жимэр зам уу? Бараагаа амжилттай худалдаад Хайкийн өрөөнд (хананы цаана Хаймагийн оёдлын машин дуугарах) шангийн архи ууж, хаалганы гадна үе үе хонх хангинан, сагсанд орсон галуу адилаар, мухлагт авгайчууд дүүрэн, шуугилдаж давирхай, морины шээс үнэртсэн зээлийн өдрүүдийг санасан гуниглал уу? Бүгчимдэл, шуугианд ядарч, хөлс нь гоожоод хаалган дээр гарч ирдэг сэн. Одоо энэ бүхэн эргэлтгүй өнгөрсөн болохоор, тахиа орилон, өндөг хагарах сагсан дундуур, хонины эсгэлэн үнэрт арьс, будаагүй цэмбэн дунд загас, керосины үнэрээр амьсгалан хаалганы соргог хонхны чимээ сонсон, шахцалдаж явахын төлөөнөө их юм өгөх сөн.

	«Энэ хоёр хүн энд, өчигдрийн өдрөө эрэн иржээ. Маалингын иш дэвссэн чарганд нь суух юм сан. Тариа хатаах газрын утаа үнэрлэдэггүй ч гэсэн сүрэл ч дэвссэн бас болно. Энэ бүхэн бол тосгон гэсэн үг. Нар, тариан талбай, хашаан дахь малын халуун амьсгал. Ганц минутын төдийд ч гэсэн тосгонд бодлоороо очихыг хүснэм».

	Гедиминас хашаа тойров.

	Тариачин эр эхнэртэйгээ чаргаа оролдоно. Тэд цааш харан, хааяа ганц нэг үг солилцон, дэлбэгчийн суудал доогуур ямар нэгэн юм хийнэ.

	— Сайн байцгаана уу? гэж Гедиминас сэтгэл хөдлөн, хэт чанга хэлэв.

	Хоёул эргэж харав. Аквиле огцомхон, Пеликсас Кяршис ийм дэмий юманд цаг алдахын хэрэг байна уу? гэж эргэлзсэн мэтээр яаралгүй эргэв.

	— А-а Гедиминас... 

	— Ноён багш... Загалмай зүүж өгсөн эцэг... 

	Гурвуул ичингүйрлээ нуухыг хичээн инээцгээв.

	— Санамсаргүй аятай тохиол гэж Гедиминас гүвтнэн хоёулын нь гарыг атгаад, — Энд та нартай уулзана гэж бодсонгүй шүү. Пеликсас, чи урьд нь Бергманыд ирдэг байсан шиг санагдах юм? гэв.

	— Тэгдэг байсан... Тийм... гэж Кяршис босгосон захандаа нүүрээ наан хэлэв.

	— Эндээс их замд ороход дөт, чулуун дээгүүр сэгсчүүлэх хэрэггүй гэж Аквиле яриаг өөр зүйлд шилжүүлэхийг яаран, хажуугаас оролцов.

	— Жаахан жуухан юм танилууддаа авчирлаа. Хотод өлсгөлөн болж байгаа биз дээ. Мөнгө өгөөд ч хэрэгтэй юмаа худалдаж авшгүй нь.

	— Талийгаачдын хойноос буяны ном хуруулахаар ирлээ. Пранас, Казюне нарын төлөөнөө. Германчууд тэднийг ...-аас хойш хагас жил боллоо гэж Кяршис нэмж хэлэв.

	Гедиминас чарганы нь захад суулаа. Баруун талаар нь Аквиле Кяршистай шахалдан сууж, хул морины цантсан хондлой бөмбөлзөнө.

	— Энэ морь чинийх үү?

	Ямар ч л гэсэн ажигласанд нь Кяршис, ханамжтай инээмсэглэж

	— Саарлыгаа зарсан юм. Бүдрээд байдаг байсан. Хул маань бүлх нь сунаснаас нэг хөл муутай ч анжсыг, чүдэнз шиг л чирнэ гэж бардамнан, — И-эх, ийм цагт эрэмдэг биш морь л бол германчууд хамаад авчихна гэлээ.

	— Хямдхан авсан юм даа гэж Аквьле оролцон, — Манай тосгоноор комендантын хэсэг дайрч өнгөрсөн юм. Нэг морь доголоод байгааг Пеле үзээд германчуудтай ярилцсан. Тийн гахайн өрөөл мах өгөөд л хул морь манайх болсон. Тэгээд хул морины оронд ямар морь хөллөсөн гэж бодно оо! гээд Аквиле баяртай инээж, —  Худал ярьж байна гэж бодуузай, үлгэр шиг л юм болсон. Манай Юргес агуулахаас алаг лууван зөөж явжээ. Германчууд түүнийг даган очиж, тасалбар бичиж өгөөд, хээр морийг баяртай болгон хөллөжээ. Тамхичин Катре орилооноороо тосгоныхныг дүлийрүүлэх дөхжээ. Бурханд ч дуудаж, Адомас, цагдаад ч хэлнэ гэж, Гитлерт ч хүртэл гомдол гаргана гэж сүрдүүлжээ. Хүмүүс бүтэн жил ярьж инээх юмтай болсон.

	Өөрийгөө магтав гэж үзэн Кяршис ихэмсүү инээмсэглэв.

	— Санаандгүй л тийм явдал болчихсон... Над биш гэхэд өөр нэгэнд хул морио өгөөд, бас нэгний нь эрүүл морийг авах байсан. Дайны цагт юу болохыг мэдэх аргагүй... хэмээн Кяршис биеэ цагаатгах мэт хэлэв.

	— Тийм ээ, тийм гэж Гедиминас юу ч бодолгүй толгой дохив. 

	Чарганд маалингын шилбэ дэвссэн авч тариа хатаах газрын үнэр үгүй ажээ... 

	— Аз таарч байгаад чинь баяртай байна. Улс орныг дээрэмчид захирч байгаа үед хэн дуртай нь хөрөнгөжөөд байж чаддаггүй юм.

	— Чи ингэж хэлэх нь үү?.. (Аквилед эвгүй санагдав) Хөрөнгөжөөд байх юу байх вэ. Чадалтайхан ганц морь л авч, тайван цаг сан бол, гэвч одоо... Германчуудад тариагаа бараг зүгээр өгч байна. Худалдах юм бага үлдэх юм. Хэдэн килограмм өөх, шар тос авчирч үнэт зүйлээр солилоо. Рубль биш, марк биш, үнээ алдахгүй... 

	Кяршис эхнэрээ дуурайн ганц нэг үг нэмнэ. Яалаа гэж дээ, үргэлж л байлдаад байхгүй шүү дээ. Намдана, тэгэхэд үүрэндээ бурхны ачаар авчирсан өлөн өвс ч хүртэл хэрэг болно. Ээ, энэ аянга түргэхэн л өнгөрөөсэй! Мэдээж одоо ч аж төрж болно, гэвч чөдөртэй морь хэчнээн хол цогих вэ дээ. Хойд хормойгоороо урд хормойгоо нөхсөөр таарах юм. Гэтэл шинэ юм барих хэрэгтэй байна. Арван гектар газраа ч нэмэгдүүлмээр. Өргөн тийшээ ч, гүн рүүгээ ч ахих нь нүгэл биш, хулгана хүчгэнэ хүртэл нүхээ гүн малтаж байна.

	— Хүн гэгч үнэг ч биш, дорго ч биш гэж Кяршис өөртөө итгэл дүүрнээр уужуу ярина. Гэдсээ цатгах ч яах вэ, хүүхдүүдээ хөл дээр нь тогтоож өссөн хойноо хагалах, үр суулгах газартай болгоход санаа тавих хэрэгтэй.

	Гедиминас зул сарын баяраас хойш тосгондоо очоогүй. Бүр тэгэхэд л хуримынхаа дараа Пеликсас эрс өөрчлөгдсөн нь харагдаж байсан. Урьд нь санаа бодол сэтгэл нь нэвтрэн гардаггүй байсан үг дуугүйн хальс нь хагарчээ. Тэр биеэ даасан байдалтай болж, зоригтой, бодлоо улам олонтоо хэлж, тэнхлээ мэдэж байгаа хүний байдлаар ярвалдах болжээ. Нүсэр бие нь хүртэл уян хөдөлгөөнтэй болсон аж. Эргэлзээгүй Аквилегийн нөлөө, Аквилег ч гэсэн танихын арга алга. Нүд чавчралгүйгээр тэнгэрийн оддыг тахиагаа тэжээх шар будаагаар солих өөхөндөө язрах гэсэн авгай болж ээ. Гэтэл амьдралаа ялзруулснаас гялсхийх дурлалын дөлөнд шатсан нь дээр гэж үзэн, урьд хайр гялалзах нүдээр одот тэнгэрийг харж байсан хүүхэн билээ.

	«Нүд нь хэвээрээ аж. Хэдийгээр ноосон алчуураар тосгоны авгайчуул шиг боосон ч үс нь ч хэвээрээ байна. Хөл нь бол харин Кяршисийн арван гектар газарт өвдгөөрөө шигджээ. Өвлийн дулаан пальтогоо бодвол хотынхноос өөхөөр сольж авсан биз. Түүний дотор байгаа бие бүдүүрчээ. Пеликсас, хагалах газар, суулгах үрийн талаар санаа тавиад байсны учир одоо тодорхой болов... Хүнд аз жаргалтай болоход хэчнээн бага зүйл хэрэгтэй вэ.»

	Сүүлд нь тэр хэтэрхий хатуу бодож байснаа ойлгосон. Одоо бол гэнэтийн харамсал, урам хугаралтдаа хөтлөгдөн, цүнхээл ус руу чулуу шидэлгүй өнгөрч чадсангүй.

	— Нямунисийн Юлите, яаж байна, гайгүй болсон уу? Эсвэл, танайд байх аа больсон уу? гэж хоёулыг нь цавчралгүй харан хэлэв.

	— Яалаа гэж манайд байхгүй болох вэ. Бурхан хэдий гомдоосон ч охин ажилд хад хайрцаг гэсэн үг, дүйтэй шүү. Охиныг авъя гэсэн улс байвч, бидэнд өөрсдөд маань хэрэгтэй. Өөрөө надад дасчхаад явахыг ч хүсэхгүй юм гэж Аквиле хариулав.

	Гедиминас гашуун инээмсэглэв.

	— Хоёр гурван жил гэхэд өсгөөд хэрэгтэй хүүхэнтэй болох нь дээ.

	Кяршис егөөдлийг ойлголгүй толгой дохин, 

	— Ухаангүй болсон ч гар нь үлджээ... алзахгүй ээ гэв.

	— Заяагүй гэр бүл. Эх эцгийг нь эсэсийнхэн аллаа. Нэг охиныг нь бузарлачихсан чинь амиа өөрөө хороов, өөр нэг нь галзуурлаа. Марюс бас л... 

	Гедиминас харцаараа Аквилег өрөмдөн ширтэж, хүүхэн цочин царай нь улайж, алчуураа засахыг нь үзээд баярлав.

	— Тэд Фрейдкийн хүүхдийг шууд л өгөөгүй нь дэмий болсон юм. Германчууд тэртээ тэргүй мэдчихсэн байсан гээд Аквиле үгнээсээ ичингүйрэн буруу харав. Гэвч өөрөөр хэлж чадахгүй юм чинь. — Тэсэлгүй, хүүхэд хаана байгааг хэлнэ гэж бодоод тэд, Генутег зориудаар эцэг эх болон, Юлитегийн улаан нүүрэн дээр тэгсэн юм гэдэг гэлээ.

	Кяршис эхнэрийнхээ хэлснийг зөвшөөрөн үстэй дээлийн захад шигдсэн хүзүүгээ хөдөлгөж, 

	— И-эх, хямдхан шиг салж болох л байсан. Хуультайгаас хойш эцэг эхийг нь буудан алах байсан, охид нь харин аврагдаж болох сон билээ. Хүүхдийг алахгүй л гэж найдацгаасан байх. Нууц газраа ч үнэхээр олохын аргагүй хийсэн юм билээ. Саравчны дор нүх малтсан байсан. Гэвч олсон... гэлээ.

	Тун их ядарснаа Гедиминас гэнэт мэдэв. Жаахан суух сан, гэвч хагарсан мөс шиг хэврэгхэн, уйтгарт хүйтэн өчүүхэн арал - чарга түүнийг холдуулан авч одно.

	— Пеликсас чи байсан бол яах байсан бэ? Саравч руу аваачаад «Энэ банзыг ав, хүүхэд тэнд бий» гэж хэлэх байсан уу? гэж тэр хөлөө арайхийн эгцлэн, хорсолтой асуув.

	— И-эх, би тэгж хэлэв гэж үү? гээд Кяршисийн толгой захныхаа цаагуур алга болж, цантсан хөмсөг нь айсан харцыг нуун өөд болж, — Бүгд хойд өдрийн зэмийг бодон муу санаалавч, хоолой дээр хутга ирэхлээр... Дүүжлүүрт очих уу, голын ус руу үсрэх үү гэдгээ өөрөө ч мэдэхгүй болох юм. Энэ ч ийм хэрэг... Зах, (өөрөөр хэлбэл Кяршис. орч.) энэ өгүүлбэрийн эцсийг дуусгаагүй, заяагүйтэнг хүндэтгэн, мөн одоодоо өөрөө амьд байгаадаа бурханд талархан уртаар санаа алдав... 

	— За энэ ч дайны дараа аж ахуйгаа хурдхан өөд татахаар өөхийг эд юмаар солихоос илүү нарийн төвөгтэй, бурхан л мэдэх хэрэг гээд Гедиминас нүүр нь сармагчных шиг ярвайн өөрийн эрхгүй инээснээ мэдрэв.

	Аквиле эргэв. Кяршис ч бас буруу харлаа. Нуруу биш, тослоогүй нугастай, царс модон хүрд хаалга аажмаар эргэв.

	— Хэрвээ тариачдын авчирдаг өөх байхгүй бол та нар яах байсныг би мэдэхгүй гэж Аквиле гомдонгуй дуугарав.

	Гедиминас тонгойн пальтондоо наалдсан сүрлийг бээлийгээрээ унагалаа. Хүүхэд байхдаа, дургүй хөршийнхөө цонхыг хагалсны дараах шигээр сэтгэлд нь зэвүүцэл, хөөрөл хосолно.

	— Өвгөнд минь мэнд хүргээрэй. Зав байвал хагас сайнд ирж намайг аваг. Лауксодисаа саначихлаа. Загалмай зүүж өгсөн хүүхдэдээ өгчихмөөр юм биед байхгүй нь харамсалтай. Яараагүй байна уу? Манайхаар очвол чихэр олдох сон. Гэрт хийсэн л бий. Онуте хийсэн ч гэсэн дайны өмнөх үеийн «Коровкаас» огт муугүй шүү гэж тэд эгээ л ялдам наргианаар цаг нөхцөөсөн юм шиг хөгжүүнээр хэлэв.

	Кяршисийнхан үгүй гэлцэв. Аквиле өвсөн дээгүүр нэмнээний захыг чихнэ. Пеликсас суудал дороосоо авсан ташуураар өвдгөө цохино.

	— Загалмай зүүж өгсөн эцэг минь, хэрэггүй. Бид бэлгийн юм худалдаж авсан. Лаураксасд ч, Юлитед ч авсан. Хэдий хүнийх ч гэлээ охиныг гомдоодоггүй. Гэрт зөгийн бал ч бий, намар хураасан алим ч бий, Аквиле мөн л тийм чихэр хийдэг. И-эх, «Коровка» биш ч гэсэн алив өгөөд бай л гэхээр хаврын цас шиг алганд ороод л хайлдаг чихэр бий.

	Гедиминас эхлээд Аквилед, дараа нь нөхөрт нь гараа сунгав. Төлөвхөнөөр гар барилцлаа. Гурвуул инээхийг оролдовч, нүд нь гөлрөн шинэхэн мөс, дулаан туяаг үл нэвтрүүлнэ.

	Гедиминас цасан шуудуугаар буцав. Кяршисийнхан эсрэг тал руу нь явлаа. Тэр, чарганы ул чахран хөллөсөн морь нь амьсгаадан («Айда-а!» гэж Пеликсас хул мориндоо хашхирна) холдохыг сонсовч эргэж харсангүй. Чингэснээ зогсон ямар нэгэн юм гээсэн мэтээр доош харна. («Гэлээ ч гэсэн тэд аз жаргалтай... аз жаргалтай...») Гэнэт дүрсхийсэн атаархлаа даран нүүрэнд нь гашуун инээмсэглэл тодров. «Хэн нэгэн хүн намайг хараад бас л, ноён багш аз жаргалтай хүн гэж хэлнэ... Аз жаргал... Милдагийн хэлж байснаар энэ дэлхий дээрх хамгийн харьцангуй ойлголт. Хачин юм. Аквилетэй уулзах бүрийдээ би энэ цагаан царайт мигуйн зулзагыг санах юм».

	Бүтэн долоо хоног хотын цэцэрлэгийн усан оргилуурын дэргэд очиж цагаан уд модны хөндий — «шуудангийн хайрцгаа» эргээгүйг санахад Гедиминаст эвгүй байв. Үүнд Милда мэдээжээр гомдохгүй, тэгэх нь «эд юмны» нь онолд харшлах билээ. («За бие биедээ эд юм л больё. Хэрвээ болбол ав, уйдвал хая» гэж Баерчюсынд болсон найрын дараа хоёр байна уу, гурав дахь өдөр хэлсэн билээ).

	 

	 

	— IV —

	— Ёсонд харш ч, эдүгээчилсэн эвтэйхэн аж хэмээн гарыг нь уруулдаа хүргэж хариулсан.

	Милда зөвхөн нүдээрээ л инээмсэглэсэн, царай нь уйтгартай, ядарсан байсан.

	— Баерчюсын хашаан дотор болсон та нарын тоглоом над ямархан байсныг чи мэдэхгүй байна.

	— Үнэнээ хэлэхэд намайг нохой ноцсон, тэр маань галзуу нохой биш биз? гэж хүлээж буй юм шиг л байна. Захирал над банга хүртээсэн. Юу болж төгсөхийг бүү мэд. Машины хажууд бид хоёрыг цааш хиаруулчхаагүйд л баярлах үлджээ. Тэд олон юм ярьдаггүй чөтгөрүүд.

	— Согтуу мангуунууд.

	— Чи гестапогийн тэр ном айлдагчтай сээтгэнэх хэрэггүй байсан. Адомас хардсанаасаа, би уйдсанаасаа болоод дэндүүлчихсэн юм.

	— Чи ч бас сайн хүн шүү. Адомасыг орхиод алга болсон. Тэр явдлын дараа бид түүнийг гэр лүүгээ шууд аваад явах байсан юм... гээд Милда илүү үг хэлчихнэ гэж айсан мэт уруулаа хазав.

	— Адомас эр хүн шиг зан гаргасан. Би эхлээд итгээгүй шүү! Хүнлэг чанар сэргэхэд архи ч туслах удаа байдаг ажээ хэмээн Гедиминас үгээр идэв.

	Милда эргээд явчихсан.

	Тэр юунд гомдов оо? Ярианы минь хөнгөмсөг өнгө гомдоов уу? Эсвэл өөрийгөө илүү хүндлүүлэх гээ юу? Гэтэл өөрөө тун саяхан «За бие биедээ эд юм больё...» гэж хэлсэн шүү дээ.

	Тэгэхэд Гедиминас унасан балиар шар навчсыг гутлаараа туучин алхаж энэ үгний утгыг ухах гэж хичээж байсан. «Өдий хүртэл бид хоёр Адомасаас тохиолдлын маягаар хулгайлж байсан. Одоо үүнийгээ системтэй болгох гэж хүсэж буй аж» хэмээн бодсон.

	«Гэвч анх дэр хуваасан шөнө маань бид хоёрыг ойртуулснаасаа илүү холдуулсан. Ёсонд эвгүй энэ байдал тэгээд л дуусаж болох байсан» гэж бас бодов.

	Үнэхээр ч түүнээсээ хойш Милда тэр хоёр бүтэн долоо хоногоор уулзахгүй болсон. Хэрвээ санамсаргүй учирлаа ч хиймэл инээмсэглэн, төлөвхөн байдлаар толгой дохин өнгөрнө. Нэг удаа сүмээс гарч ирсэн хүмүүсийн урсгал тэр хоёрыг хаалганы хажууд мөргөлдүүлсэн. Хавар эрт улаан өндөгний баяраар болсон хэрэг. Хонх жингэнэн байсан. «Гедиминас уу? Би таныг сүмд ирдэг гэж бодоогүй» гэхэд нь «Бадралт баг бишгүүр, театрт дуртай» гэв. Милда санаа алдан, толгойгоо нэг л аялаг хазайлгасан. Хар малгай өмссөнөөс царай нь нүд гялбам цагаан, нүд нь ерийнхөөсөө илүү том, хурц харагдана. Тийн нэг ч үг нэмж хэлэлгүй Гедиминасын гарыг олж, хурууны нь үзүүрийг чанга атгаад олны дунд ууссан.

	Шөнийг тэр нойр муутай өнгөрөөв. Сэрээд л бүсгүйн хар малгайн хүрээ, нүднийх нь цэнхэр туяат илчийг үзнэ.

	Түүнээс хойш тэр хоёр уулзахаараа, Милда, ноёгтой Берженене байсан хуучин цагийнх шигээр хэдэн үг сольдог боллоо. «Милда ажил хэрэг чинь ямар байна даа?» гэхэд нь «Баярлалаа. Гедиминас одоодоо дажгүй л байна» гэнэ. Милда заримдаа гунигтай, заримдаа хөгжүүн уянгатай, тэр ч байтугай увайгүй ч гэхээр байвч хурц харц нь улам улам гүн болж энэхүү гүн баргар харц улам хүчтэйгээр өөрийг нь татан буйг Гедиминас мэдэрнэ.

	Зун нь их ажил намдсаны дараагаар Аквиле Кяршис хоёр хурим хийв. Цэцэглэсэн алимын мод шиг цав цагаан Аквиле Пеликсастай зэрэгцэн сууж, баяр хүргэхэд ичингүйрэн ганцхан зүйл ширтэнэ. Гедиминас бөс даавууны мухлагт байгаа үзэсгэлэнгийн хүнийг харж буй юм шиг бусдын аз жаргал, уй гашуунд хөндий байдлаар тэр хоёрыг харна. Шөнө дунд өнгөрсөн хойно хөгжимчид, хуримлагчдад «Тавтай нойрсоорой» гэдгийг хөгжимдсөний дараа л ямар нэг юм бурсхийн, цээжин дотор нь хачин болов. Үнэндээ энэ нь удаан үргэлжлээгүй.

	— Чамайг баяртай байгаад чинь би баяртай байна гэж тэр Аквилегийн гараас барьж нүд рүү нь эгц ширтэн хэлсэн.

	Аквиле сулхан инээн улайв. («Баярлалаа, Гедиминас. Тайван нойрсоорой...») Гэвч Гедиминас түүний гарыг барьсаар, нүд рүү нь зовлонтойгоор удаан ширтэж, тэндээс Милдаг олж үзсэн. Чингээд биед нь албин шүглэсэн мэт болж, өглөө болтол хүүхнүүдтэй бүжиглэн хамаа намбаагүй үнсэлцсэн, тэгэхэд тэвэрсэн бүхэн нь Милдаг санагдуулан байлаа. Милда эгээ л түүнийг ховсолсон мэт. Толгойд нь галзуурсан юм шиг бодол төрнө. Даруйхан Краштупенай руу очин, Голт борын цэцгийн гудамж дахь байшингийн хаалга цохин орж. Адомасын нүүрэн дээр Милдаг үнсмээр санагдана. 

	Маргааш нь үдээс хойш хурим найр ид дундаа байсан ч явсан.

	— Банди минь, чи, зөвхөн согтуудаа л манайд ирэх замаар явж зориглож дээ гэж Милда хэлсэн.

	— Бүү уурла гээд мөрөн дээр нь гараа тавин өөр лүүгээ татаж хөхөн дээр нь үнсээд, — Цагдаагийн газрын дарга нарыг үзэн яддаг, харин эхнэрүүдийг нь хайрладаг. 

	Орой болоход Милда, Адомас ирнэ гэснээсээ урьд хүрээд ирнэ гэж болгоомжлон Гедиминасыг гэртээ харь гэж хэлэв.

	Тэр бүр санаагаар унаад явав. Архи нь гарч өөрийнхөө хийснийг өршөөж үл чадна. Милда жишим хийгээгүй дүр үзүүлсэн ч гэлээ, мэдээжээр доромжлогдов. Яая гэхэв, өөрийгөө ийм болгосон нь л хамгийн муу. Үүдний өрөөнд байгаа Адомасын гутал, унтлагын өрөөн дэх халаад нь, үнгэгдсэн ор дэвсгэр нүдэнд нь эрээлжлэн харагдана. «Бусдын орон дээр ямар нэгэн... шиг» гэж Милдад уур хүрнэ.

	Гэвч хотод дайралдахаараа, урьд адилаараа зогсон инээлцэж, ойр зуур үг солино. Хуучин танилуудаас өөр юмгүй. Эгээ л түрүүчийн явдал болоогүй юм шиг байцгаана.

	— Адомас хоногоор явна. Хошуун дээр ямар нэгэн ажилтай юм байх аа. Зуны шөнө сайхан, гэвч ганцаар бол сар өөд ч хуцсан яах вэ гэж Милда нэг удаа хоёрдмол биш утгатай үг хэлсэн.

	— Очиж чадахгүй гэж ширүүхэн хэлснээ асуусан харцыг нь харж, — Өөр хүний бүлээцүүлсэн хөнжилд орох дургүй гэв.

	Милда чимээгүйхэн инээв. Хэрвээ гудамжинд зогсож байгаа биш, мөн сониучирхаг хотынхон цонхоор хараагүй байгаа бол хүзүүнээс нь зүүгдэн үнсэх бололтой!

	— Зөвхөн л ийм учраас уу? Тийм юм бол би тэр хөнжлийг шатаана. За ер нь хадсан өвс, унадаг дугуй хоёр байсан цагт бид хөнжлөөр яах юм бэ? гэж намуун дуугаар хэлэв.

	Шөнө орой болсон хойно ойгоос буцаж явахдаа Милда, платиа ногооны шилмүүс болголоо гэж гомдол мэдүүлсэн авч, хэзээ ч харагдаагүй баяртай байлаа.

	Удалгүй Гедиминас амралтаараа эцэг рүүгээ явав. Тэгээд долоо хоног бүрийд шахам дэвтрээс урж авсан хуудсан дээр уулзах газар, сар, өдөр, цагаас өөр юу ч бичээгүй гарын үсэг үгүй захиаг шуудан дээрээс авдаг байв. Заримдаа тэр очно, заримдаа үл амжина. Дараа нь уулзахдаа түрүүн яагаад ирээгүйн учраа ч үл хэлнэ. Милда ч үл асууна. Хичээл эхэлсний дараа Усан оргилуурын дэргэдэх хөгшин уд модны хонгилоос авдаг болжээ. Тариачид хадсан өвсөө хэдийн зөөж, газарт хатсан навчис хөглөрч нүцгэрсэн ой дүнсийн байна. Чингээд Милда бие биедээ эд юмс байя гэж хэлсэн. Тэр өдрийг хүртэл бие биеэ зөвхөн харцаараа энхрийлээд өнгөрдөг байлаа. Милда сэтгэл түгшин, удаан уулзахгүй байхаас айн буйг нь Гедиминас хараад мэднэ. Эд юмсын тухай битүүлэг сануулга нь энэ байдлаас гарах гэсэн гуйлт юм.

	Орой нь тэр захирлын гэрт очоод

	— Ноён захирал аа, та намайг шүлэг бичдэгийг мэднэ гэж яриагаа шууд эхлээд, — Амжилт олоогүй яруу найрагчдад ч өөрийн гэсэн этгээд ааш байдаг. Надад ч бас... Онгод орон, сайхан дүр тархинд төрж, суугаад л бич гэхээр үе ирдэг. Тэгээд л суухтай зэрэг дүр зураг бүдгэрэн, бодол сарнина. Ер нь ноён захирал аа, гэртээ шүлэг бичих гэхэд надад нэг л хэцүү байх юм. Хамгийн гайгүй болсон шүлгээ би тосгонд юм уу, сургууль дээрээ бичсэн.

	Зигмантес Заука гэгч анжисны хомбого шиг унжсан хацартай туранхай өндөр хүн Гедиминасын яриаг тасалж,

	— Даруу зан гаргах хэрэггүй, сайхан бичдэг шүү дээ. Таны шүлгийг «Савайтед» уншсан санагдана. Хаврын тухай шүлэг. Яруу найрагт дуртай, урлагийг дэмжихэд үргэлж бэлэн. Ямар тус хүргэж чадах нь вэ?

	— Ноён захирал аа, би оройд багш нарын конторт ажиллаж баймаар байна.

	— Ноён Жюгас, өглөө болтол ч хамаагүй ажилла. Ганц хүсэх юм гэвэл сайн шүлэг л олныг бич! Зөвхөн «Савайтедч» биш, таны бүтээлийн чинь төрсөн өдөр гэж болох он сарын хажууд Краштупенайн гимназ гэж байвал тун аштай байх сан билээ. Бусдыг нь та өөрөө мэдэх хэрэг. Та зөвхөн эмэгтэйчүүд төдийгүй, литвийн ой нугыг магтан дуулбал бид бүгдийг онцгой их баярлуулах сан. Ноён Жюгас аа, бид цөвүүн цагт аж төрж байна. Байлдааны дохио хангинаж байгаа үед яруу найрагч цэцэрлэгээс цэцэг тастан, хайртынхаа толгойг чимэх нь хангалтгүй юм. Шүлэгчийн үүрэг бол үндэсний ухамсарлал, эр зоригийг бэхжүүлэх, дайсныг үзэн ядахад хүмүүжүүлэх хэрэгтэй. Чиний төрсөн тосгон Лауксодисед болсон явдал бүх үндэстний ичгүүр юм. Еврейн нэг зулбасгаас болоод литвийн нэг бүтэн гэр бүл сөнөлөө! Энэ нь сайн. Хэдэн большевикууд хорогдож байгаа хэрэг! Гэвч санамж болох ёстой. Бид үндэстэнд хортой, наалинхай зангаас бас л салаагүй байна.

	Гедиминас толгой дохино. («... Ноён захирал аа, мэдээжээр тийм... Авьяасынхаа хэрээр л хичээнэ, гагц улс төрийн мэдрэмж дутах болов уу гэж айнам...») Толгойд нь, ноён Заукегийн энэ эрүүл биш ягаан хомбого шиг хацар дээгүүр нь яваад хатамжсан нацист эр зориг нь хэрхэн шижигнэхийг сонирхох сон гэсэн бодол дүнгэнэнэ. «Үгүй, би хулчгар амьтан, Милдад ч дурлаж эхэллээ» гэж гудамжинд гараад өөрийгөө дооглон бодож, гол хаалганы түлхүүр авахаар, эх газар шиг намуун, зөөлөн ариун сэтгэлт өвгөн манаач дээр очихоор сургууль руу явав. Энэ өвөл хоргодох байр олсныг нь мэдээд Милдагийн цэнхэр нүд хэрхэн дулаарч, инээмсэглэхийг сэтгэлдээ бодоод «Милда баярлана даа» хэмээн бодов. Гэхдээ нэг их тохиромжтой газар биш, захирал хүний яс цуглуулах дон тусаж, багш нарын конторыг анатомийн кабинет болгон хувиргасан. Өрөөний нэг буланд хүний араг яс тавьж, гавлын яс, эрүү, хавиргаар номын тавиурын зайг дүүргэжээ. Энэ оршуулгын газрыг яаж ийгээд ажиглагдамгүй болгож болно... Орой завтай гэсэн зөвхөн өөрөө л ойлгох мэдээг модны хонгилоос аваад, цонхны шил рүү чулуугаар зөөлхөн цохиж дохио өгөх хүртэл нь энд суун маргаашийн хичээлд бэлтгэж болно.

	«Энэ чинь миний эд юм маань ирэв үү? Алив гараа өг дөө, анатомийн кабинетдаа оръё».

	 

	 

	— V —

	Гедиминас номын шүүгээнээс далбаа гарган дэлгээд, буланд цайран байх араг ясны дээрээс хаяв. Тэгээд цонх руу очиж хөшгийг нь янзлаад Милдатай зэрэгцэн суув.

	— Чи чухам өнөөдөр л ирж чадах байсан чинь аятай тохирчээ. Мэдэж байна уу, гэмт хэрэгтэн шүүхээс нуугдахын тулд хаягдсан газар луу зугтдаг шиг эмэгтэйчүүд заримдаа эрэгтэйчүүдэд хэрэгтэй байдаг.

	— Адомас бас л урьд ийм юм хэлсэн, гэхдээ арай хялбараар. «Милда чи над тун хэрэгтэй байна» гэсэн. Яая гэхэв, живсэн хүнийг авардаг цагариг байх нь миний ариун үүрэг гэж хавчиг мөрөө хавчин Милда хариу өчив.

	— Милдуже бүү уурла, би энэ долоо хоногт тун их ажилтай байсан.

	— Битгий худал хэл гээд мөрөн дээрээсээ гарыг нь эелдгээр түлхээд, — Би чамд огт хэрэггүй л байсан, өөр юмгүй. Би зэмлэхгүй, зовох хэрэггүй. Тун ч их ядарчээ гэв.

	— Өршөө гэж тэр ичиж гүвтнэв.

	Буйдангийн хашлаганд налан, нүдээ аниад нам болоход уйтгарт анир чимээгүйг бүхэл биеэрээ мэдэрнэ. Нүдний нь өмнө хов хоосон, тэгш тал цэлийнэ. Үдшийн бүрий, үүрийн харанхуй тэнгэр, тэнгэрийн хаяагүй аадарт балбуулж, салхинд элэгдэж, эх захгүй уудам руу ниссэн эцэс төгсгөлгүй хавтгай. Хөл нь чимээгүй дээш, доош болон, үхэгсдийн буй чулуут газарт мөрөө ч үл үлдээнэ. Тэгээд байхгүй юмыг эрж, буцаж ирэх мөрөө ч ололгүй, өөрөөс нь өмнө үүгээр өнгөрсөн сая сая заяагүй амьтдын замыг давтаж байна гэсэн бодлоос чичрүүдэс төрнө.

	— Өнөөдөр би мэддэг ч гэлээ, учир начрыг нь олохыг хүсээгүй зүйлтэй шууд мөргөлдлөө. Тоотой хэдхэн цагт бүх л амьдралын мөн чанар багтана гэдэгт чи итгэдэг үү? гэж тэр хэлэв.

	— Тааж чадамгүй тааврыг би таахыг хичээдэггүй гэж Милда ажиггүй хариуллаа.

	— Чи өөрийгөө хуурч чаддагаас л тэр. Цох чулуун дээгүүр явахдаа бусад цохоо зам гаргалаа гэж боддог, хэрвээ тэр эргэн харвал... Милда би эргэж харсан юм. Ямар ч зам алга. Байсан ч байлаа гэсэн би түүгээр нь явсангүй гэх байх.

	— Шинэ шүлгээ уншиж байна уу?

	— Үгүй, зүгээр л арван жилийн өмнө юм уу хойно тэгэхдээ мэдээжээр ертөнцийн нөгөө талд төрөх ёстой байсан охиныг л дурслаа. Тэгсэн бол тэр охин миний мөрөн дээр гишгэхгүй байсан.

	Милда цочив. Нойтон уруулд нь сулхан инээмсэглэл тодров.

	— Чи аль хэдийн үнэнээсээ дурлах цаг болсон. Баяр хүргэе. Тэр шинэ хүн чинь над шиг аймтгай биш, тэгээд араг ясыг тугаар бүтээх хэрэг гарахгүй гэж найднам.

	— Тэр миний сурагч, дэмий юм бүү ярь, гээд Гедиминас босолгүйгээр Милдагийн мөрөн дээрээс барьж, өөр лүүгээ татав. Милда дуулгавартайгаар хажууд нь буйдан дээр хөндлөн хэвтэв.

	— Тэр миний хувьд хүүхэд байсан юм. Зөвхөн өнөөдөр л би түүний хөх, гимназийн дүрэмт хувцсанд багтахгүй болсныг ажиглав. Тэгээд, тосгоны мангуугийн эхнэр болж, тахиа тэжээн, доголон хул мориор хотод өөх авчран зарж явна гэдэг атаархам хувь заяа биш гэж бодлоо. Гэвч одоо түүнд ингэх нь аврал байх сан. Харамсалтай нь одоо тэгэх боломжгүй, сүүлдээ ямар ч хэрэггүй. Манайд эхнэр хүүхдээ энхрийгээр хайрладаг, хар малгайтай өөдгүй этгээдүүд, амьд бай буудах сургууль хийсэн наалинхай бус зантай залуусаас их юм алга гээд тэр дуугүй болов. Милдагийн хариуг хүлээсэн боловч цаадах нь сүүмгэр харцаар тааз ширтэн, хажууд нь амьгүй юм шиг хэвтэнэ.

	— Чи яачхав аа? Дагаад дуугарахгүй байна?

	— Адомас намайг юм асуухаас хөндийрүүлсэн, чи харин оньсого мэтээр ярих юм. Хэрвээ миний саналыг мэдэх гэж байвал чиний тэр хүн чинь яагаад заяагүй болсон хүүхэн юм, нөхөрт гарахдаа тосгоны мангуутай биш, өөрийн нь төлөө, өөрөөс нь дор адгийн шаартай хормой зөрүүлж байхаар ерөөсөө цэргийн хувцастай нэг адгийн шаартай суувал яасан юм гэж хэлнэ хэмээн Милда дүнсгэр царайлан хариулав.

	Гедиминас суув.

	— Чи юу гэж хэлэх гээд байна? гэж хашхиран гарыг нь чанга атгав.

	Милда толгой сэгсэрлээ. Сормуус нь өөдөө болж лаваар хийсэн юм шиг тогтов. Түүний өөдөөс тэвчээр алдан хэлсэн үгэндээ харамсан тусламж эрж, шаналсан эмэгтэй харж байв.

	— Гарыг битгий ингэж атгаач... гэж дуу алдав.

	Чингээд тэр хоёр нэг сэтгэлээр тэврэлдлээ. Зүрхний жигд бус цохилтод дүлийрэн, өөрсдийн биеийн дулаанд согтууран, үг дуугүй удаан сууцгаалаа. «Би чамд дурлаж байна» гэсэн улиг домог болсон үгийг хэлэлгүй, бие биесээ эрэн байх уруул дуугарсангүй ч, энэ үгийг биесийн нь эс бүхэн хашхиран байна.

	— Милдуже, нуух юм алга. Нууц гэдэг хүмүүсийг салгадаг. Би чамд бүгдийг ярья... 

	— Хэрэггүй, хэрэггүй. Хүсэхгүй байна. Би чамд итгэж байна. Чи ч надад үнэмш. Цэрэг хувцастнуудын талаар би тоглосон юм гээд бүсгүй хөндийрч, хувцсаа засаж үсээ янзлан, дахиад л тайван, хатуу агаад маргаашийн өдрөөс юу ч шаардахгүй, өнөөдрийн өдрийн өгч буй бүхнийг авахад бэлэн Милда босож, — Гэрлээ унтраа. Эд юмс алга болж, хоёулхнаа л үлдэхийг хүсэж байна гэж шивнэв.

	«Тийм ээ, гэвч хөл хорьсон цаг хүртэл тийм ч их хугацаа үлдээгүй байна» гэж тэр урамгүйхэн бодов.

	Гимназаас тэр хоёр хамтдаа гарав. Болгоомжлолыг зориудаар умартан Гедиминас хаалганы нь тэнд Милдаг тэврэн халуунаар үнсэв. Адомасыг үл тоон, шатанд хүртэл үдэхийг хүсэв, гэвч Милда зөвшөөрсөнгүй. Урьд нь ингэдэггүй байсан. Туулай шиг айн бие биедээ гараа ч өгөлгүй салаад, аюултай зүйлийг зайлуулсан мэтээр санаа амран амьсгал татдаг байлаа. 

	«За ингээд би дурлалаа» гэж орондоо хэвтэж байхдаа бодов. Цэргийн хувцастай, адгийн амьтдын тухай түүний хэлсэн нь толгойд эргэлдэнэ. Тэр хардан, ямар нэгэн юмнаас айна. Үүлний араас үүл нүүдэг шиг улам улам хүнд, уйтгарт бодол хойно хойноосоо хөвөрнө. Тэр яагаад ч учир шалтгаант холбоо бий болсон дүгнэлт гаргаж эс чадавч, зөн нь шаргуугаар «одоо зайлшгүй ямар нэг юм тохиолдоно, бүх юм урьд адилаар үргэлжилж чадахгүй» гэж хэлнэ. Хүн өөрөө алив нэгийг хийн өөрөө шийдвэр гаргаж байна гэж боддог. Үнэн хэрэг дээрээ бол зан төлөвөөсөө хамааран хүн бүр өөр өөрийнхөөрөө хүлээж авдаг нөхцөл байдлын шахалтын дор ажиллагаагаа явуулдаг. Би гимназид цаашдаа байж чадашгүй. Энэ бол сурагчдын өмнө өөрийгөө доромжилсон, хүнлэг чанараа худалдсан хэрэг. Тийм ээ, тийм, өөр нүхэнд орох цаг болжээ. Тэнд мөн л зан тавьсан гутлын алхаа сонстон, өөдгүй явдал бэлэн зэлэн байвч, би өөрийн чадах бүхнээ хийсэн гэдгээ мэдэж байх болно... 

	Ийнхүү шийдвэр гаргатал сэтгэл нь амраад явчхав. Энхрий дулаан манан тархийг нь бүрхэж, хэн нэгний үл үзэгдэх гар түүнийг газраас хөндийрүүлэн авав. Тэр улам улам дээшилсээр улайсан тэнгэрт хүрэв. Дугуй хөрөөний ирмэгт халсан нэвт шувт халуун наран тэртээ дороос мандана. Бүх юм дахин төрж, амилж эхлэх, царцаж буй халуун хайлмаг бөмбөрцөг утаа манаран, байх амьдралгүй, хүнгүй, асар том цоохор далантай, ой мод, хот, тариан талбай, тосгонтой эх дэлхий харагдана. Тэр хөөр баясалд хөл алдав. Тэр далайж, гараараа тэнгэр өөд цохив. Гэвч хүлээж байсан шиг нь дүү гарсангүй. Тэр дахин дахин тэнгэр өөд цохилно. Хоёр гараараа балбавч тэнгэр хонх шиг дуугарахаас татгалзан өмхөрсөн мод шиг битүү дуугарна. «Эй, юунд тоглоод байна вэ? Ийм баян болж байхад бүх дэлхийн хонх дуугарахгүй юм...» хэмээн хашхирав.

	Нойр нь хүрч дүнсийсэн тэр орон дээрээ суув. Үүдний өрөөнд хүмүүс ярилцана. Зөөлхөн ярилцавч эрэгтэй, эмэгтэй хүний дууг ялгана. «Адомас!» гэх дуун гарахад ухаангүй аймшиг төрөв.

	Суманд сийчүүлсэн Гедиминас дотуур хувцастайгаа шалан дээр хэвтэнэ! Цахилгаан шиг гялсхийн өнгөрсөн энэхүү хар даралт түүнийг орноос унагав. Сандлын түшлэг дээрээс өмдөө аваад өмсөж эхэллээ. Утга замбараагүй бодлуудын учрыг олохдоо толгой нь хэвийн болов. Адомас хаалга цохиход Гедиминас хэдийн тайвширчээ. Яая гэхэв, эрт орой хэзээ ч илэрч гарах байсан. Өнөөдөр илэрч буй нь магадгүй сайн ч байж мэднэ. Учраа ололцоод («Тийм ээ, Милда бид хоёр бие биедээ хайртай») биесээ мэхлэх зүйд зохицохгүй тоглоом дуусна.

	— Ор ор! гэж тэр нэг гараараа өмдөө товчлон, нөгөөгөөрөө гэрэл асаан хэлэв.

	Адомас хаалга онгойлгон орж ирэв. Боровтор царай, нүд нь хор идсэн юм шиг гялалзан, омголтсон уруултай завжинд нь хөөс сахарчээ. Малгайгаа дагзан дээрээ тавьж, гутал нь шавар шавхай болон, бууны гэр нь онгорхой, бүс нь хажуудаа гарчээ. Цагдаагийн ноён дарга бүтэн миль газар эргэж ч харалгүй гүйн, амьд мэнд үлдсэндээ төдий л итгэхгүй байна гэж бодогдмоор ажээ.

	— Ирнэ гэж бодоогүй юу? гээд ам нь ямар нэг юм гүвтнэв.

	— Яалаа гэж гээд Гедиминас нэг алхам ухарч, — Орой болжээ. За даа ер нь ... манайд чи орохгүй юм... гэхэд нь 

	— Болжмор, тахианд л орой цаг, харин шар шувуу, уульд бол ид цаг нь. Юунд суу гэхгүй байна? Сандал цус болчихно гэж айгаа юу? Бөгсөн бие минь цэвэр байна, бүү ай. Биеийн энэ хэсэг хамгийн бага буруутай атлаа хамгийн хүндийг амсдаг.

	— Суу гэж Гедиминас сөөнгө дуугаар хэлээд, царай нь амь орж буйг мэдрэн, — Уухгүй юу? гэвэл

	— Хийгээд ир. Шимээд л байвч, чичрүүдэс хүргэх юм алга. Алимынхаасаа аваад ир гэлээ.

	Гедиминас хоолны савнаас нэг шил, хоёр хундагатай гарган ширээн дээр тавилаа. Гар нь чичирсээр аж.

	— Шинелиэ тайл.

	Адомас нэг ч үг хэлэлгүй, шинель, буутай бүсээ тайлж буйдан руу чулуудав. Малгай нь байшингийн булан руу алга боллоо.

	— Би өнгөрлөө, Гедиминас аа... гэж сандал дээр лагхийн суухдаа хэлэв.

	Гедиминас дугарсангүй.

	— Ойлгохгүй байна... Үгүй, чи ойлгохгүй... гэж цээжээрээ ширээ налан, дарстай хундага гартаа эргэлдүүлэн сөөнгө дуугаар хэлээд, — Ухна ишигний зовлонг мэдэхгүй, сарвуухан минь ууя

	— Ууя даа Адомас минь

	Бие бие рүүгээ харалгүй хундагаа өргөөд хоёул адилхан шуналтайгаар ёзоорыг нь гаргав.

	— Зальт, ариун явдалт минь чамд атаархал төрж, багалзуурдан аваад нүд чинь бүлтэрч гартал хоолойг чинь боомоор хүсэл заримдаа төрөх юм.

	Адомас шүдээ хавирав. Юу ч залгиж болохгүй байсан юм шиг үлбэгэр эрүү нь дагжин, — Нэг амьсгал авхуулаад боож, дахиад амьсгал авхуулаад боогоод байх сан. Тэгвэл шаналан гэгч юу болохыг ойлгоно доо гэхэд

	— Ойлголоо гэе, гэвч тусалж чадахгүй болохоор ямар хэрэг байна? гэж бүүр тайвширсан Гедиминас хариулав.

	— Ноён багш аа, дэмий юм донгосохоор хундагаа дүүргэ гээд Гедиминас өөртөө хийхийг нь хүлээлгүй өөрийнхийгөө хоослов. Толгойгоо унжуулан, булингарт харцаар үнэхээр миний гар гэж үү гэсэн харцаар гараа ширтэн минут хэртэй болж, — Чи юу ойлгож чадах юм бэ, чи юу чадах юм бэ?.. Нэг удаа алдаад ид шидээр эргүүлж аваад, одоо дахин гараас мултарч буй өөртөө дүйх эмэгтэйд ганц удаа ч гэсэн дурласан уу? Гэртээ ирээд түүнд хэрхэн гар хүрэх вэ, юу хэлэх вэ? «Хайрт минь, албан хэрэг...» гэх үү? Мод газраас нохойн шинхэг үнэртэж байхад, усанд ороод ирлээ гэвэл хэн итгэх юм бэ? Амьдаар нь өвчигч! Эхлээд есөн шидийн юмаар худал хэлдэг байв. Одоо үг дуугардаггүй болсон. Эрлэгт өвчүүл гэж! Бидний мэргэжил гэдэг ажлын өдрийнхөө сэтгэгдлийг эхнэртэйгээ хуваалцах дур хүргэдэг юм биш... Тэгээд л Милда дуу гарахаа больсон, Гедиминас аа, ярихаа больсон. Над руу харсан харцыг нь авсанд ортлоо мартахгүй. Тэр үед Милда, миний тухай тийм юм бодох үндэс байгаагүй, гэвч явган яриа... Хэрвээ чи цагдаагийн газрын дарга байхад, тэгтэл хаа нэгтээ буудан алсан бол, чиний бууны амнаас бас л дарь үнэртэж байх ёстой гэнэ. Энэ ч... Гедиминас аа, тэр үед буунаас минь дарь үнэртээгүй байсан цаг, хэдийгээр... үнэртсэн байсан ч... Оросын нисэгч, Нямунисийнхан... гэж хэлээд Адомас ханиан царай нь зовуурьтай ярвайв. Хордсоны дараа шаналанг арилгахын тулд хурдхан бөөлжихийг хүсдэг шиг үг нь хоолойг нь уран цус гаргаж байх шиг санагдана. Тэгээд, — Тийм ээ, би тэр үед хэдийн хүний шаар болчхоод байсан! Гэлээ ч бүх юм ийм өөдгүйгээр эргэсэнд юуны буруутай бил ээ? Би өөрийгөө Адомас болгон төрүүлээгүй. Чи өөрөө адгийн шаар ч гэсэн, үнэндээ өөрөө буруутан биш байх тохиол амьдралд үгүй гэж үү? гэв.

	Тэр гараасаа харцаа салган гомдонгуйгаар Гедиминасыг харав.

	— Байхгүй! гэж Гедиминас хашхирав. Энэ үг гэмшсэн нам гүмийн дотор шүүхийн тогтоол шигээр бодлоос нь зөрөн гарчхав. Гедиминас, Милдагийн эмзэгхэн, гарын аяар хөдлөх биеийг тэвэрч, нүд рүү нь харж, тэнгэрийн хоёр тасархай болсон энэ нүдэнд бүх дэлхийн алдагдсан хүслэнгийн энэлэн тусан байхыг гунигтайгаар гайхан, багш нарын конторт өнгөрөөсөн үдшээсээ бодлоороо салж чадаагүй байлаа. Байхгүй гэж тэр сэтгэлдээ давтаад «Чи түүнийгээ алдсан ч би түүнд чинь дурлаж байна. Түүний шаналж байгаад нь дурласан байх. Түүнийгээ над орхи. Би бүх дэлхийг аварч чадахгүй, гэвч ганц хүнийг аз жаргалтай байлгаж чадна» гэж бодов.

	Адомас толгойгоо унжуулав. Харц нь хоосон хундага дээгүүр тусаад өнгөрөв.

	— Тэгэхлээр чи ч зэмлэж байна уу? Чи юу мэдэж байна, юу мэдэж чадах юм! гэж хэлэв.

	Гедиминас хоёр хундагаа дүүргэв.

	— Зэмлэхгүй байна, гэвч өрөвдөхгүй байна. Юу ч мэдэхийг үл хүснэм. Энэ шилтэйг ууя. Тэгээд явж унт. Шөнө дунд ямар хэргээр над дээр ирснийг чинь бодоод бодоод ойлгохгүй байна. Нүдийг минь бүлтэртэл багалзуурдаж аван боож алах гэсэн ганц хүслээс гэж үү? хэмээн хатуу хэлэв.

	Адомас инээв. Цагаа олоогүй, аймаар инээд байснаас Гедиминасын нуруу хүйт оргив.

	— Хүний өрөөнд бүх бузраа хоослохоор ирлээ гэж тэр ажрамгүй хэлж, — Би зөвхөн өөрийн гэрт л эвгүй үнэртэж байхыг үл хүлцдэг хүний нэг (Тэр чүдэнз хугалан байж салгалах гараараа тамхи асаан татаж), гээд хундагатайгаа авч уугаад дахин хийж хоослов. Тэгээд тамхи угсран татаж, эгээ л ширээн дээр ертөнцөд ганцхан өөрийг нь ойлгож, аргадаж чадах үл үзэгдэх амьтан байгаа юм шиг ширээний бүтээлгээс харцаа салгалгүй үргэлжлэн ярина. Хацар дээгүүр нь согтуугийн нулимс урсав. Яриа нь үе үе, малын эцсийн амьсгал хураахын өмнөх дуу шиг айдас төрөм инээдэд тасарна. Тэгэхэд Гедиминас, энэ яриагаа үргэлжлүүлэх хүч, зориг дутан энэ тарчилгаа төгсөнө гэж найдан хүлээлээ. Гэвч цаадах нь алхам алхмаар цаазын газрын орой өөд өгсөнө. Түүнийг, өөрийгөө цагаатган, гэмшлийн амтлаг дарамтыг мөрөндөө үүрэх гэсэн хүсэл бус, саяхан туулсан бузар явдлаасаа зугтах гэсэн найдвар, оролдлого, түлхээс болж байв.

	 

	 

	— VI —

	Комендантын газраас утасдав. Хүсэл ч юм уу, тушаал ч юм уу: ноён Ропп даруйхан уулзахыг хүсэж байна хэмээв. Гэнэт яагаад ингэв? Цэргүүдийн тусламжид дулаан хувцас бага цуглуулсанд тэд дурамжхан байгаа. Тосгоноор явж тариачдыг нүцгэлэхийг тушаах нь уу? Адомас ууртайгаар шинелиэ өмсөж, мөрөвчтэй бүсээ бүслэв. Цасан шуурганы дараа цэвэрлэгчид цэвэрлэж амжсан замаар тэр баргар ч, цэмцгэрхэн алхана. Комендантын газрын үүдэн дээр элгэндээ автоматтай хоёр цэрэг зогсоно. Тэр хоёр өвлийн малгайгаа буулгаж, саарал саравч доорх яахаа мэдэхээ байсан, эрээгээ алдсан этгээдийн гайхаж айсан нүд нь харлана. Хаалган дээр хар улаан далбаа хаджээ. Унжсан хуниас дунд цагаан хас тэмдгийн хэсэг үзэгдэнэ. Stalingrad, Stalingrad ... Адомас инээдээ арайхийн барив. «Магадгүй энд жилийн дараа гурван өнгөт далбаа мандаж, хажууд нь төлөөлөгчдөө хүндэтгэн, дээд өнцөгтөө дөчин найман таван хошуутай судалт тугийг бас мандуулах ч юм бил үү»

	Комендант Ропп ганцаар байсангүй. Бичгийн ширээний арын зөөлөн сандал дээр гестапогийн ажилтны ногоон саарал өнгийн дүрэмт хувцастай (ханцуй дээрээ цагаан хас тэмдэгтэй) оберштурмфюрер Христоф Дангель (цивильфервальтунгыг бэхжүүлэхэд гаргасан гавьяаныхаа учир цол нэмсэн) лаглайн сууна. Хоёулынх нь царай чилж, анхааран хүлээсэн байдлыг илтгэнэ. «Эрүүг нь ч бас л хар туузаар боочихсон юм шиг» гэж Адомас бодсон ч, инээх дур нь алга болчхов. Аюул нөмрөөд байв. Тэр хавх буухыг сонсоогүй ч зөн нь аюул болж буйг анхаарууллаа. Одоо тэр буланд хөндий сууж байгаа бас нэг хүнийг үзэв. Дүрэмт хар хувцас, хохимой толгой бүхий өндөр оройтой малгай, (эсэсийн хүн малгайгаа өвдөг дээрээ барьжээ) энэ нүсэр эрүүтэй, онцын тэмдэггүй тарган нүүрэнд нь үл зохивч, онигор золбоогүй нүд, хавчиг духанд нь бас л тохирохгүй ажээ.

	— Ноён цагдаагийн дарга аа, бид таныг энд жаахан саатуулна гэж комендант Дангелийн өөдөөс харсан хоосон сандал руу захирангуй заагаад Адомасыг суухыг хүлээлгүй, үргэлжлэн,

	— Ажиллагааг бид өөрийн хүчээр явуулж чадах ч тухайн үе, биднээс герман литвийн хамтын ажиллагааг харуулахыг шаардаж байна гэв.

	— Ноён комендант гэвч үйл явдлын одоогийн урагшгүй байдлыг хэлж байгаа юм биш. Дайнд түр зуурын амжилтгүй явдал зайлшгүйгээр барахгүй хэрэгтэй; тэр нь арми сургамж аван шийдвэрлэх цохилтод зөвөөр бэлтгэхэд алдааг илрүүлж тусалдаг гэж Христоф Дангель санд мэнд хөндлөнгөөс хэлэв.

	Буланд сууж байсан эсэсийн хүн ямар нэгийг нэмэх гэсэн мэтээр нүдээ анивчсанаа дуугүй болж, чихмэл мэт хөдөлгөөнгүй болон дахиад л тэднийг ширтэв.

	— Ноён обештурмфюрертэй санал бүрэн нийлж байна. Гэвч энэ бол бид герман эхчүүдийн нулимсыг хайхрахгүй байна гэсэн үг биш. Германы өглөгч зан эртнээс бүгдэд илэрхий, үхсэн цэрэг бүрийг дайсан тэр л янзаар нь төлнө гэж Ропп хэлэв.

	Адомас өөрөө ч мэдэлгүй толгойгоо дохино.

	— Ноён комендант аа, германы арми түүнийг чинь гүйцэтгэнэ. Бидний үүрэг бол германы армийг цатгалан, мөр бүтэн, ар талыг нь дайсангүй байлгах явдал. Би үг дуугүй дэмжиж байна, таны... гэж Дангель ам өгөв.

	— ... мөн ноён гауптшарфюрер Лемка, герр Дангель гэж дохин анивчсан боловч сандалдаа наалдсан мэт суудлаасаа үл хөдлөх эсэсийн хүнийг нүдээрээ заан комендант даруухан хэлэв.

	— Тийм ээ, би таны ба ноён гауптшарфюрер Лемкегийн санаачилгыг дэмжиж байна. Энэ ажиллагаа, бусад хэрэг явдалд хэрэгтэй цэргийг гаргаж, хүнс тэжээлийг хэмнэнэ. Ноён Вайнорас гээд Дангель Адомас руу эргэж, — Танай цагдаа оролцох хувь ногдсон ажиллагааг бид өнөөдөр гүйцэтгэнэ гээд Дангель байрлалаа өөрчлөн, уйтгарт дуугаар хэрэг явдлыг тайлбарлан, — Ноён комендант ажиллагаа бүрд нууц нэр өгдөг. Та нар түүнийг заавал мэдэх албагүй. Гэвч энд цөм өөрийнхөн байгаа болохоор нууц юм байх ёсгүй. Ингээд «517-р квадрат» ажиллагааны талаар хэдэн үг хэлье. Комендантын газар — СС — гестапо — цагдаа гэсэн энэ дөрвөн газар ажиллагааг явуулна. 500 гэдэг бол биеийн хувьд ядарч гүйцсэн олзлогдогсод, үлдсэн 17 бол гестапод хоригдож буй, коммунист янз бүрийн этгээд, цаг 20:00, газар нь Ольшаник. Тээвэр хамгаалалтыг манай хүмүүс хариуцна гээд Дангель үгээ төгсгөв. Гауптшарфюрер Лемке командалсан устгах бүлэгт цагдаа нар орсон.

	Эсэсийн хүн үүнд ч ажирсангүй. Зөвхөн зузаан уруул нь яльгүй хөдөлж, цагаан шүдээ гаргав.

	Адомас алгаараа хүйтэн хөлсөө арчив. Буланд байгаа хар сүүдэр томрон өрөөний хагасыг эзлэв. Чих нь шуугина. Тийн комендант амаа, үгүй ам биш, ёроолгүй хар нүхээ ангайлгаж байгааг үзэв. Тэгээд ганц ч үг ойлгосонгүй. «Хүндэт үүрэг... цэвэрлэгээ... нэмж олгоно ... янжуур... архи...» гэсэн холбоосгүй үгс тархинд нь хүрнэ.

	— Та нарт хэчнээн хүн хэрэгтэй вэ? гэсэн өөрийнхөө дууг тэр сонсов.

	— Ажилгүй байгаа бүх хүнээ авчир гэж Ропп хариулав.

	— Би өөрөө юу?!

	— Мэдээж хэрэг, ноён Адомас. Та ийм хүндэт даалгаврыг өөр хүнд, жишээлэхэд хэдийгээр сайн залуу ч гэсэн вахмистр Бугянист даалгаж чадна гэж үү? хэмээн Дангель хэлэв.

	— Би... гээд Адомас босох гэсэн авч ёжилж сүрдүүлсэн гурван хос нүд түүнийг буцаан суулгав. Эсэсийн Лемкегийн эгнээ цагаан шүд томрон, нүүрний нь доод хэсэг, малгайн дээрх хохмой толгойтойгоо адил болов.

	Энэ гашуудлын өдөр ноён Ропп мөн л инээмсэглэж, дооглонгуйгаар

	— Ноён цагдаагийн дарга, та өдий хүртэл идэвх зүтгэлээрээ ялгарч байгаагүй. Ялангуяа еврей ба коммунистуудыг устгах залхаан цээрлүүлэх отряд байгуулаад байсан дайны эхний саруудыг санаж байна. Танай зарим залуус магтам ажилласан, харин ноён Вайнорас, бидэнд хэрэг болсон үед заавал хойшлуулшгүй хэрэг гараад хаа нэгтээ явдаг байсан.

	— Ноён комендант, та намайг юугаар ч зэмлэх учиргүй, хэрэгтэй үед би зэвсэг хэрэглэхээс айж байгаагүй. Харин гар хоосон хүмүүсийг буудах нь ... гэж Адомас шулганав.

	— Хүмүүсийг ээ? гэж Дангель гайхан, — Еврейн коммунист танд хүн гэж үү!? Хүн төрөлхтний биед наалдсан нойтон хамуу, ялзрал! Дэлхийг тэднээс цэвэрлэхийг түүх бидэнд даалгасан. Ноён Вайнорас, хуурмаг тэрхүү дэмий зүйлийг бүү давт. Барууны баячуудын шаарнууд түүнийг хийг! гэв.

	— Манай үндэстний ёс суртахууны зарчим... 

	— ... бол цурвагыг өөр хүн алахыг хүлээж байгаад дараа нь идэх гэж Дангель түүнийг таслан, — Ноён Вайнорас, та болиоч, би таныг нэвт харж байна, юуны тухай бодож байгааг чинь ч хүртэл мэдэж байна. Алив, сонс! гээд гестапогийн дарга Адомас руу тонгойв. Сахлаа хуссаны дараа түрхсэн шинэхэн оо, нүүрний нь хатуу баг, түүнээс нь зоорь, жижиг барааны мухлагийн хүйт даана. — Германчуудтай юу болох нь тодорхойгүй байна. Нэг өдөр литваас ум хумгүй яваад өгнө. Тийн шинээр Версаль, шинэ Вильсон арван найман зүйлтэйгээ, шинэ хоёрдугаар сарын арван зургаан11... болно гэж та бодож байна. Та алсын хараатай хүн учраас, далайн чанадын ирээдүйн эзэд чинь энэ бүхнийг хэрхэн үзэхийг мэдэхгүй байгаа учраас азаа үзэхээс айж байна... 

	Адомас үнэхээр ирээдүйд өөрийн үйл ажиллагааны төлөө хариулна гэж бодоогүй байсан бөгөөд босон харайж, дургүйцлээ илэрхийлэх гэж бодсон авч Дангелийн захирангуй харц сандалд нь наалдуулав. Гэлээ ч байгаа бүх хүчээ дайчлан урагш тонгойн комендант руу сүүмгэр харцаа тусгав.

	— Ноён Ропп... Herr Hauptmann миний үйл ажил танд хардах өчүүхэн ч үндэс төрүүлэх ёсгүй... Би эсэргүүцэж байна... 

	Хатсан аманд нь илүү шүд ургачихсан юм шиг хэл нь арайхийн хөдөлнө.

	— Ноён цагдаагийн дарга аа, бид тийм их гүн дүгнэлт хийгээгүй. Танд итгэдэг. Хэн нэгэнд, жишээлбэл ноён Дангельд ийм эргэлзээ төрсөн бол түүнийг арилгах сайхан боломжийг олгоё (комендантын уруул муруйн мушийв). Та ухаант хүн учраас, германчууд энд түр зуурхан зочин гэсэн большевикийн ухуулгад итгээгүй нь мэдээж. Гэвч ер нь танай үндэстэнд ачийг мартдаг өөдгүй зан төрх бий. Литваг сибирийн лагериас аварсан герман, шинэ Европын төлөө цусаа урсгаж байхад литва залуус амбаартаа хүүхэнтэй зугаалж байна. Ганц, хоёр суман сайн дурынхан явуулчхаад фюрер ба их рейхийн өмнө үүргээ биелүүллээ гэж үзсэн. Дайн эрс шүү! Германы тусламжгүйгээр беларусийн партизануудыг ч номхотгож чадахгүй байсан. Ноён Вайнорас аа, та нар бидний тэвчээрийг хэт удаан шалгаж буй юм биш биз?

	Яахаа мэдэхээ байсан Адомас

	— Ноён комендант би юу чадах вэ дээ... Миний хүч хүрэхгүй... гэж Адомас шулганалаа.

	— Таны хүч юу болохыг бид хэдийн үзсэн, итгэсэн. Тэгээд таны жинхэнэ байх ёстой газар чинь энд биш, зэвсэгт дайсантай өөд өөдөөсөө харан, газар нутгийн хамгаалалтын суманд алба хаах явдал гэж үзнэ. Цэрэг эрийн ариун сэтгэл тань үүнийг л хүсэн байгаа биз дээ? Гуйгаад л байгаагаас хойш таныг тийш нь явуулъя гээд комендантын шил сүртэйгээр гялсхийв.

	Комендантыг ярьж байх зуур, үг бүрийг цагдаагийн даргын толгойд цохин оруулж байгаа мэтээр дэмжин толгой дохиж, гутлынхаа өсгийгөөр шал тогшино.

	— Миний санал, ноён Ропп таныхтай бүрэн нийцэж байна. 

	Дангель дахиад л Адомас руу тонгойв.

	— Ноён Адомас аа, таны чин үнэнчид итгэхгүй байх ноцтой үндэс бидэнд байна.

	Адомас хумсаа хөлөрсөн атгадаа шигтгэв.

	— Зүрхээ сугалан гаргаад юу байгааг үзүүлж болохгүй юм даа гэж үг бүрийнхээ худал болохыг ойлгон, арайхийн хэлэв.

	— Яагаад болохгүй гэж? Болно оо. Тэгэхэд ноён Адомас танд зүрхний хэрэг үгүй болно. 

	Дангелийн сандал хяхтнав, тэр сөөнгөөр инээмсэглэлээ.

	Шал хяхтнан, сандал зайлуулан хөдөлгөв. Адомасыг толгойгоо өргөхөд комендант уйтгарласан царай гарган, ширээний дэргэд зогсож байв. Дангель хөлөө ачиж, гараа цээжиндээ зөрүүлэн, тааз ширтэнэ. Буланд байгаа сүүдэр дахиад инээмсэглэхээ больж, нүд нь муурынх шиг гялалзана.

	Адомас босов.

	— Herr polizmeister өөр анхааруулга алга уу?.. 

	— Яг арван есөн цагт комендантын газрын үүдэн дээр бай... 

	Ноён Ропп инээмсэглэв. Адомасын уруул ч бас л инээв. Тэр хөлөө хавсран («Herr Hauptmann явж болох уу?») халтирамтгай шалтай, хаалганыхаа хажууд дал модтой, хаалганыхаа цаана харуултай эцэсгүй урт өрөөгөөр ганхсаар, инээсээр буйгаа мэдрэн алхав. Энэ учиргүй инээд бас л буруутсан зүйл, нүүрэнд нь ургажээ. Тэр туйлын ичивч, яагаад ч нүүрнээсээ салгаж үл чадах инээдтэйгээ хот дундуур явлаа.

	Чингээд гэрийнхээ хажууд очоод л сэргэв. Нээлттэй салхивчаар шарсан хоол үнэртэнэ. Үдийн хоол. «Адомас чи ганц удаа ч цагтаа ирлээ. За юу болчих оо вэ? Царай гэж байдаггүй! Бурхан минь юу бол оо вэ? Хэлээч!» Ингээд л шарсан мах идэх болж дээ. Тэвчиж чадалгүй Милдаг алгадчихаж мэднэ. Тэгээд дараа нь хөлд нь сөхрөн өршөөл гуйж, ламын өмнө очсон мэтээр үнэнээ тоочих болно.

	Тэгээд хаалганаасаа ухран, гудамжинд гүйж гарав. Заавал ч үгүй ид шидийн зүйл болж, газар хөдлөх юм уу, тэнгэрээс гал дөл бууж, комендантын газрыг шатаана. Цуст ёслолд бэлтгэж буй тэр гурвыг ч шатаана.

	 

	 

	— VII —

	— Тийм ээ, Гедиминас би ид шидэд найдсаар л, тэд надгүйгээр болно гэж бодсоор л байв. «Өнөөдөр ажилгүй байгаа бүгдийг комендантын газар дайлна. Яг арван есөн цагт тэдэн дээр очиж гашуудлын ёслолыг үргэлжлүүлье» гэж би өөрийн залуустаа хэлсэн. Намайг гаргахаас өмнө Дангель халаасанд минь талон шургуулсан учир Бугянис архи авахаар гүйв. Бид үдшийн бүрий болтол савсан ч гэлээ хэн нь ч алга болсонгүй. Үгүй, үгүй, тэд юу хийхээ мэдээгүй байсан. Яагаад хэлээгүйгээ би өөрөө ч ойлгох биш. «Оросууд шүхэрчин хаясан бололтой. Тосгоныг нэгжин хэжих хэрэг гарав. Хэрвээ Вентийн ойн орчимд бол дээрэмчидтэй уулзах аятай учрал болж мэдэш» гэж залуус маань ярьцгаав. Би үнэхээр ийм л юм болно гэдэгт өөрөө итгэлээ, тэднийг өөхшүүлэн хамт инээж байлаа.

	Адомас унтарсан янжуураа асаан татав. Лонхтойг ууж дууссан авч эрүүл байлаа.

	— Гедиминас аа, тэдэнд хэлэх хэрэгтэй байсан юм, хэрэгтэй байсан юм... Тэднийг нүхэнд шахаад биднийг өөдөөс нь харуулан зогсооход Будрейк буугаа авч газар чулуудсан. «Ноён гауптшарфюрер ээ, бид яргачид биш...» Лемке ярзганав. Бууны сум биш, харин түүний шүд Будрейкийн нуруу руу орох шиг над санагдсан. «Herr polizeichef та хэв журам тогтоож чаддаггүй юм аа!» 

	Эгнээг өөрчлөн зогсоов. Таван герман, нэг цагдаа, таван герман нэг цагдаа «Feuer!»12 Бид буудав... Тэдний цаана нь байгаа мөчир нь орооцолдсон учир утгагүй мод шиг, тольдуураар гэрэлдүүлэгдсэн амьд хана руу буудав. Гедиминас аа, бид амьд мод руу буудаад дараа нь цавчил гарган багаж зэвсгээ тавиад дуу дуулсаар гэртээ буцаж ирсэн. Машины тэвш дотор, бидний хөлийн хажууд Будрейкийн хүүр хэвтэж байсан боловч бид зэгэл, хар германчуудын дууг өргөн, сэтгэл зүрхний янгинаагаа давахаар ухаангүй юм шиг орилолдоно. Дараа нь бидний ой гутсан, ганц Бугянис л эр хүн шиг байсан. Германчууд инээлдэн хашлаганд ойртуулахгүй байсан, тэгээд бид Будрейкийн хүүрийг тойрон хүрээлсэн, над руу галзуурсан хүнийг харах мэтээр битгий хараач, бид бүгд... дөрвүүлээ булшлагчид... Ноён комендант гараа гарган бас хэдэн шил юм өгөв. Буян үйлдэл дээр байдаг зүйл биз дээ, зөв үү? Чингээд бид дахин ууж, погоныг нь хуулан авсан Будрейк хашаан дотор хэвтэнэ. Дараа нь бид дөрвөн булшлагчид, эгээ л гуалингийн тайрдас мэтээр мөрөн дээрээ шидээд (тэр мод шиг хөлджээ) хоосон гудамжаар цагдаагийн газар луу авч явсан. Гедиминас аа, германчууд Сталинградынхаа гашуудлыг ганцаар эдлээгүй, тэд зөвхөн өөрсдийнхөө эхийг хүүхдийнхээ хойноос уйлах төдийгүй, мөн бусдын эх уйлахаар ажлаа явуулсан. Тийн бид ч уйлсан. Чи итгэхгүй байна уу, гэвч бид уйлсан. Сайн залуу байсан юм. Комендантын өгсөн талоноор авах архинаас үлдсэн байсны эцсийн шавхрууг нь хүртэл уусан. Бугянис хаанаас ч юм нэг шил нэрмэл гарган ирж, тойруулан жороолуулсан. Биднийг унагах хүч байхгүй. Гедиминас аа, бид мөнх. Түүх, алуурчин бидэнд хөшөө босгоно.

	Адомас, нэг ч удаа Гедиминас руу эргэж харалгүй, цэнхэр цаасаар цаасалсан өмнөх ханаа ширтэн гүвтнэнэ. Сонсогчоо унтуулчихгүйн тулд хааяа инээдээр яриагаа хөгжөөнө. Сандлын түшлэг налсан түүний бие тонгойж, ширээн дээр байгаа гар нь хөдөлнө, гэвч сүүлчийн инээддээ Адомас хуучин сууж байсан байдалдаа орон нам болов. Тамхины утаатай өрөөнд түүний бие хөвж, цэнхэр манан дунд чичирхийлэн байх бүүр түүр юм болно. Тэр нэг ойртон, нэг холдон, бараг уусна. Энэ хачин байдлаас гарах хүчгүй болсон Гедиминас гараа сунган халуун мөрөнд хүрээд татаж авав.

	Адомас цочин толгойгоо эргүүлэв. Тэдний харц ганц хормын зуур, ердөө л ганцхан хоромд мөргөлдөөд салав.

	— Чи юун тухай бодсоныг чинь мэдэж байна гээд Адомас мөрөн дээгүүрээ эргэн буутай бүс нь хэвтэж байгаа буйдан руу харж, — Хэдэн цагийн өмнө энэ бол мөн арга байсан. Одоо Ольшаникийн дараа утгагүй явдал. Будрейк л бүхнээс илүү ухаан гаргажээ. Гэвч үүний тулд эр зориг хэрэгтэй гэвэл

	— Үгүй, сэтгэл л хэрэгтэй гэж Гедиминас хайхрамжгүй дуугаар хэлээд, «Тамхины утаа булингартай шингэнтэй, чийдэн нялцайсан лийртэй адил аж. Бид мина тавьсан дөрвөлжин цэнхэр шилэн сав дотор хоригджээ» гэж бодно. Гараа дахин сунгаж Адомаст хүрмээр санагдана, гэтэл тэр нь гэнэт үхэж буй араатан шиг дуугарч Гедиминас сэргэж, — Чи юунд үүнийг над ярив? Өөр сайн сонсогч олдсонгүй юу? гэж хоолойдоо тулан байсан хатуу юм алга болж, харин нүдэндээ харуусал дүүрэн ирэхийг мэдэрч хэлэв.

	— Мэдэхгүй. 

	Адомасын сандал хяхтнан, чүдэнз зурав. Нам гүмийг хүнд амьсгал эвдэнэ.

	— Гедиминас мэдэх биш... Будрейкийн нүднээс ч болсон байж магадгүй... Хэсэгхэн мөс гэсэн үг. Би тэгэхэд живсэн... Чи гэдсээрээ мөсөн дээгүүр мөлхөн очиж, саваа мод над руу сарвайсан. Тийм ээ, би Будрейкийн нүд рүү харах хэрэггүй байсан. Хэн ч нүдийг нь хаахыг хүсээгүй учир, би очиж сормуус дээр нь улаан мөнгө тавьсан. Тийн мөсийг хаасан ч гэсэн ялгалгүй үзсээр л байсан. Мөсөн дээр байсан чамайг, бас сунгасан савааг чинь... 

	— Тэгээд л бүх хариуцлагыг миний мөрөн дээр тохоохоор, тэр тухай сануулахаар ир ээ юу? гээд Гедиминас сандалтайгаа хамт ширээнээс холдон, Адомасаас буруу харан, сандлынхаа түшлэгийг тохойлдов. Нүд нь халуу оргин, тэсэж чадалгүй уйлчихна гэж айн, ханцуйдаа наалдуулав. Адомас бас ямар нэгийг яриад дуугүй болж, хариу хүлээж цөхөв. Чимээгүй болох нь улам ихдэж, дуу нь улам суларсаар эцэстээ дуугүй болов. Сандал нижигнэн, тахтай гутал буйдангийн дэргэд чимээтэй алхлан шинелийн нь товч шажигнана.

	— Гэм зэмгүй нялх амьтан минь, тухтай нойрс... гэж чихэн дээр нь хэлэв. Магадгүй санаа дагасан ч байж.

	Гедиминас ухасхийн босож цонхоо дэлгэв. Өрөө рүү нь хүйтэн, очитсон одот шөнө цэлсхийн оров. Шөнийн харанхуй дунд гутлын дуу тод гарна. Тэртээ дор үл цадах амаа ангайж ёроолгүй дэлгэгдсэн хот харлана. Тэндээс галт тэрэгний дуу, эргүүлийн алхаа, тэнэсэн сум улих сонстоно.

	«Везуви галт уул дэлбэрэхийн өмнөх Помпей хот...» Айсандаа цонхоо хаагаад хувцсаа ч тайлалгүй орон дээрээ хэвтэв. Юу ч мэдэхгүй, бэгтрэн хэвтэнэ. Нурамд дарагдсан балгас.

	Үүрээр жаахан зүүрмэглэх шиг болов, магадгүй санаа дагасан ч байж. Энэ нь л үнэн байх, тахиа донгодохыг сонссон шүү дээ. Онутегийн саравчинд эхлээд нэг тахиа, түүнд хөршийн тахиа хариулсан, тэгээд гуравдах нь; ийн эхэлж буй өдрийг чанга дуун, дэвэх далавчаараа зарлан бүх хот даяар баяр хүргэсэн.

	Үүрийн өмнөх харанхуйгаар өөрт нь эрчимтэй ойртон ирсэн тосгоны дүрийг тэр мэлрэн харсан. Худгийн цах, ноход түүнд баяр хүргэн, цонх баярласандаа өглөөний шүүдрээр уйлан, яндан утаа багтруулж, тэр, лааны суурь — моддоор хоёр талаараа хүрээлэгдсэн цагаан гудамжаар, байгалийн бузарлагдсан сүм, түүний нүгэлтэй ч үнэнч зарц нарт газар хүртэл тонгойн мэхийн алхана.

	 

	Төөрчээ, би. Шулганан хэлд орж байсан 

	Төрөлх нутагтаа очих болсон юм биш үү? 

	Цагаан хусан дор би гутлаа тайлна, 

	Цадиггүй хүүгээ төрөлх гэр минь хүлээн аваач

	 

	Эр тахиа гэгч ариун шувуу энэ гайхамшгийг бүтээжээ.

	
НАЙМДУГААР БҮЛЭГ

	— I —

	Хэдэн өдрийн өмнө хадам эхээ оршуулжээ. Ор байсан газар нь шүүгээ тавьж, талийгаачийн үлдээсэн юмыг янзлан муудсан хувцсыг нь ядууст өгөхөөр боож, гайгүй шигийг нь хойд өдөр хэрэг болж мэднэ гээд дээврийн хөндийд хаялаа.

	— Ингэж ярих нь нүгэлтэй ч өөртөө ч, өрөөлд ч зовлонтой байсан юм гэж Аквиле өрөөн доторх юмыг шалмагаар янзлахыг харж, Кяршис хэлэн, өөрөө аль хүндийг нь өргөж, "юунд хамаагүй юм өргөөд байна?" гэж эхнэрээ үглэн Юлите тусална биз гээд нүд нь эхнэрийнхээ томорсон гэдсийг баяр хөөр, найдлагатайгаар энхрийлэн харна. Бага багаар нь яарч сандралгүй хий, эс тэгвээс яаж мэдэх вэ, бурхан минь... Тийн хувин аван ус авахаар баавгай алхаагаараа худаг руу ч майжганана, угаадас ч асгана, цахилгаан тулган дээр буцалж буй савтай юмыг авахаар чадлынхаа хэрээр шаламгайлна. И-эх, хэрвээ бурхан хайрлавал гурван эрдэнийн дүйцийн баяраар дүүжин өлгий өлгөчихсөн байна даа.

	Нөхрийн нь хайр халамж Аквилег баярлуулна. Түүнтэй анх сууж байхад нь тосгоны авгайчууд элгээ хөштөл инээлдэж байсан («Ийм баавгайтай... Тэгээд ядуу шүү!») одоо бүгд атаархалдаа автана. Хүүхний аз таарчээ. Үрийг нь газар хүргэхгүй, хүүхэлдэй шиг авч байхын дээр, хэчнээн ажилсаг хүн байна. Энэ хожуулын дор эрдэнэ булаастай байгааг хэн мэдэх вэ.

	Ийм үгийг ямар царай гарган Тамхичин Катре сонсож байгааг харах сан. «Ээж ээ, баян биш ч гэсэн, бардамнаад байх юмгүй ч бардамнах юмтай. Хөл нүцгэн Кяршисийнх хэрхэн аж төрдгийг нэг завдаа очоод хараарай». Гараас хөтлөөд гэртээ оруулаасай гэсэн байдал харагдана. Байшингийнхаа хана, таазыг зассан банзаар доторлож, будагтай шалтай, паалантай тоосгон пийшинтэй билээ. Зооринд нь нэг их юмгүй, гэвч одоо хэн гуя мах, өөх тосыг ил өлгөж байна? Малын хашаанд нь тугалтай үнээ (бухаа бэлтгэлд өгч амжсан), торойлох гахай бий. Үтрэм дээр нь сүрлэн ханын цаана малын хашаанд байгаагаасаа бараг хоёр дахин их мал нуусан. Ганц Пеле ийм зальтай амьтан биш, тосгоныхон бүгдээрээ хэн чадахаараа засгийг мэхэлж, нэг толгой мал тоолуулаад, хоёртой байгаа ч, бүгд Пеле шиг ийм хав дарсан нь үгүй билээ.

	— Кяршис, чи засгийг мэхлээд байна аа даа? гэж ахлагч Пятрас Кучкайлис ширээний ард суун дансаа үзэж, сэжиглэнгүй анивчаад, — Чи чинь энд бичүүлсэн л байгаагаас өөр хөрөнгө зоорьгүй юм гэж үү? гэвэл

	— Ноён ахлагч аа, би өөр юу хаанаас авах вэ? Та өөрөө малын хашаа, амбаар, дээврийн хонгилоор хүртэл ор оо биз дээ? Байгаа бүх юм чинь бурхны өмнө байгаа л юм шиг алган дээр ил байна. Хүн заль гаргаж болно, гэхдээ Кяршис биш гэв.

	— Энэ чинь л зөв. Засгийг мэхлэгчид большевикуудад тусалж байгаа юм. Тийм амьтдыг бид ганцхан хоромд капут болгоно.

	— Ноён ахлагч аа, бүгдийг нь тэгэхгүй, бүгдийг тэгэхгүй. Кяршис шигийг нь ганцхан хоромд капут болгоход том эзэд будаа шиг л хурууны завсраар өнгөрчихнө. Дансанд тэдний амаар нь л бичсэнээс, амбаар малын хашаагаар нь хэн ч ороогүй... 

	Салхи сөрж бүү үнэрт, инээдэмтэй юм гэж Пятрас Кучкайлис гомдсон авч, хариу хэлэх аргагүй. Кяршисийн битүү сануулгад аюултай үнэн юм их байлаа. Тэгээд паалантай вааран туйпуу, зассан банзан хананаас харцыг минь хөндийрүүлэх гээд байгааг чинь мэдэж байна. Хичээх хэрэггүй, ийм юмыг хэрхэн хийдгийг мэднэ ээ, гайгүй гэв.

	Кучкайлис гарахыг завдтал, амжсангүй. Гал тогооны өрөөнөөс зууш, шил дарстай ирсэн Аквиле түүнийг буцаан суулгав.

	— Гахай шиг зэгэл, могой шиг хортой амьтан гэж Аквиле ахлагчийг явуулаад хэллээ.

	— И-эх, үүнийг ойлгохгүй хэн байна. Өөдгүй золиг айснаасаа биш, цухуйлгасан үгнээс болоод зайлж байгаа юм.

	Өдрийн ажлаа дуусгаад тэр хоёр өргөн орон дээр унтана. Талийгаач ээж, аавын ор, буян болог. Хуучирсан банз нь углуургаараа чахарч, давтагдаагүй хөх тарианы сүрэл нуруун дор шажигнана. «Зөөлөвч сайн ч пүрштэй гудас бол илүү эвтэйхэн» гэж морины хөлс, тамхи үнэртсэн түүний биеийг мэдрэн бодно. Чингээд бусдын дулаанд шуналтайгаар шигдэн буй, хүнд, яст мэлхий болсон алга нь л гэдэс дээр нь үлдэв. И-эх, бурхны хишиг, чи ч бас ариун амьтан, эндээс Кяршисийнхны удмыг үргэлжлүүлэхээр хүн гарна. Амаараа гаргал цатгалан, өөртөө жигшсэн Аквиле нойрмог инээмсэглэнэ. Овгор товгортой таван тэмтрүүл хүйтэн гэдсэн дотор нь түүний үр, цус махны нь тасархай байна. Хортой, таван толгойт могой өөрийн өмчийн ариун эрхээ итгэлтэйгээр хамгаална. Гарыг аваад хаях сан, гэвч биеийг нь өлгийдчихсөн юм шиг бөөлжис цутгана. Хажуугаараа эргэх ч хүч алга. Нүдээ хүчтэй анив. Гэлээ ч нэмэргүй нүдэнд нь цагаан хашаа, хашлаганд уясан үнээ, үдшийн бүрэнхийд сүүдэр нийлж уусах л харагдана.

	«... сайн бух, и-эх сайн...»

	— Нийлүүлэх зүйл одоо нэмэгдэж байгаа юм байх аа. Торойгоо худалдах болтол том болгож бараг чадахгүй биз.

	Тарлан цасны наана байх, Гедиминасын егөөдөлтэй инээд, «Улс орныг дээрэмчид ноёрхон байхад дуртай хүн бүрий хөрөнгөжиж чадахгүй»

	— Путримасынх Нямунисийн байшинд оръё гэлээ. Тэгээд хэлэлцэж тохиролцсон боллоо. Мухар гарт хөлсөнд нь нэг хоёр өдөр ажил хийж өгөх болов. Юлитег манайд ирснээс хойш... 

	— За боль, унтмаар байна гэж Аквиле ширүүхэн хэлэв.

	Пеликсас буруу харж хэвтэн аль хэдийн хурхиран байхад, Аквиле бүрэг гэрэлтэх тааз, сарны туяанд цалгилсан мөнгөн шөнө, салхинд бэгцийн байх голт борын нүцгэн бут хөлдсөн хуруугаараа цонх зориггүйхэн тогшин байх цонх руу харна. Дөрөвдүгээр сарын эхэн. Газар гэссэн боловч, шөнөдөө ялимгүй хөлдөн, өглөө наран гялалзах мөсөн ширхгийг хайлуулна. «Хавар, дахиад нэг хавар» гэж Аквиле бодно. Орноосоо босон цонхоо дэлгээд энэ зэгэл шөнө рүү үсэрмээр санагдана... Хүйтэн салхи сөрөн, цээжээ яраад хөл нүцгэн явах сан.

	Урьд зүүдэндээ нисдэг байсан. («Тэнэгхэн амьтан минь, чамд далавчны хэрэг юу байна? Гар дээрээ өргөөд, дэлхий тойруулан авч явъя» гэж ноён Шалгагч өглөө нь хэлсэн...) Одоогийнх шиг дөрөвдүгээр сар нүсэр далавчаа догшноор дэвэн хавтгалж толгой дээгүүр дуугаран ниснэ, түүний дээгүүр дүнгэнэн байгаа зөгийн алтан үүр, — одод ярайна, тэртээ дор бүүр дор шавар шавхайд гишгэгдэн, элэгдсэн сойз - тосгон, түүний ойролцоо, саяхан мөс нь ханзарч сөрвийсөн хайрстай загас бужигнасан нуур байна.

	«Яргуй цэцэглэж байгаа дээр нисэгчийн булшин дээр маргааш очих хэрэгтэй юм байна»

	Гэвч түүний сэтгэлд өөр нэг булш харагдана. Нарсны өмхөрсөн хожуул, ойн цоорхой дахь хэсэг мөчир, ойн хөгшин цагдаа. «Магадгүй тэдэнд хэзээ нэгэн цагт хөшөө босгож магадгүй, одоодоо олон эх, хүүхдүүдээ хаана нойрсон буйг мэдэхгүй байна...»

	Аквиле энэ бодлыг өөрөөсөө үлдэн хөөж, бодлоо уурсан дарав. Сэрүүн хэр нь юу гэж солиороод байна! Сургуулийн сурагч минь амьдралын тухай, амьдралын тухай бод! Сонсож байна уу? Нэг үнээ удахгүй тугаллана... Зотон нэхэж эхэлсэн. Ийм л байгаа юм даа! Чамд өөр юу хэрэгтэй юм бэ? Ийм нөхөр хажууд чинь байна. Хоёр дахь хүүхэд чинь удахгүй төрнө. Мөр бүтэн гэдэс цатгалан, хүндэтгүүлж байна. Чамд юу дутаад байна? Галзуу минь зовлон дуудаад байна уу?

	Чичирхийлэх гараараа орныхоо ирмэгээс барьж авав. Зөөлөн дэрээрээ амаа таглав. Дулаан үүрний өег үнэр. «Бурхан минь, зууралдан авснаасаа чаргуулдаад бай...»

	Бурхан минь... 

	Дуртгалын их мөрөн түүнийг эгээ л чулуунаас авч шидэх дун хорхой адилаар эргүүлэг рүү чулуудав.

	 

	 

	— II —

	Нүдээ нээгээд түүний үзсэн анхны юм гэвэл муухай үнэртэй, дулаахан ягаан агуй байлаа. Аварга биет хачин амьтны ам түүнийг сорж үл үзэгдэх тэмтрүүлээрээ, хэвлийнхээ гүн рүү явуулна. Тэндээс чанаж буй савангийн бөөлжис цутгуулсан үнэр ханхална. Дотор нь балартана. Хэрвээ энэ хоёр хүчирхэг гарын нэг нь баруун гарын нь шууг чанга атгаж, нөгөөх нь бэлхүүсээр нь тэврээгүй бол Аквиле унах байлаа.

	— Амьд байгаа нь гараарай, бэр авчирлаа! гэж Марюс хашхирна.

	Уур ялимгүй замхран, тэр бээр хананд байгаа керосин дэнлүү, янз бүрийн хог новшоор дүүрсэн ширээ, хүмүүсийн бараан дүрсийг үзлээ. Тархины нь нугалаасанд жижигхэн алхаагаар, аажмаар «Энэ тосгонд аж төрдөг ч гэсэн энд хэзээ ч байгаагүй» гэсэн бодол мөлхөнө. Гэвч өөрийг нь тэвэрсэн гарт захирагдаж сандал дээр энэхүү үг дуугүй олон дүрсийн өмнө суув. Нам гүм болсон чимээгүйн дунд пийшин дээрх ширмэн тогоон доторх юм пор пор буцалж, нарс шад пад шатаж хүйт оргин чичрэх бие доорх ор нь үл мэдэг хяхтнана. Тэгснээ тэр сүүдрүүд хөдөлгөөнд орж, бүгд ярьж эхлэхэд Тамхичин Катре большевикийн ээж шулам гэж нэрлэдэг хавтгай ягаан нүүртэй ясархаг биетэй эмэгтэйг үзэв.

	— Хүүе чи, Вайнорайте! Энэ нойтон охиныг чи хаанаас чирээд ирэв ээ, Марюс?!

	Айснаасаа болоод хүйтнийг ч мартчихав. Өөрийн нь тухай хүмүүс юу гэж хэлэх нь хамаагүй биш санагдаж эхлэхийг гэнэт мэдрэв.

	Энэ ертөнцийн нэгэн амьд эс, тиймээс түүнд эзлэх өөрийн байр суурийг мэдэх нь чухал. Ичгүүр доромжлолоосоо болоод тэр, газар доогуур ороход бэлэн байлаа.

	— Торон дотроос оллоо гэж сөөнгөдүү инээд шавхуурдаад авав.

	Мэгдэж бачимдалгүй, гэнэтийн хилэгнэлдээ автан, толгойгоо аажим эргүүлэн түүнийг харлаа. («Над руу нулиман, бохир гутлаараа гишгэчиж болно!») Тэр хөлөө алцайн өрөөний дунд зогсоно. Сахлыг нь хусаагүй нүүрэнд нь усан дусал гялалзана. Өргөн хүрээтэй бүрх малгайгаа булан руу шидэж, долгионтой хүрэн үс нь цайвар арьстай духыг нь хүрээлж, нүд нь «Миний охин тайвшир. Чи бид хоёр... зөвхөн л чи бид хоёр жаахан жуухан юм мэднэ» гэж зоригжуулан харна. Тэр бээр яагаад ч юм энэ нүдний харцанд шууд л итгэлээ. Тийн өмнө нь унжуу хацартай ягаан нүүр гарч ирэхэд ч, Тамхичин Катре хүүхдийг бүр багаас нь түүгээр айлгадаг байсан ч гэлээ Марюсын ээж тийм ч жигшилтэй биш харагдаж, сэтгэл нь амар аятай болов. Үнэндээ гэхэд Марюсын ээж ямар нэгэн эв хавгүй, зотон цамц шиг ширүүн дуутай, үг нь ихэнхдээ бас л гомдмоор авч Аквилед өмсгөхөөр өгсөн хуурай хувцас, түүний эвэршиж, мойногшсон гарт хэчнээн аятай байв аа!

	— Чиний ээж тун сайн хүн гэж тэр Марюст хэлсэн. Гэвч энэ бол хожмын явдал. Харин одоо бол тэр нойрмоглосон аятайхан байдлаар галын өмнө сууж, ноён Шалгагчтай холбогдсон энэ бүх явдал өөр хүний яриа шиг санагдана. Гэвч заримдаа ангалын цагаан эрэг, хөл дор догшин нуур харагдаж, айсандаа чичрэн пийшин дэх галыг гөлрөн ширтэхэд галын дөл модыг долоон авч, тэгснээ мод үнс болохын адилаар нүднээ үзэгдэх аймшигт зураг алга болж, сэтгэл дахиад л тайвширна. Элдвийг шалгаан зовоохгүй, юуг ч үл гайхан, өөр гаднын юм ярилцан, хийж байснаа үргэлжлүүлэн байгаад нь баярлана. Өөр цагт бол гомдоож ч мэдэх тэдний хөндий хүйтэн байдал одоо харин дулаацуулна.

	Тэгээд урьд жилийнхээс илүү хүйтэн өвөл болов. Тэр, түймэр гарсны дараах өрөө шиг болсон өөрийнхөө дотрыг хараад айх юмгүй, улаан нүцгэн үлдэхгүй гэсэн бодол төрлөө. Дараа нь өмнөдийн дулаан салхитай хавар ирж, цэцэрлэгт модод гөлөглөхөд, амьдралын минь арван ес дэх хавар (Бурхан минь, цаг хэчнээн хурдан ниснэ вэ?) яагаад ч юм урьд жилүүдийнхээс илүү хөөр баясалтай санагдана.

	Бүх юм энгийн, зүй ёсоороо юм шиг санагдсан ийм өдрүүдийн нэгэнд тэр түүнд,

	— Марюс, би чиний өртөн гэж хэлсэн.

	Тэгэхэд Марюс гайхан уруулаа инээдэмтэйгээр хөдөлгөн, нүдэнд нь гэрэл цацарсан.

	— Өнгөрсөн намар чамайг нуурт живэхээс аварсны төлөө юу?

	Аквиле: «Хэдийгээр би тэгэхэд энэ хорвоогоос үүрд явах гэж бодсон авч түүний чинь ч төлөө өртөн. Тэнэг явдал хийлгүй өнгөрснийхөө дараа баярлах үе заримдаа байдаг» гэж бодов.

	— Үгүй, яалаа гэж! гээд дахин худал хэлж, — Мэдэж байна уу, намайг тэр Шалгагчтай... чи бусдаас илүү мэднэ. Би тэгэхэд чамд бүгдийг... Өөрөө мэдэх биш, гэвч бүгдийг ярьсан. Ойлгож байна уу? Ээж ч юу ч мэдэхгүй, харин чи мэдэж байгаа. Шалгагч надтай зөвхөн мотоциклоор яваагүй... Энэ явдлын дараа элдэв яриа гарна гэж бодсон, гэтэл чи юу ч мэдээгүй юм шиг байсан. Марюс би чамд их баярласан... 

	— Эзэгтэй минь, би хов живийг хүлцэж чаддаггүй гэж алгадсанаас илүүгээр үгээр цохиод, хариу хүлээлгүй явчихсан.

	Гомдлоо! Уурлалаа! Тахилыг нь яльгүй л буруу өрчихвөл шулам ээж нь үс нь босон гарч ирнэ гэсэн үг.

	Эзэд уурлалдан:

	— Энэ бурхан шүтдэггүй нүгэлт амьтан, алсын тосгоноос хямдхан шиг хөлсөлж авсан хүн бүрийг ухуулах юм. Тэдний хөлсийг нэмүүлээд, өөрөө хувь авдаг юм уу?

	— Ид ажлын үеэр барлаг болон ажлын хүүхнүүдийн тал нь ажил хаясан. Сайн өдөртэй бай гэж тэднийг ятгаж чадсан шүү, чөтгөр чинь. Эзэд өөрсдөө малаа тэжээж байхад энэ хуурснууд яармаг, улс төрийн цуглаанд оролцон явж байх нь ээ! Эсвэл тэдэнд нэмэлт цалин олго! гэлцэнэ.

	«Ийм хүнийг би магтах гэж байжээ. Тэгэх л ёстой гэж бодогдоод байсан. Тэнэг амьтан! Түүнд бол харин өөрийн нь тухай бусад хүмүүс юу гэх нь хамаа алга. Хэрүүл шуугиан л гаргаж байвал: түүнд болоо. Сайн үгнээс илүү, үзэн ядалт нь түүнд таашаагддаг бололтой» Гэвч Нямунисийнхны тухай яриа болж Тамхичин Катре Марюсыг гүйцээж эхлэхэд Аквиле үл зөвшинө.

	— Тэр хорлонтой ч гэлээ шударга. Эзэн бол аль болох их тариа цайруулж, мөнгө хураахыг хүсдэг биз дээ?

	Өөрөөр хэлбэл баяжих гэдэг. Тиймээс барлаг нар ч өөрсдийн хувийг л авах гэж байна. Нэг тал нь хожиход нөгөө нь хохирч буй нь түүний буруу биш.

	Марюсын талаар хоёрдмол бодолтой байгаадаа Аквиле өөрөө ч гайхна. Голд нь юу байгааг мэдэхийн тулд дундуур нь хувааж үзэх хэрэгтэй. Эргэлзээтэй үнэнийг хэн нэгэн хүн өөрт нь тулгасан юм шиг. Ноён Шалгагчтай учрах хүртлээ, гялалзан байх чулуу бүрийг сувд гэж итгэдэг байсан гэнэхэн охин, хүүхэн болоод нэг удаа хэлээ түлсэн нохой шиг юм бүхнийг эхлээд үнэртэн шиншилж, сэтгэлдээ төрсөн бодол бүрийг айн болгоомжлон угтаж, сэтгэл бодлыг нь шүүн бодохуй удирддаг болжээ. Үгүй, тэгэхэд тэр бээр Марюст дурлаагүй байсан. Тосгоны бүх хүнээс ялгарч байснаараа Марюс, түүний сэтгэлийг эзэлж байлаа. Царай тааруухан ч гэсэн нэртэй залуу. Биеийн хэлбэр зүгээр, чадалтай, бие эрүүл. Үгүй, энэ бүхнийг Аквиле нэлээд хожуу ажиглан мэдсэн билээ.

	Дараа жилийн намар Гульбинасын маалинга хурааж байхад залуучууд, хүүхнүүдийн дунд Марюс байгааг үзээд Аквиле баярлах ч шиг, айх ч шиг болсон. Тэр, хоёр барлагийн хамт хашааны ялуу модны тэндээс цайлгасан маалинга зөөн услуур дээр авчирч чулуугаар дарна. Үдшийн бүрий болсон хойно, ажил хийж байсан бусад хүүхэнтэй хамт буцаж явахдаа услуурын нүхээр дүүрсэн маалингын дэргэд зогсов. Маалингын шилбэ, мөчир дэвссэн тэдний нэгэн дээр хувцсаа тайлсан залуус өргөн банзан дээгүүр эргээс чулуу өнхрүүлнэ. Хоёр нь богино өмд, пиджактай, Марюс богино өмд, цамцтай, толгой нүцгэн зогсоно. Үдшийн бүрийд түүний хөл, хар хөх юм шиг харагдаж уруул нь огт үл харагдана. Том чулууг тэр өнхрүүлж, бага шигийг нь тэвэрч аван, хүнд амьсгалаар эгээ л намаг мэт намалзах мөчир дэвссэн, услуур луу очно. Хүүхнүүдээс ч болов уу, тэр чадлаа мэдэлгүй, том чулуу өргөн бүсэлхийдээ хүргэв. Байдгаараа бөгтийн мөчир, банз дээгүүр явахад хүнд ачаа түүнийг хоёр тийш нь гуйвуулна. Гэвч дийллээ. Чулуу мөчир дээр унав. Гэлээ ч яг тэр хоромд хөл нь халтирч Марюс нүхэн дэх маалинга дотор уначихлаа. Хүүхнүүд инээлдэн, Аквиле өөрөө ч ичихээр дуу алдлаа.

	Ажил дууссаны дараа тэр хоёр хамтдаа буцаж явлаа. Ноднин нэг цуглаан дээр уулзаж, хэдэн бүжиг хамт эргэсэн, өнгөрсөн зунаас хойш анх удаа уулзав. Ойр зуурын хэрэгтэй, хэрэггүй юм ярилцана. Хүйтэн өдөр усанд норно гэдэг чинь шархираа өвчин ч авч мэднэ. Дэлгэх нь муу юм шиг хүмүүс юунд маалингыг норгоно вэ? Бурхан минь, юутай муухай салхи вэ? (Марюс: «Тийм ээ, тийм, есдүгээр сарын дунд үе ч гэсэн үстэй дээл өмсмөөр байна») Дараа нь өнгөрсөн намар Нямунисийн хананд байсан, гэрэл зургийг (Цэргийн хувцастай Марюс) санав. Үгүй, би эрэгтэй хүн болохыг хүсэхгүй. Цэрэгт явна гэдэг чинь бөөн зовлон. Арван найман сар, шоронд байгаа юм шиг, Бр-р-р... Хэрвээ дайн гарахгүй бол шүү... (Марюс: «Дайн болж байна. Польш ялагдсан, энэ гэвч төгсгөл биш. Англичууд, францчуудын хамт германы эсрэг хөдөлжээ. Харж л бай, дэлхий тэр аяараа дүрэлзэж эхэлнэ»)

	— Клайпедын төлөө бидний хэрэлдээгүй маань сайн боллоо... 

	— Тэд чинь бүх литвийн төлөө ч хэрэлдэхгүй. Гуйх л юм бол өвдөг сөхрөөд л өгчихнө гэж ёжтойгоор хэлсэн.

	— Зааны өөдөөс нохой бөөс юу хийх вэ. Гол нь дайн л үгүй бол болоо.

	Марюс сулхан инээмсэглэв. Ариун цагаанаар инээлээ ч гэж болохоор инээв.

	— Үгүй, одоо өгөхгүй. Тэр хожимдсон, зөвлөлтийн баазууд байгуулсан болохоор зөвшөөрөхгүй гэж тэр бодлоо үргэлжлүүлэв.

	Аквиле цааш нь маргах байсан боловч арми, цэрэг, дипломатуудын үг түүнд үл таашаагдана. Үүнд орвол мод шуугин нохой хуцах салхитай шөнө, жалга дундуур хоёул явах нь хамаагүй илүү байлаа. Энд, тэнд ганц нэг цонх гэрэлтэж, яндангаар нь утаа баагьж, хундага дарс ууснаас толгой аятайхан манантана. Сайхан шөнө. Гараа алдлаад хананд тулах жижиг дэлхий байх нь ч сайн. Шоо дөрвөлжин агаар, ам дөрвөлжин газар. Чиний өөрийн ертөнц. Түүнд Варшавын нутаг, бөмбөг тэсрэлт, аймшигтай үл мэдэгдэх байдал үгүй. Зөвхөн энэ л орой нам гүм, одод, шөнөд хаалгыг нь хаасан малын хашаа, зочдын өрөөнд зассан ор. Хэдхэн сөөмийн хэмжээ, хэдэн мянган километрт сунана. Тэр өөр ертөнцөөс ирсэн. Гэлээ ч Аквиле үүнд итгэхийг хүсэх биш. Тэгээд өөрөө ч яагаад гэдгээ ойлголгүй,

	— Би бол тэгж чадахгүй... гэж Аквиле удаан дуугүй байснаас айв бололтой хэллээ.

	— Юуг? гэж гайхсан асуулт салхинаа хадав.

	— Чамайг гурван ангийн шалгалтыг өгсөн гэж Гедиминас (Гедиминасаас дурлалын захидал аваагүй байсан) хэлсэн. Би бол ажиллаад сурч чадахгүй. Марюс чи чадалтай байна гэж хэлсэн.

	— Тэгж бодно уу? гээд Марюс инээмсэглэж, — Хүчтэй байх хэрэгтэй. Хуучин ертөнц унана. Тэнхэл муутай байх юм бол нурал дороос гарч чадахгүй. Бид бүгдийг шинээр эхлэх болно. Тэгээд л ханцуй шамлан орох болно.

	— Тийм ээ, нурна. Одоо оросын баазууд байгаа болохоор нурж болно. «Үл мэдэгдэгчид үлэмж чадалтан болно» Гэвч Гульбинас юм уу, манай Адомас шиг нь яах вэ?

	— Зөвлөлийн оронд охин минь, ажилгүйчүүд байдаггүй.

	Аквиле дуугүй удав. Эргэлзэнэ. Тийн итгэмжгүй дуугаар

	— Тийм л бол суралцах хэрэгтэй юм. Аятайхан сууДаЛД ТЭГВЭЛ СууЖ боЛНО.

	Марюс чимээгүйхэн хараал тавив. Аквиле руу харснаа, эргэж буруу харлаа. Тэргэнд орсон морь шиг займчина. Тийн тосгоны захад гарсан тул зогсов. (Аквиле хэдийд гэрийнхээ хажуугаар өнгөрснийг мэдсэнгүй) Харанхуй дунд Нямунисийн байшин харлан харагдана.

	— Чөтгөр гэж! хэмээн тэр дахин хараал тавьж, — Би гаднаа ирчхэж. Чамайг буцаж гаргаж өгөх үү? гэв.

	— Дураараа бол.

	— Гаргаж өгөх л болж. Чи миний эмзэг занг хөндчихлөө. Охин минь, энэ асуудлын учрыг олох хэрэгтэй.

	Чингээд тэр хоёр тосгоны гудамжаар буцаж алхав.

	— Үг хэлэхээрээ амнаасаа алт унагачихсан юм шиг л байцгаах юм гэж харууссан үг хэлэхэд, — Нударганчууд та нар ашиг хонжоо л харна. Биднийг бол албан тушаал биш, охин минь, пролетари нарын тэмцлийн үзэл санаа зовооно. Шинжлэх ухаангүйгээр, хар муйхраар үзэл санааг амьдралд хэрэгжүүлж болохгүй; Эрдэмгүй хүн гэгч дуртай нь зайдагнаж байдаг морь гэсэн үг. Хэрвээ бид тийм л байх юм бол засгийн эрхийг гартаа авлаа ч өөдтэй юм юу ч болохгүй... «Аятайхан суудалд тэгвэл сууж болно...» Надад, бидэнд зөвхөн аятайхан суудал төдийгүй, зүй ёсоороо ногдож байгаа бүхэн хэрэгтэй. Бид энэ бүхнийг аваад хэн ч гомдохооргүй хуваана. Мөлжигчид мэдээжээр уйлна. Өөр яах вэ дээ, бүргэдийн далавчийг огтолж, бор шувуу, овоолоостой хогтой адилтган хаясан болохоор хэр шүү дээ. Баячууд үүнийг асар их шударга бус байдал гэж үздэг.

	Тийм ээ, бид баяр баясгалан авчирна, гэвч зовлон нулимс бас дагалдана. «Дээрэмдлээ! Аллаа!.. Авраач» Баячуудын нулимс, магадгүй цусан дундуур өвдгөөрөө татуулан явахыг нуухгүй. Үүнээс зайлах арга байхгүй. Тэд бидний нулимс, цусан дундуур яваагүй гэх үү? Эрт цагаас мөлжлөг ноёрхож буй тэр үеэс ядуучууд өчнөөн ихээр дарлагдсан учраас дарлагчид хэзээ ч нүглээ цагаатгаж барахгүй. Тийм ээ, охин минь бид тэдний толгой дээр нударга буулгах ёстой. Өс авахаар биш ариун үнэний төлөө энэ дэлхий дээрх бүх хүний ирээдүйн төлөө. Ээх, би чамд үүнийг юунд ярина вэ? Бүх хүн ах дүү болсон цагт энэ дэлхий ямар болсон байхыг чи ойлгохгүй. Би өөрөө ч гэсэн яг сайн мэдэхгүй байвч тун ч сайхан болно гэдэгт итгэж байна. Хүн бүр өөртөө биш, бүгдийн төлөө ажиллаж нийтэд, нийлүүлээд түүнээс өөрт хэчнээн хэрэгтэйгээ авна. Атаархах жигших, сувдаглах, шалтгаан үгүй болж, хайр дурлал, бусдыг хүндэтгэх ариун сэтгэл, нөхөрлөл зэрэг хүний сайхан сэтгэл цэцэглэнэ. Улс хоорондын хил устсанаас дайн үгүй болж, капиталын гинжгүй, хүн төрөлхтнийг хайрлан хөдөлмөрлөсөн нэг үндэстэн, нэг улс болно.

	Аквилегийн жижигхэн ертөнц зэрэгцэн алхана. Дэлхийн таталтад орсон өөр гарагийн хэлтэрхий. Хүйтэн, жихүүн. Тэр бээр үл итгэнэ. Хүүхдийнх нь хүүхдүүд өөрийн хүүхдэдээ ярьж өгөн байх сайхан үлгэр. «Энэ бүхэн минь сайхан байна. Та нарын туг чинь христосын хувцас шиг улаан аж. Христос бас л хайр хүндэтгэлийг тунхаглаж, нэг дугуй талхаар мянгыг хооллож байв. Тийм ээ, тийм, маш гоё байна» гэж хэлэхийг хүсэв. Тэр ингэж хэлэхийг хүсэвч ам нь үл ангайна. Домог бүтээгч энэ хачин хүний хажууд өөрийгөө хүч тэнхээгүй, сул жижигхэн гэсэн бодол төрнө. Ногоон нугад хэзээ ч өнхрөн очихгүй зам дээр байгаа чулуу, хүний хөлд өртөнө гэж үү?

	— Шөнөжин ном шагайн суудгийн минь учрыг чи одоо ойлгов уу? Ойлгосонгүй юу, ойлгосонгүй бололтой, ханцуй дотроо дооглон залаад бай, залаад бай... гэсэн бүдэгхэн, уурссан дууг Аквиле сонслоо.

	— Би огтхон ч дооглоогүй. Хэдийгээр санаанаасаа зохиосон ч гэлээ өөрийн одтой хүмүүсийг би хүндэтгэдэг гэж чин үнэнээсээ хэлэв.

	Марюс аяархан исгэрэв. Энэ үгэнд минь итгэсэнгүй! Нулимс гармаар гомдолтой байна. Түүний өмнө худал ч юм уу, юу ч мэдэхгүй амьтан харагдахгүйг Аквиле тун ч хүссэн билээ. Гаднаа ч ирлээ «тайван нойрс» гэж хэлээд салдаг байгаадаа, одоо.

	— Би гимназид байхдаа ном зөндөө уншсан. Алив нэгийн төлөө тэмцэж байгаа хүмүүстэй ном над таашаагддаг байсан. Тэд олонтоо ялагдал хүлээвч би тэднийг жигшдэггүй билээ. Марюс би хүч чадалтай хүнд атаархдаг гэж яаруу хэлэв.

	— Өө тийм үү! Сонирхолтой байна... салж явахаар сунгасан гараа унжуулав.

	«Одоо Марюс яваад өгнө...» Аквиле арга тасран, одот тэнгэрийн дор овооролдон байх байшингуудыг харав. Малын хашааны дэргэд хэвтэртээ нохой зүүрмэглэнэ. Амбаар бүргэр харанхуйн дунд ганцаар айсан мэт харагдана. «Одоо Марюс яваад өгнө...» 

	Гэнэт санамсаргүй явдал болов.

	"— Одоо Марюс яваад өгнө" гэсэн энэ үгийг тэр хэлэх гээгүй боловч хэлчхэв. Марюс исгэрэн инээнэ. Гэвч инээсэнгүй. Өөрийгөө цагаатгах үг хэлнэ гэдгийг ойлгожээ.

	Тэд довжоон дээр удаан сууцгаалаа. Зүрхээ хэн хэндээ гүйцэд нээгээгүй ч энэхүү гарсан бяцхан зайгаар урьд нь ажиглагддаггүй байсан зүйлийг харж болох байлаа.

	— Чи бусад нударган эмэгтэйчүүдтэй адилгүй гэсэн шивнээг Аквиле сонсов.

	— Бүү загна.

	Марюсын нүүр ойрхон, бүүр ойрхон байна. Шөнө царайны нь төрхийг танигдахгүй болтол өөрчилжээ. Чулуу шиг мөр Аквилегийн мөрийг шахна. Босоод явах хэрэгтэй ч, байрнаасаа хөдөлж ч үл чадна.

	— Бүү загна гэж Аквиле сулхан давтаад түүнийг түлхэхээр гараа өргөлөө.

	Гэвч Марюсын гар бас л хөдөллөө. Сүүмгэр тэнгэрийг ямар нэг хар юм халхлав. Хүйтэн ширүүн нүүр, уруул, уруулыг нь эрнэ. Тэгээд озлоо. Тийн хор амссан мэт хөндийрөв. Тэгснээ үг сонсогдлоо. Шөнөд хэтэрхий чанга, санаагүй байсан хилэнтэй

	— Бид галзуураа юу... гэдэг дуу гарав.

	Тэр довжооны гишгүүр дээрээс босоод явчхав. Сэрсэн нохойн хуцалтаас зугтаах мэт чимээтэйгээр яаруухан явлаа.

	— Тсс, Шар минь! Тайвшир хүнийх шиг санагдавч хүний хүн биш гэж Аквиле нам дуугаар хэлэв. Чингээд түүний хүнд гар, халуун уруулыг уруулаараа мэдэрсээр толгойгоо гэдийлгэн хүйтэн одод руу харж инээлээ.

	 

	— III —

	Эгээ л өнгөрснөөс нуугдах хамгийн сайн газар мэтээр Кяршисийн нуруунд шигдэв. Бурхан минь дуртгалаар яах юм!

	Сайхан ч гэсэн, тун ч эмзэгхэн үлгэр байсан юм. Гульбинасынхныг авч явахаас өмнө цав гарч эхэлсэн. Тэр хажууд байсан болохоор, хагаран унасан хэсгүүдийг нийлүүлж наахыг оролдсон. Ай дахиад л! Бурхан минь өчигдрийн өдөр юуны хэрэгтэй юм! Гар дээрээ өргөн дэлхий тойрно гэж амласан тэр ч, өөрийгөө үнэнийг сурталдагч Христос гэж бодсон нөгөөх нь ч юуны хэрэгтэй юм. Амьдрал гэгч мөрөөдөл биш, гараас мултран няц дарахаас нь болгоомжлон, хянуураар уул өөд өргөн явах чулуу юм.

	Аквиле өглөө нь толгой сэргэлэн босов. Шөнийн бодлууд өвчтэй хүний дэмийрэл шиг санагдан, халуун нь буурч, тэрхүү бодол нь алга болжээ. Бие нь алсаараа сульданги ч өвчнөө даваад, бие сэтгэл нь хөөрөн баясна. Аквиле бүтээлгээ ярчихсан Лаурукасыг хучаад хувин авч малын хашаа руу явав.

	— И-эх, яах нь вэ, би малаа тэжээе. Өглөөний цай бэлтгэвэл дээрсэн гэж Кяршис үглэнэ.

	— За яах вэ, цай ч хийж амжина.

	Дулаан хашаан дотор аятайхан сайхан ажээ. Аквиле хонинд тэвэр өвс өгч, («Миний хоньхон»), үнээгээ саан, нэг сагс лууван тавьж өгөн («Миний үнээнүүд...»), гахайдаа нэг хувин бантан хийж өгөв. («Миний гахай...») Тийн өвсний байшин хүрч, тэндээсээ амбаарт орон, буцаж ирэв. Түүний гараа хүргэх юм уу, харцаа тогтоох эд юмстай түүнийг холбосон үзэгдэхгүй утас араас нь дагана. Тийн эд юмстайгаа нийлэн өөрөө эд юм болж, гар хүрч болохгүй материаллаг бус юмс одоо түүнд ямар ч сэтгэгдэл үл төрүүлнэ. Сэтгэлийн сайхан мөрөөдөл нь тэжээлийн гурил, сагс лууван, зөөлөн шижигнэх өвсний өмнө ухарч, сэтгэл нь улам их сүү өгөх ёстой үнээнүүд, улам сайн тэжээх ёстой гахайнууд, дайны дараа ажил хэрэг сайнаар эргэвэл багадаж эхлэх аж ахуйн байшин барилгын талын бодлоор дүүрлээ.

	— Маргааш Мухар Гарт ирж өвсний байшингийн дээврийг янзална гэж долоо хоногийн дараа Кяршис хэлэв.

	Мухар Гарт яагаад хүний байшингийн дээврийг янзлах ёстой юм? Гэвч Аквиле нэг ч үг хэлсэнгүй.

	— Тийм ээ, өвсний байшингийн дээврийг өвс хадахаас өмнө янзлах хэрэгтэй гэж Аквиле зөвшив.

	Мухар гарт сүрэл тэгшлэхээр банз сугавчлан майжганаж ирлээ. Хэл ам хурц, хөгжүүн, хөхиүн. Үдийн хоол болтол Кяршистай хоёул дээврийн илжирсэн сүрлийг хуулж хаяв. Шургааг хугаран, хоёул найтаана. Өтгөн тоосон дундаас тэр хоёр бараг үл үзэгдэнэ.

	— Пеликсас, чи ч чөтгөр шиг аж төрж чадаж байна, аж төрж чадаж байна гэж Мухар гарт хэлнэ. Хөрөнгө зоорийг нь эзэмшихээр хивгээс дээс уяад ахыгаа боож үх гээд өгсөн тэр залуу ч чамаас илүү гарахгүй.

	— Атаархаад л байна уу? гэж Кяршис дурамжхан гүнгэнэв.

	— Яалаа гэж дээ, Пеликсас аа! гэж Мухар Гарт үнэнээсээ гайхан, —  Гай зовлон тохиолдоод байхад хүнд хэрхэн атаархаж болох вэ, салхинд цохиулаг гэв.

	— И-эх дэмий бүү чалч. Юуны гай зовлон бил ээ? Юу гэж өдөөд байна? гэж Кяршис уурлав. Путримасын хорон үг бүр өглөөнөөс түүний зэвүүг хүргэжээ.

	Мухар гарт шууд хариу хэлсэнгүй. Толгойгоо гэдийлгэн дээш харна. Тэнд онгоцны чимээ улам нэмэгдэнэ. Онгоц! Их доогуур биш ч, үүлэн доогуур нисэх, онгоцны эгнээ тод харагдана.

	— Дорнодоос ирж байна. Удахгүй бөмбөрийн дуу сонсоно. Харж байна уу? Сталинградын дараа зориг оржээ! Бүр өдрөөр германчуудыг эргэдэг болжээ ... 

	Кяршис бас л толгойгоо өргөв. Орог саарал үүл тэнгэрээр нүүнэ. Хаа нэгтээ үүлэн цоорхойгоор цэнхэр тэнгэр харагдана. Бороо орох нь ээ.

	— Оросынх л гэж бичээгүй байна. Хар өнгөтэй, хурдыг нь ажиглавал яав ч английнх гэж тэр дээш харсан хэвээр хэллээ.

	— Эрүү нь хувхайрсан англичууд чинь уснаасаа гараагүй далайдаа л байна гээд Мухар Гарт шувтран ирсэн өмдөө өөд татаж, зальхай инээмсэглэн, — Чиний англичууд ирэхгүй, тэд чинь хол байгаа. Хайрт хөршөө л хүлээнэ дээ. Чиний газрыг хамтрал авч, хул морийг чинь нийтийн жүчээнд аваачин, байшинг чинь эвдэнэ. Тэнд бүгд нэг дор аж төрдөг. Тэгээд чиний зүрх чинь харамссандаа дэлбэрч үхнэ. Салхинд цохиулмар минь, чамд өөр ямар гай зовлон хэрэгтэй байна гэв.

	— И-эх! Хэл чинь тасар! гэж Кяршис бөөн сүрэл барьж аван дээврийг тэр чигээр нь хуулаад хаячих гэж буй юм шиг татлаа. Тийн ялзарсан сүрэл доош унаж, тоос бослоо.

	Мухар Гарт ч өөрийнхөөрөө зүтгэнэ. Одоо тэр нөгөө талаас нь оролдлоо. Э-эх, хүмүүс минь та нар, бяцхан амьтад минь... юу хэрэгтэйгээ өөрсдөө мэдэхгүй юм... мунхаг хүн эндэхэд бас наанатай цаанатай, харин эрдэмт хүн гэгээн цагаан өдөр хаалгаа олохгүй байна гэдэг чинь... Ухаантай, сэхээтнүүд, Германчуудыг ирэхэд тэдний олон нь эрх чөлөө авчирлаа гэж бодон «Ура» хашхирч байв, гэтэл энэ чөлөөлөгчид нь тэднийг хөдөлмөрийн лагерьд хөөв. Залуусыг Кубилюнаст захирагдахгүй байх, фронтод сайн дураараа явахгүй байхыг өөгшүүлсэн нь германчуудад таашаагдсангүй. Ууртаа литвийн их сургуулиудыг хаасан. Бидэнд ямар хандвал, бид тийм л байдлаар хариулна. Литва цэрэг хэрэг болсныг харахад Гитлерт дорнодод тийм ч аятай биш байгаа байх нь, салхинд цохиулаг гэж! Манай залуус ч мангуу амьтад биш болохоороо төрсөн гэрээсээ явахгүй байна, тэднийг яах вэ дээ? Хэрвээ түшмэдийн олон нь хүртэл захиргааныхаа эсрэг босож байхад хөдөлмөрчид өөрсдийнхөө эсрэг босохын хэрэг ч юу бил ээ!

	Кяршис хилэгнэлтэйгээр уухилавч нэг ч үг үл хэлнэ. Цэцэн амьтан бололгүй хоцор доо. Улс төрийн бодлоготон! Хүн ном идээд гэдэс цаддаг юм шиг их сургуулийг хаасан нь ч гайгүй байна. И-эх, хэрвээ германчууд номтой л хөөцөлдөөд тосгоныг ая зөнд нь орхидог бол аятай юу. Гэтэл тэгэх юм хаа байх вэ. Хөөрхий амьтан минь, алба нийлүүлэг сая дахиад л нэмэгдсэн... 

	— Эрчүүд-э-э, хоо-лоо ид!

	Хоол идэж байхдаа бас л ярихгүй юмгүй ярина.

	Мухар Гарт эздэд тал засах гэсэн авч Кяршис намрын тэнгэр шиг бүрийж Аквиле тавгаас нүдээ салгалгүй бодолд дарагдана... 

	Орой Мухар Гартыг гэр лүүгээ явсан хойно, Кяршис эхнэртээ

	— Энэ Путримас хорон хэлтэй амьтан юм аа. Өөрөө аж төрж чадахгүй, тэгээд бусдад атаархана шүү гэв.

	Аквиле дуугүй л сууна. Цагийн өмнө тэр Матас Пуплесистай тааралдаж одоо ч түүний доромжлолоос чих нь халуу шатна. Дэмий яриа өдөөх хэрэггүй байсан юм. Зөөлөн аятай үг хэлэх гээд «Та Дизе эзнийд хоёр дахь жилдээ үлдсэн гэл үү?» гэчихсэн чинь «Тийм ээ, тэнд байхад герман руу явчихгүй гэдгээ мэдэх юм». Мухар Гарт, Нямунисийн байшингийн тухай ярианд орсон. Өөдгүй зүйл ч Пуплесис бусдын сэтгэл рүү нулимж байх гэж төрсөн болохоороо, «Нямунисынхны хувьд ч эвгүй юм болсон. Ийм айл Лауксодисд ерөөс байгаагүй юм шиг л газрын хөрснөөс арчлаа. Хатагтай Кяршине үнэндээ гэхэд энэ бол та хоёрт ашигтай болсон...»

	«Ашигтай! Та нарт зөвхөн л ашигтай болсон, хатагтай Кяршине». Аквиле гэр лүүгээ буцах замдаа гомдсондоо уйлав.

	— Байшингийн түрээс авч байгаад л уурлаж байгаа юм. Бид авах ёстой биз дээ?

	Аквиле гал зуухны өрөөнд сав суулга угаана. Хананд тортог болсон шилтэй керосин дэнлүү сүүмэлзэнэ. Пийшингийн цаагуур хүрэлзгэнэ дуугарна. Цонх руу, өтгөрөн буй бүрэнхийн дундуур дөрвөлжин царай наалдав. Дахиад л гуниг цэлсхийн бүрхэж, дахиад л гомдол хоолойд зангирна.

	— Авах ёстой гэнэ ээ? Яагаад авах ёстой гэж? гэж Аквилегийн уур шатна. Тэр бээр хаалганы тэндээс гарах өөрийн зөвдөө итгэсэн, итгэлтэй дууг эргэлзэлд оруулахыг хүснэ.

	— Нямунисийн байшинг бид барьсан гэж хэлэх нь үү? Тэр гайхав.

	— Юлитег бид гэртээ хоргодууллаа гээд тэр ялимгүй бодолхийлснээ, — Түүнтэй нэг насаараа ч зууралдах болох юм бил үү, хэн мэдэх вэ. Асрагчид нь болохоороо бид насанд хүртэл эд юмсыг нь харж хандаж байх үүрэгтэй. Хэрвээ эдгэдэггүй юм бол, байшин бусад юм газар нь ... дөрвөн гектар газар нь үүрд манайх... гэв.

	— Үүрд гэв үү?

	— И-эх, ярих яриа юу байх вэ. Мэдэхийг хүсэж байвал, энэ чинь манай газар шүү дээ, тэр нэг жилийн дараа Нямунисийнх манайхаас худалдаж авсан юм. Энэ чинь Кяршисийнхны газар, мэдэв үү... гээд Аквилегийн ёжлолыг ойлголгүй өөрийнхөөрөө зүтгэж, — Одоо дайны үед энэ жаахан газрын хэрэг бага байна. Татвар нь хүчрэгдэхгүй. Ганц мориор хагалж гүйцэхгүй, бас нэг морь хөршийнхнөөс авах болно. Харин дайны дараа бид авна гэв.

	— Нээр ээ юу?

	— И-эх, ярих яриа юу байх вэ.

	Арван дөрвөн гектар... Тэгэхэд бас нэг морь, хоёр үнээ авна. Нэг хоёр гектарыг түрээсээр өгөх юм уу, таллан ажиллагчид өгнө. Эзэн болно.

	— Үгүй!

	Гутлаа тайлан суусан сандал дээрээсээ Кяршис удаанаар, арайхийн босов. Тэгээд барайж хулчийн гал тогооны өрөөнийхөө үүдэн дээр зогсов.

	Гав-гав-гав! гэж хуцан тэнэг Юлите Лаурукасын хойноос хөөнө.

	— Үгүй! Тэрний юмнаас бидэнд юу ч хэрэггүй! гэж Аквиле сав суулга угааж байсан хувин руугаа харсан чигээрээ хэлэв.

	Хаалган дээр зогссон хүн амьсгаадан, дуу алдав. Эвэр ургасан нүцгэн хөл босгон дээр холхино. 

	— Чи... одоо... ингэж ярьж байна. Яагаад хэрэггүй гэж? Хэн ч гомдол нэхэх ёсгүй. Нямунисийнхантай болсон явдалд биднийг буруутан гэх үү? гэсэн тасалдсан үгс амнаас нь гарна.

	— Хамаагүй. Тэнд Путримасынх эзэгнэж л байг. Кяршис атийн намхан болов. Нуруу нь хугарсан гүрвэл шиг, харц нь шалнаас үл сална. Мойногшсон хуруутай гараа ардаа ч нэг барин, гэдэс дээрээ ч тавин, хааш нь хийхээ үл мэднэ.

	— Гав-гав-гав гэж ард нь нохой хуцна.

	— Путримас... гэж наанги шороон дундуур шан татахын адил хүндээр санаа алдан Путримасынх авбал аваг... Над хүний юм хэрэгтэй гэж үү? Би тийм хүн биш. Хаанд хааных нь юмыг, харцад харцынх нь юмыг, Кяршист Кяршисийн л юм байх хэрэгтэй. Би ийм л хүн гэв.

	— Мэдэж байна. Чи өөрийнхийгөө авах гэж байна. Над инж ирээгүй шүү дээ... Гэвч би үхэгсэдтэй өр хөөцөлдөхгүй... 

	— И-эх, яаж ингэж хэлнэ ээ! Юуны нь хөөцөлдөх... Би үнэнийг л хүссэн юм. Лаурукас ямар нэгэн бутач хүүхэд биш. Марюс... гээд Кяршис цочив. Энэ нэрийг хавьд хэлээгүй, илүү үг хэлчихлээ. — Лаурукасын хувь байх ёстой. Тэр чинь Нямунисийнханд гаднын хүн биш шүү дээ гэлээ.

	Аквиле эргэж харав. Царай нь жирийнхээсээ зэвийн нүд нь томорчээ. Томорсон гэдэс дээрээ тавьсан нойтон гар нь усанд дүрсэн цуцал шиг уур савсана. Уруул нь чичирхийлэн, аманд нь үг тулж ирнэ. Тортог цохисон керосин дэнлүүний гэрэл шиг сүүмгэр харц Кяршисийн нүцгэн хөлөөс толгойг хүртэл бие дээгүүр нь гүйнэ.

	— Ганц удаа ч хөлөө угаадаг болоосой... 

	Дуу нь зүү хатгасан бөөрөнхий утас шиг, гэвч Кяршис зүүг нь мэдэрсэнгүй, ширүүн ноос бол ноос л шүү дээ. Хясаан дээрээс өнхөрсөн чулуу шиг дайрав: «И-эх, үнэн шүү!.. Угаах хэрэгтэй юм». Төмпөнд ус хийгээд хаалганы дэргэдэх сандал дээр суув. Дуу ч оров. Ажил хэрэгт эцсийн үгийг эзний хувиар хэлэх хэрэг байв.

	— За бид Нямунисийн эд хогшлоос татгалзлаа гэж бодъё... гэж тэр зууралдах шижим олж авахаар шийдэж, — Энэ газраас авах хүсэлтэй хүн олдохгүй гэж бодож байна уу? Вайнорасынхны газартай хил залгаагүй байгаа нь их юм. И-эх, Тамхичин Катре тэгвэл ийм тохиолыг зүгээр алдахгүй дээ! гээд чимээгүй болов. Авгайд бүгдийг ярих хэрэг байна уу, үгүй? гэж тээнэгэлзэн булчингаа маажин байснаа ярихаар шийдэж, — За ер нь ярих юу байна. Шийдсэн хэрэг. Баримт бичиг байна. Гэхдээ түр эзэмших. Намар хошууны ахлагчид тугал, гахайн мах аваачиж, мөн бэлтгэлийн зүйлээ тушаана, тэгэхэд уг бичгийг үүрд минийх болгон засаж өгнө. Кучкайлис хөлд дэгээ ороох гэсэн. Гэвч бүтээгүй. Түүнээс дээгүүр дарга нар бий гэлээ.

	Гал зуухнаас хариу үл гарна. Аквиле ширээний ард бөөн савны цаана суун цонхоор харна. Үдшийн бүрий тойрныг хучжээ. Гэрлийн сүүлчийн бяцхан арлууд далайн харанхуй долгионд харагдана. Хавтгалж цөхрөлд унаж гүйцсэн дуугаар хашхирна.

	 

	
ЕСДҮГЭЭР БҮЛЭГ

	— I —

	Тэр холбоочноор дамжуулан Мухар Гартыг дуудуулаад Гилужийн ойролцоох ойн нэгтэйд уулзаж ярилцан, илүү аз үзсэн явдалгүйгээр даалгавраа биелүүлж болох байсан. Гэвч тэр Эх газраас Вентийн ой дахь партизанууд дээр ирж, гэр орныхоо хувь заяа, Аквилегийн журам алдсаныг мэдсэнээс хойш өдөр ч, шөнө ч байх суух газраа олохгүй байлаа. Өс авахыг хүсээгүй, ингэхэд тохирох цаг биш байв. Урьд нэгэн үед сайн сайхан бүхнийг амлаж байгаад тэр бүхнээ баргийг нь хассан газар дээр хөл тавихыг хүснэ. Нэг хүний толгой дээр ийм их зовлонг амьдрал хүлээлгэнэ гэдэг ерөөс үнэн байж боломгүй санагдан, ер зарим нь худал байж ч мэдэх юм гэсэн яльгүй найдвар сүүмэлзэн байв. Евангели сударт гардаг «Шүтэж байна» гэж хатуу, эрс хэлэхийн тулд Христосын шарханд гар хүрдэг шиг үнэн байдлыг өөрийн биеэр заавал мэдэх хэрэгтэй байсан.

	Ой шингэрч моддын цаанаас одод гийсэн ойн цоорхой үзэгдэв. Толгой манантуулсан давирхай үнэртэн нарсан ойд хаврын шөнийн сэрүүн салхи цэлсхийв. Нуурын чийглэг үнэр, өвсний үнэр ханхийв. Цагаан манан хучсан Гилуж нуурын цаана түүний төрөлх тосгон, төрсөн гэр нь, ойр дотнынхны нь шарил бий. Газарт буусан урт үүл мэт улаан шаргалтах тэнгэрийн наана үл хүртэгдэм, бодитой биш атлаа, яая даа гэмээр бодитой, зөвхөн өөрийн байгаагаараа л сэтгэл дарсан Лауксодис бүдэг бадаг сүүмэлзэнэ.

	Тэр амьдралынхаа нурсан үлдэц дээр ирэхээр хэчнээн мянган километр газрыг туулав аа. Энд гэрийнхээ унтраагүй голомт, үнэнч эхнэр дээрээ ирж ч мэдэх байсан, зэвсэг нэгт хэчнээн нөхдөө тэр Орёлийн цаст талд алдлаа. Аминд хүрсэн тэр сумнууд очих ёстой хүндээ очоогүй ажээ, очсонгүй. Ингээд л чи тэр сумнуудын ивээлээр, ийм хувь хүртсэн, чи өнгөрсөн өдрүүдийнхээ царцсан мөрөн дээгүүрээ үхлүүт шархадсан чоно шиг мөлхөж явна. Шууд өнгөрч болох ч байсан, үл үзэгдэх гар түүнийг ангалын хажуугаар чирч, тэнд өвдсөнөөсөө атиран, нүдээ харанхуйлтал сэдэрсэн шархаа хөндөнө: Тэнд даарснаасаа болон бэгцийсэн бүсгүй, өөрөө тэртээ дор завин дотор, мөн нуур, гэхдээ сохорсон нүд шиг, манангаас цийлийсэн биш, аймшигтай шуугьж, шуурганд давлагаалсан нуур, исгэрэх салхин дор ярьсан түүний зовуурьт яриа, түүнийг нударганы охин биш эмэгтэй хүний хувьд чамайг анх удаа харуулсан гэнэтийн сэтгэл энэ бүхэн тохиолдсон нь хачин аа.

	Ингэж л өнгөрсөн өдрүүдийнхээ царцсан мөрөн дээгүүр мөлхнөм.

	Тэр чамайг ойлгоно гэсэн анхны найдвар, анхны озолт... 

	Дөрөвдүгээр сарын бороо, нуурын ус.

	— Ажил хийхээр чи зун Лауксодисаас явахгүй бол сайн юм сан... 

	Тэгээд зургаадугаар сар, улаан туг. Чи хүн дүүрсэн зээлийн талбайн өмнө тагтан дээр пиджакгүй зогсож байсан. «Бид, дарлагдал, харанхуй бүдүүлгийг халж, үнэн шударгын эх орон байгуулахаар үүрд ирлээ» Тэртээ дор хүмүүс шуугилдаж, хашхиралдаж, малгайгаа өөд шиднэ. Буцлан байх олны дундаас чи түүний алчуурыг олж харсан, гэхдээ ногоон навчтай ч, чамайг улаан өнгөнд дуртайг чинь мэдэх болохоороо улаан, гал улаан хүрээтэй алчууртай байсан.

	Цуглааны дараа хоёул тосгон руугаа буцаж явахдаа чи, түүнд над руу алчуураараа даллан, хашхирч байхыг чинь би үзсэн. Анх удаа бүгдийн өмнө шүү! Миний охин улс төрийн хувьд ийм болсон гэж бодоогүй явлаа гэж хэлсэн.

	Тэр инээж, хар сормуусаа анивчина. Ээ бурхан минь, чамд энэ бүсгүй аль хэдийнээс аятайхан харагддаг байсан ч, ийм үзэсгэлэнтэй байхыг нь ер үзээгүй!

	— Одоо чи шуудуу ухахаар явахгүй. Чи тагтан дээрээс тун гоё харагдаж байна шүү. Зөнч шиг л байсан «Бидэн өөрсдөдөө хамаарагдаж буй бүхнийг аваад, хэн ч гомдохооргүй хуваана». Анхны христосчууд Есүс Христосыг угтаж байгаа юм шиг л чамайг угтсан... Марюс би чамд хайртай.

	Чи жаргалтай, тун жаргалтай байсан. Замаар тэрэг түжигнэн явж байвч чи түүнийг эв дүйгүй тэвэрч аван, гар дээрээ өргөн явахад, тэр инээж, хадсан өвсний мөр даган нуга руу зугтав. Хөх тариа шуугина, та хоёр ядраад, зэрлэг зөгийн бал үнэртэх цэлмэг тэнгэр өөд ширтэн тэр чиний нүүрийг илэн таалж

	— Чамд хайртай. Марюс би тун ч, тун ч их дурлаж байна гэж давтана.

	Тэгэхэд чи өөрөө ч ойлголгүй суун түүний нүд рүү харсан.

	— Өнөөдөр бидний баяр, ийм өдөр хүмүүс ер нь бодох санах юмгүй, ариун зөөлөн байдаг. Гэвч цаг үргэлж баярлаад байж болохгүй, амьдралд хатуу өдөр ч тохиолддог. Тохиолдож ч болно. Тийм үед чи урвахгүй биз?

	Түүний нүд томорсон. Гайхсанаасаа юм уу, гомдсоноос ч байж магадгүй. Гэхдээ ганцхан хормын төдийд л. Тэгээд... Ай, чи тийм бодох санах юмгүй инээд, илүү тунгалаг нүдийг үзээгүй. Чи хэлсэндээ ичиж, сандарсан. Чи унаж хагартлаа цэнгэнэсэн дуутай байдаг болор савны тухай бодсон. Тэр үед чамд энэ сав хагарна гэдэг итгэгдэхгүй байсан, харин одоо хэзээ ч эвлүүлэн нааж болохгүй болсон хэлтэрхийнүүдийг нь цуглуулж явна.

	— За яах вэ!

	Тэр зөрөг зам дээр гарч ирэв. Нэг талд нуурын сүүн цагаан мандал, нөгөө талд харлан, шуугих мод, үүл. Тэр, цэцэрлэгийн анхилуун сэрчигнээнийг сонсож, гэрийн дулаан элчийг нүүрээрээ мэдрэв. Хавар мөс ханзрахад энэ замаар завь руу гүйж, эх нь үүгээр сагс дүүрэн угаасан юмаа авч яван, завь нь ... дүү нар нь ... энэ зам дээрх нялх ногоо, хайр чулуу тэдний хөлийг үнсдэг байсан.

	Марюс гэнэт тамирдан, өвдөг сөхрөн унав. Гараараа сүүдэртэй хүйтэн ногоо тулж, нүүрээрээ хатуу газарт хүрлээ. Уйлмаар ч, нулимс үл гарна. Нүд нь бусдын зовлонг хэт их үзжээ.

	«Бос! Эхчүүд - сая, сая, гэвч зөвхөн би чиний төрөлх газар, бүгдийн нэг эх. Миний хормойд нүүрээ наан унах эрхгүй болтлоо чи өнчрөхгүй».

	Тийн тэр босоод хүйтэн ногооны үнэртэй, эх газрын үнсэлтийг аван явлаа. Замаас гарч Мухар Гартын байшин руу эргэх хэдийн болсон авч, төрсөн байшин нь хажууханд харагдаж, ойртооч гэж үүдний цэцэрлэгийн цаанаас даллана. Тэр байшингийнхаа булангаас тэвэрч, хагарч хатсан ширүүн дүнзийг гараараа удаан илж хатсан хөвдийн хуурай үнэрээр амьсгалав. Тэгээд гэнэт хацар дээгүүрээ халуун утас гүйхийг мэдрэв. Уйллаа! Өчнөөн олон өдрийн дараа сэтгэл онгойлгосон жинхэнэ нулимс асгаруулав. Тиймээс энэ өмхөрсөн дүнзэнд баярлаж, түүнд улам чангаар наалдан, алгаараа иллээ. Чингээд сэтгэлд нь зөвхөн янгинах гуниг, өс авах хүслэн үлдэхэд байшингийнхаа хананаас хөндийрч, замдаа оров. «Удахгүй шөнө дунд болж, арван хоёрт тахиа донгодно» Бүдэрч унасаар тэр яаран хий үзэгдэл шиг араараа ухарна.

	 

	 

	— II —

	Мухар Гартын бяцхан байшин нуурын хөвөөн дээр байв. Цооронхой дээвэр, балиартсан жижигхэн цонх, жижигхэн ширмэн зуух. Уртаашаа зургаан алхам, өргөөшөө таван алхам. Хүн суух байшин биш, ядуу тариачны пин гэсэн үг.

	Хаалга нь дуугарав. Марюс өмнөө бий болсон харанхуй нүхний аман дээр зогсоно. Хуруунууд нь халаасандаа байгаа гар бууг чангаар атгана.

	— Хүлээж байна уу?

	— Тохиролцсон ёсоороо гэсэн чичирхийлсэн дуу цаанаас гарав.

	— Цонхны хөшгөө буулга.

	— Буулгачихсан.

	Хоёр ямхын банзаар хийсэн нарийхан босготой ч Марюс түүн дээр тогтоно. Хөгцөрсөн үнэр нүүр өөд нь цохино. Мухар Гартын хүнд гар мөрөн дээрээ хүрч, өөрөө хийсэн тамхи үнэртэхийг тэр эхлээд мэдрэв. Сахалтай нүүр Марюсын хацарт наалдав.

	Эрчүүд тэврэлтээрээ үггүй ярилцан, чанга тэврэлдэн зогсоно. Тэгснээ ичсэн мэтээр бие биеэ түлхээд дотогш орлоо. Малтсан лууванд гол хийн тосоор дүүргэсэн дэнг Мухар Гарт асаахад, хоёулын нь нүд улайж, уулзсаны баяраас царай нь уярсан харагдана. Марюс хагас нурсан пийшингийн өмнө тайрдас модон дээр суув. Өрөөн дотор эд юмс байсангүй. Путримассынх, Нямунисийн байшинд орохдоо юмаа авч явжээ. Овгор товгор, наанги шороон шал нь хог болж, хананд нь хөгц тогтож, буланд нь даавуу, хог хуржээ.

	Мухар Гарт тонгойн, Марюсыг гайхан баярлаж харна. Тэгээд мөрөн дээр нь гараа тавьж, өмнө нь үнэхээр Краштупенайн хошууны гүйцэтгэх захиргааны дарга асан хүн байна уу гэж шалгасан мэт тэмтэрч үзнэ.

	— Тэр нөхөр, чамайг надтай уулзахыг хүсэж байна гэж хэлэхэд зүрх минь амаараа гарах дөхсөн. Амьд байх нь ээ! Бид чиний хойдохыг хэдийн уншчихаад байсан. Жакайтис чамайг үгүй хийсэн гээд, салхинд цохиулмарыг бид ч итгээд шүү! Лауксодисын нударганчууд баярласандаа мөрийг чинь цайлгах хурал хуруулсан. Аз нь таарсангүй, тэдний зарим нь галзуурна байх аа!

	Мухар Гарт чимээгүйхэн инээнэ. Одоо тэр өөдөөс нь явган суув. Марюс адилхан инээнэ. Хоёулынх нь нүд хачин нойтон,

	— Пятрас, чи бүдүүн бараг байсан. Тэр л чигээрээ аж. Шинэ тогтсон захиргаа чамайг самнасангүй дээ.

	— Заяагүй бидэн онцгой арьстай, хэчнээн л жанчих тутам төчнөөн л зузаарна шүү.

	— Бүгд тийм биш. Манайхны хэчнээн олон нь урвав даа! Зөвлөлт засгийн эхний жилд арслан шиг хүрхэрч байснаа одоо хамуутай гөлөг шиг гангинаж байна. Ямар хэрэг байгааг Пуплесист хэлсэн үү?

	— Тэр урьдаас мэдээд яах юм? Нэрмэл нэрэхэд туслуулахаар дуудлаа гэж бодож л байг. Тэгээд янз нь мэдэгдэнэ. Одоо ирэх болсон юм сан.

	— Итгэхгүй байна уу?

	— Үгүй, яагаад? Матавушас чинь чалчигч биш. Ганцхан чавганц нь минийх шиг л тэнэг амьтан... «Алчихна, баривчилчихна, аваад явна, хэрэггүй юманд хөлөө дүрэх хэрэггүй...» Хүүхдүүд нь бас явдалтай. Мигратын дараагаар Кестумерас нь Гитлерт зарагдахаар рейхийн хөдөлмөрийн албанд өөрөө явсан, харин Миграта нь эдлэн газарт наалдсан, итгэлтэй боол. Эдлэн газрыг америк Гульбинас юм уу, герман Петер фон Дизе эзэмшиж байх нь хамаагүй, эзэн л бол бол оо. Матавушас маань мөн тэнд орооцолдоод байгаа сураг бий гэхэд Марюс толгой дохив.

	— Дөчин нэгэн оны зунаас суллагдаад л шууд тийш очсон. Зэмлэх юмгүй, хаа нэг газар ажил хийх хэрэгтэй шүү дээ. Түүний долоон гектар газрыг авгай нь бага хүүхдүүдтэйгээ болгоод байгаа. Петер ноёны хажууд байхад ч Герман руу явуулахгүй, баривчлахгүй, ёстой л бурхны дэргэд байна гэсэн үг. Ажиллах хүч. Гэхдээ зүгээр нэг ажилчин биш, олзлогдогсдыг хариуцсан ахлагч ч юм уу даа. Амаргүй л байгаа байх. Зовлон тоочиж байсан. Эдлэн газар ажиллаж байгаа олзлогдогсдын хэн нэг нь орговол бөндгөр нь баяртай болох юм гэсэн, салхинд цохиулмарыг гэв.

	Марюс пийшин дээр шажигнан байх дэнг анхааралтай ширтэнэ. Өөх шатах үнэр гарна. Бүдэгхэн ягаан гэрэл харанхуйг арилгахаар оролдоод, анивчин хананд хар сүүдэр тусгана.

	— Кестумерас комсомолд элсэх гэж байсан хэмээн Марюс, байрлалаа өөрчлөлгүй хэлэв.

	Мухар Гарт хойд хөл дээрээ суусан нохой шиг явган суусан хэвээр,

	— Комсомолд элсэх гэж байгаад фашистуудтай нийлж германы цэргийн даргад ёсолж байна. Адал явдал эрэгч. Тэр эцэгтээ «Ямар засаг байх нь над падгүй, бүгд ижил, газар үзэхийг хүсэж байна» гэж хэлсэн гэсэн. Германчуудыг довтлоход бас л адал явдал эрэн, манай улаан армитай хамт арай ухраагүй, өвчин нь саад болсон. Талийгаач ээжийн минь ярьдгаар замын хүзүү урт, зааны хүзүү богино... 

	— Тийм ээ, буруу таньж байж гээд Мухар Гарт өөдөөс нь харан явган суусан нь Марюст эвгүй байв. 

	Тэр тайрдсан дээрээс босож, талийгаачдын дурсгалыг хүндэтгэхээр шийдсэн мэт удаан дуугүй зогссоноо, 

	— Пуплесис яагаад тэгж амархан салаав? гэж асуув.

	— Амархан аа? Тийм амархны төлөө салхинд цохиулаг гэж. Цагдаагийн газар шүдээ орхисон, нуруу нь ... Ингэж ярих хэрэггүй! Шил ч иддэг байсан эр одоо талхны буланг чүүтэй чаатай мэрдэг болсон. Дүүрэн хүн суусан тэрэг түүний дээгүүр явж өнгөрдөг байсныг санаж байна уу? Дахиад тийм цирк үзэхгүй. Ганц сав буудайг арайхийн өргөж байна. Амсдагаа амссан, атаархах юм байхгүй. Эдлэн газар болон рейхэд алба хааж буй Кестумерас үгүй бол ч дахиад авч явах ч байсан юм үү, хэн мэдэх вэ... Тэндээс мултарсны талаар гэвэл манай хошуунаас Пуплесис ганцаараа гараагүй, Адомас Вайнорас... алуурчидтай нийлсэн ч гэлээ мах болох бүгдийг алаагүй. Зарим нэгнийг мултрахад тусалсан нь тодорхой. Алба тушаалынхаа бололцооны хэрээр тусалсан.

	— Өмгөөлж байна уу? гэж Марюс хорсолтой мушилзаж, пийшин налсан Мухар Гартыг зэмлэнгүй харлаа. 

	Түүний зэрэмдэглэгдсэн зүүн гар нь (эрхий хуруу, долоовор хуруу хоёр нь л үлдсэн) пиджакийнхаа энгэрээр оролдоно. Тэгээд, 

	— Адомас одоохондоо өмгөөлөгчтэй өмгөөлөгчгүй, хөл дээрээ бат тогтож байна. Буян бодсон өрөвч сэтгэлээс амьд үлдээлээ гэж итгэсэн гэнэхэн бяцхан хүмүүс байхгүй. Литва цусыг хүндэтгэ ээ юу? Ийм шинжгүйгээр фашист, фашист биш байх сан. Гэвч бас өөр их учир бий. Үхсэн бол Адомаст юуны хэрэг болох юм? Дайны дараагаар, нударган фабрикийн эзэнд хэн нуруугаа бөгтийлгөн ажиллах юм? Ялагдаж буйгаа мэдвэл тэд юу ч үлдээхгүй хядаж, сүйтгэнэ дээ, банди минь! гэв.

	— Мэдэж байна, мэдэж байна гэж Мухар Гарт ичин, — Би тэднийг хамгаалаагүй, Пуплесистэй юу болсныг л ярьж байна. Хэрвээ бид тэднийг хамгаалж байгаа бол нүд нь бүлтрэн гараг! гэвэл

	— Битгий гомд! Би тэдэнд уур хүрээд жигтэйхэн. Хэзээ ч зөөлөн сэтгэлтэй байгаагүй, саяны амссан бүхнийхээ дараа тэднийг хамгаалсан үг сонсохтой зэрэг л уур шатаж эхлэх юм. Чи тэдэн рүү цас чулуудаж байна, уг ёс нь чулуугаар, чулуугаар л шидэх хэрэгтэй. Тэгэхдээ улайстлаа халсан чулуугаар шүү! гэв. Марюс эгээ л торонд орсон араатан адилаар гал тогооны давчуухан өрөөн дотор догдлон эргэлдэнэ. Мухар Гарт халааснаасаа, гэрийн тамхитай уутаа гарган, сурмагаар ороов.

	— Чамд хийрхэх шалтгаан байгаа нь мэдээж гэж бүдүүлэг янзаар хэлээд, — Тэд намайг ч толгойг минь илээд байгаагүй. Алгын чинээ газар аваад дөнгөж, нуруу тэнийн эхэлтэл хураагаад авчихлаа. Пуплесис ч тэдэнд талархаад байх юм үгүй. Бидний хэн нэг нь гомдлоо зүрхэндээ хадгалсан учраас айх юмгүй гэв.

	— Бид зовлонгоо тоочихоор уулзаагүй гээд Марюс Мухар Гартаас тамхийг нь авч, сонины захаас урж аван ороож, — Хэрвээ шархаа сэдрүүлээд байвал улам л сульдана. Өөр юм боддог нь дээр. Зүрхэнд маань бүх хүний гомдол багтдаг байх хэрэгтэй. Үзэн ядалт бол хамгийн сайн тэсрэгч бодис. Тийм бөмбөгөөр бид чөтгөр шуламсыг ч тэсэлнэ гэв.

	Мухар Гарт утаан дундаас толгой сэгсэрнэ. Марюсыг асуултаар дарж, зүүний сүвэгчээр хэрхэн гаран, тэнд оч оо вэ гэдгийг нь мэдэх хүсэл төрөвч, зочин өөрийг нь зэмлэснээс элдэв юм асуух зориг үл хүрнэ. Хоёул утаа баагиулан тамхиа сорж, Пуплесис хаачив аа? гэж ийш тийш харна.

	— Жюгасынхан хэрхэн аж төрж байна? Гедиминас нь юу болсон бэ?

	— Байцгааж л байна. Сайн хүмүүс, эх нь Аквилег гэрээсээ хөөхөд өвгөн гэртээ хоргодуулсан. Үүнийг сонсоод Марюс утаа баагиулж, харц нь хаалга гөлрөн ширтэхийг хараад Мухар Гарт ээрэв.

	— Гедиминас манайхаар заримдаа шагайдаг, манай чавганцтай хамт... хүүхдэд нь загалмай зүүсэн эх эцэг болж... хм... манайх гавьтай бэлдсэн юм үгүйг минь тоолгүй, улаан өндөгний баяраар ирсэн. Сургуульдаа багшлахаа больсон юм гэдэг. «Шударга хөдөлмөрөөр талхаа олж иднэ» гэж ярьж байна гэсэн. Өвгөн Жюгас мэдээж хэрэг, юундаа баярлах вэ. Өчнөөн зовж, сураад хог малтахаар тосгондоо эргээд ирж байхад.

	— Үгүй ер өө! гэж Марюс үнэхээр гайхав.

	— Зүгээр хүн гэдгийг үзсэн, гэвч бүх л байдлаараа Кубилюнасын найрал хөгжимд тоглох бүх л шаардлагад тохирч байсан юм даа. Тийм ээ, Сталинградын дараа олон хүн амь зуух өөр арга эрэх болж байгаа юм.

	Мухар Гарт сайшаахгүй байраар мөрөө хавчина. Өөр арга эрж... Магадгүй, тийм байж. Гэвч Гедиминасын тухайд бол тэгж мууг бодож болохооргүй хүн. Манайх биш, гэхдээ дайсан биш. Марюст мэдээж үүнийг ярих хэрэггүй, тал тохой татлаа гэж зэмлэнэ. Ярих ч зав алга хэмээн бодов. Гал тогооны цонхыг дохиот тогшилтоор тогшлоо. 

	Пуплесис, Матавушис ирлээ! гэв.

	 

	 

	— III —

	Пуплесис нүдээ бүлтийлгэн босготой наалдчихсан юм шиг зогсоно. Ам нь ангайж, уруул нь чичрэн, гар нь юу хийхээ үл мэднэ.

	— Матавушас яав, өөрийнхнөө танихгүй байна уу? гэсэн дуун гарав.

	— Нямунис... Энэ чинь чи юу? Хаанаас гараад ирэв? Марюс... зүүдэндээ ч үзсэнгүй.

	Марюс Пуплесис руу алхав. Тэгэхэд цаадах нь ч үнэхээрийг мэдэж хөдлөв.

	Эрчүүд тэврэлдлээ.

	— Тэгэхлээр мэнд үлд ээ шив?..

	— Мэнд үлдэх л боллоо. Хийгээгүй юм их байна.

	— Тийм ээ... аж төрөх хэрэгтэй... 

	— Аж төрөх өө? гэж Марюс, Пуплесисийн гарыг тавьж, тайрдас руу эелдэг түлхэж, — Матавушас миний суудал дээр суу. Бидний дунд хамгийн ахмад нь шүү дээ... гээд өөрөө, Мухар Гартын дэргэд чулуун шалан дээр суун бодлоо үргэлжлүүлж, — Аж төрөх гэнэ ээ? Өнөө цагт аж төрөн сууж болохгүй. Үхэж ялзрах, эсвэл тэмцэх, энэ хоёрын л нэг байна гэв.

	Пуплесис хуруугаараа хамраа чимхэж нусаа өмдөндөө арчин,

	— Хэрвээ зэрэмдэг бол хэчнээн байлдах вэ дээ... 

	— Яагаад зэрэмдэг гэж? Фашистууд чиний сүнсийг зайлуулчихсан юм уу?

	— Яагаад сүнс? Сүнс маань байна. Гэвч амьд байлаа гээд ашиг нь үгүй ч юм шиг... За би ч яах вэ... Чи учир явдлаа яриач. Яаж, хэрхэн, хаанаас ирэв? Энэ бузар дайн хэзээ төгсөх вэ? Бид ч энэ бөглүүд газар өт хорхой шиг сохор амьтад юу ч мэдэхгүй суунам.

	— Миний учир явдлыг мэдэж амжина аа. Эхлээд энэ яриагаа дуусгая. Амьд байлаа гээд яагаад ашиг нь үгүй юм шиг гэж? Газрын эзний хоолонд дас аа юу?

	Пуплесис түгшингүйгээр дөрвөлжин хэлбэртэй биеэрээ урагш тонгойн тайрдас модон дээрээ хавьчина. Дэн давтагдан анивалзан байх гэрэлд Пуплесисийн царай хөөж цэлийсэн юм шиг харагдана.

	— Чамайг төрөл арилжаад ирсэн гэдэгт одоо итгэв. Чи гашуун үгтэй байж чаддаг бил ээ! гээд тэр дооглонгуй хэлэв.

	— Өвөө минь, үхэр унасан хүнд нохой өшөөтэй, үнэн үг хэлсэн хүнд хүн өшөөтэй гэж Марюс ярианых нь өнгөөр хариулав.

	— Мэдэхийг хүсээд байгаа бол газрын эзний зоог хоолой давахгүй байна. Аагтаа багтаж ядаад л нохойн уяанд өөрийгөө уяулсан гэж бодож байна уу? Хэрвээ чамд хүүхэд, тэнэг ч гэсэн эхнэр байдаг сан бол, чи мэдэх сэн... 

	— Хүүхдүүд рүүгээ юунд чихээд байна. Тэд чамаас асуулгүй өөрсдөө л толгойгоо даагаад явцгааж байгаа.

	Пуплесис өвдгөө тулан, шал руу ширтэнэ. Өргөн цээж нь (гар нэхээсний саарал пиджак өмссөн) үл хөдөлнө.

	— Хүүхдүүдээр минь зэмлэнэ үү? гэх дуу нь бараг үл сонстоно. Үг хоолой дотроо гүвтнэнэ. Энэ зүрхэн цусаар уйлан буй ажээ.

	Марюс түгдрэв. Эвгүй санагдана. Дэргэд нь очоод унжуулсан толгой дээр нь гараа тавих сан. «Өвгөн минь, бүү гомд...» Болохгүй ээ, хэрэг явдал хаашаа ч эргэх юм билээ.

	— Хүүхдүүдийн чинь тухай биш, өөрийн чинь тухай л ярьж байна хэмээн Марюс арай зөөлнөөр эхлээд, — Анд минь, чам шиг бусад хүн ой руу явж байхад чи амьд байлаа гээд ашиг нь үгүй юм шиг гэж байна. Дөчин онд ашигтай байгаад дөчин гурван онд ашиггүй болчих оо юу? Юу болж байна? Юу нь өөрчлөгд өө вэ? Тэр л зөвлөлт засаг хэвээрээ биз дээ? гэхэд

	— Зөвлөлт засаг нь байгаа тэр газраа хэвээрээ л байгаа л биз, харин энд германчууд, өөртөө захирах засагтай. Чи бид хоёр үүнийг унагааж чадахгүй. Арми бүхнийг шийдвэрлэж байна. Дөчин нэгэн оных шиг л. Ирэх л хэрэгтэй бол асуулгүй хүрч ирээд хэв журам тогтоогоод өгнө. Харин хаанаас ямар нь ирэхийг бид мэдэхгүй... гэв.

	— Дэмий чалчиж байна! Дорнодоос зөвлөлтийн арми ирнэ. Өөр юу ирэх юм бэ? гэж Мухар Гарт тэсэж чадсангүй хэллээ.

	— Яах вэ дорнодоос ирж л байг. Тэндээс бидний нөхөд ирж байгаад баярлана, гэвч... гэвч бид арван найман оны гудамжийг санаж байна. Зөвлөлт засаг байгуулсан шүү дээ. «Валё! Ура!» Бүх дэлхийг эзэлж авна гэж байсан. Цагаантнууд биднийг хажуу тийш нь түлхэж гаргасан. Дөчин онд бид тэднийг няц дарсан. «Валё! Ура!» биднийг хэн ч ялахгүй гээд дэлхийн капитализм руу малгайгаа шидэж байсан. Гэтэл баруун талаас турьгүй герман (ингэж ярьдаг байсан биз дээ) өндийн ирээд. шар тосон дундуур халуун хутга орсон адилаар, Литва дундуур гуравхан өдөр явж өнгөрсөн. Алиныг нь дуудахаа хүссэнээрээ шийдэж болно, гэвч ирэх л ёстой нь аяндаа ирнэ.

	— Пуплесис чи урважээ...

	— Урваж болох байсан боловч урваагүй. Би Жакайтис биш. Урвахгүй, айх хэрэггүй. Өмхийрч юм уу, ялзарч байгаа ч гэсэн өөрийгөө би хүндэтгэдэг. Хүүгээ хэдийгээр хоёр удаа хаясан ч гэсэн Зөвлөлт засаг надад төрсөн эх минь юм... 

	— Хүссэн бол хойноос нь хөөгөөд эхээ гүйцэж болох байсан: гаднын асрагчдын дунд байх нь чамд тийм ч муугүй байгаа бололтой.

	— Битгий доромжлоорой.

	Марюс уураа дарахаар хэсэгхэн зуур дуугүй байснаа тайвшраад үргэлжлэн

	— Харж байна уу, энэ хүн өөрийгөө хүндэтгэдэг гэнэ. Өөрийгөө хүндэтгэх! Инээд хүрч үхмээр юм. Өөрийгөө хүндэтгэдэг хүн өчигдөрхөн тэврэлдэн байсан анд нартаа ар нуруугаа харуулдаггүй юм. Мөн жижигхэн худалдаачин шиг, аль нь ашигтай, аль нь ашиггүйг тооцоолж суудаггүй юм. Хэрвээ чамд хүнлэг үзэл санаа байгаад ухаан бодол чинь түүнийг хүсэмжилдэг бол юуны тооцоо байх бил ээ? Хэнийг дагаж хэний эсрэг тооцоолох юм бэ? Үнэн өөрийн талд гэдэгтээ итгэж байгаа бол эцсээ хүртэл түүнийгээ дага. Хэрэгтэй бол толгойгоо ч алд! Ялалтад чи хүрдэггүй юм аа гэхэд өөр бусад нь хүрнэ. Арван найм... дөч... Пуплесис өвөө, үүнийг чинь сонсоход ч дургүй хүрч байна. Хүн бүрийг таны бодож буй шигээр бодох юм бол Улаан арми аль хэдийн зэвсгээ хурааж, чи манайхныг эргэж ирэн өвөлдөө өлссөн баавгай адилаар, дахин цадна гэж бодож ч зүрхлэхгүй сэн.

	Пуплесис байхгүй л юм шиг байлаа. Дөрвөлжин тайрдас мод л байж байх шиг харагдана. Толгойгоо, захандаа нугдайлган, нүүрээ алгаараа таглаж, тэр ч байтугай чихээ бөглөжээ. Юу ч сонсохгүйг хүсээ нь энэ үү?

	«Арми шийдвэрлэнэ...» Хэрвээ фронт дээрх байдлыг сонссон бол Арми шийдвэрлэж байгааг мэдэх ёстой сон. Мэдээжээр энэ мэдээг суртал ухуулга гэж үзэж болохгүй билээ. Сталинградын дараа германчууд ирсэн тэр зүг рүүгээ эргэн харах боллоо. Улаан арми тэднийг умард Кавказаас хөөж, Курск, Ростов, Воронежийг чөлөөлж, Смоленскод тулж, Ленинградын бүслэлтийг сэтлэв. Сталинградыг унахтай зэрэг дайран орохоор Япон, Турк улс манай хил рүү цэргээ татаад байлаа. Гэвч Сталинград эзлэгдэхийг үзэж чадсангүй... Одоо, довтлохгүй нь мэдээж. Эх орны өмнө хүлээсэн үүргээ арми баатарлагаар биелүүлж байна. Ямар ч үнээр ялалтад хүрэх ганцхан бодол өвөртлөн цэргүүд мянга мянгаараа амь үрэгдэж байна. Ялалт өөд! Бүхнийг ялалтад! Одоо энэ л хамгийн чухал нь. Ялалтыг хэчнээн хурдан байлдан авах юм бол, төчнөөн л цөөн амь эрсэднэ.

	Пуплесис дуу үл гаргана. Хэтэрхий их загначихлаа гэж гэнэт ухаарсан Марюс ч дуугүй болов. Мухар Гарт, нүцгэн тавхайгаараа, чулуун шалыг алгадна. Цонхны хаалгыг нэвтлэн эхний тахиа донгодох сонстоно.

	— Гитлерийн сүүлийг хавчиж эхэлсэн нь бүгдээс ил байна. Сонинууд энэ тухай бичихийг хүсэхгүй, тактикийн буюу өөр ямар нэг бодлогын үүднээс, фронтыг хорогдуулж байна гэж бичиж байна. Гэвч эднийг харахаас инээдэмтэй, хоншоор нь харлажээ. Саяхан тэд манай тосгонд буудаллаж туулай агнасан. Доголон австри хүн ирээд, гараараа багалзуураа зуран, «Гитлерийг капут болсон» гэж ярьсан. Мэдэж байна уу, хэсэг өөх огтлон авч өгөөд, сүрлэн янжуурыг нь аваагүйгээ ч би өөрөө мэдэхгүй... гэж Мухар Гарт ярив.

	Мухар Гарт ханатлаа хөрвөөсөн морь шиг тургин инээж, 

	— Ам сайтай гуйлгачны авах олох нь илүү байдаг гэв. 

	Түүний хөл савлан, эвэршсэн өсгийгөөрөө чулуун шал балбана. Тэр дайнд ялж, Берлиний нураг дээр ялалтын тугийг мандуулж байлаа. Гэвч Марюс тэр дор нь Мухар Гартын амыг таглалаа. 

	— За, за сагсуурч эхэллээ... Германчууд бас л туйлдаж гүйцээгүй байна. Толгой дараалан цэрэгт татахлаар шинэ хүч нэмэгдэнэ. Тэднийг сүгт нь тулгатал бас л багагүй цусаа урсгана. Бидний үйл хэрэг үнэн болохоор ялалт биднийх ч гэсэн театрт юм үзэж буй хүн шиг алга ташсанаар биш, зөвхөн тулалдаж байж л ялна. Биднийг энд сууж буй энэ зуур ч эрх чөлөөний мод ургасаар буй нь ойлгомжтой. Энэ модыг Зөвлөлт Орон бүхлээрээ, мянга мянган партизанууд цусаараа усалж байна. Орост эмэгтэйчүүд, хүүхдүүд ч германчуудтай тулалдаж байна. Хэрвээ чиний австри хүн «Гитлери капут» гэж хэлж байгаа чинь тэгэхлээр ганцхан армийн гавьяа биш байх нь ээ. Тариа хураах цаг болоход (ялалт ирэхэд. Орч.) үр суулгалтын үеэр нэмэрлэсэн гээд бахархах юмаар хомсхон, тэгээд бусдын гурилаар талх барих төдий л аятай байхгүй дээ гэв. 

	Мухар Гарт уруулаа хазав. Унжуу хацар нь улайв. Зэрэмдэг зүүн гар нь зовсон байртай духаа арчина.

	— Тойрч дөлөөд байлгүй юу хүсэж буйгаа чи шууд хэл гэж Мухар Гарт гүвтнээд амьсгаадан шуухитнасаар нүцгэн хөлөөрөө шал алгадсаар зуухны амны өмнө очиж суун мөрөө хүртэл гараа шургуулан үнс болсон боодолтой юм гаргаж ирэв. Задалбал нэг шил нэрмэл, талх, хэдэн сонгино, хэсэгхэн мах байлаа.

	— Би зургаан хүүхэдтэй, гэвч аймтгай амьтан биш ээ гэсээр тэр энэ бүхнийг Марюсын хажууд тавиад үргэлжлэн, — Ууган нь арван тавтай. Авгай маань яггүй болохоор надгүй ч аргалаад аж төрж чадна. Намайг өөрөө юу ч бодоогүй, төлөвлөөгүй гэж бодно уу? Нэг биш удаа гар загатнаад байсан! Гэвч гар мухар болохоор яах вэ дээ?.. Ойд хаахна нь ч юм энэ өвөл партизан бий боллоо гэж дуулдсан ч манай энд нам гүм «Ээ, хүн байна уу, Мухар Гарт туслахаар явж байна» гээд хошуугаар хашхираад явалтай биш.

	Марюсын царайд бүдэг инээмсэглэл тодров. Хэсэг өөх огтолж аван, догдлолоо дарахыг хичээн амандаа хийв.

	— Пятрас, чи хуучин хэвээрээ ажээ. (Дуу нь тайван авч, зүрх нь хавар бэлчээрт гаргасан тугал шиг дэгдэнэ) Лауксодисд ядаж ганц ч гэсэн хүн хуучин хэвээрээ үлдэнэ гэж итгэж байсан минь талаар болсонгүй.

	— Хаашаа явж буйг авгайд хэлж болохгүй. Хэл нь татмар чинь бүх л тосгоныг хөл дээр нь босгочихно. 

	Мухар Гарт нэг хундага хоослоод дахин дүүргэж Марюсд өгөөд сонгино зажилна. 

	— Бичиг үлдээгээд ой руу явна. Харин явахаасаа өмнө гэртээ зарим юм засаж бэлтгэхэд долоо хоногийн хугацаа олгооч гэлээ.

	 

	 

	— IV —

	Пуплесис тайрдас модон дээрээ нам болов. Марюсын өгсөн хундагатайг уулаа. Ээлжээ болохоор хоёр дахь, гурав дахийг уулаа. 

	«Пятрас чи хуучин хэвээрээ ажээ...» 

	Манантсан нүд нь овон товонтон шалан дээгүүр гүйнэ. Тийн хоёр бах адил хөөсөн хөл нүцгэн, мөн савхин гуталтай хөлөн дээр тогтов, хоёул эх дэлхийн тоос болжээ. Энэ хоёр хөл хоорондоо тун ч ойрхон, харин тайрдсан дээр сууж буй хүнийхээс төчнөөн хол... Аягатайгаа өргөн («Пятрасын ариун сэтгэлийн төлөө!») (Пятрас гэсэн аминдаа овогт Кучкайлисын эрүү нь мултраг) инээлдэнэ. Гурав дахь нь хүн биш эгээ л чихмэл мэтээр хоёулхнаа л ярина. «Матавушас идээд бай, идээд бай» гэж Мухар Гарт хааяа хэлэн, эгээ л тэжээвэр галуунд өгч буй мэтээр мах огтлон хутгаараа хатгаж ам руу нь хийнэ.

	— Үгүй шүү! Анд минь чи хямдхан салахыг хүсэж байна. Ганцаараа партизанууд дээр хэн ч очиж чадна. Шууд шинэ отряд байгуулахаар арав, хорин хүн дагуулж ирвэл эр хүн гэх Марюсын хиймэл цовоо дуун хадна.

	— Юу гэнэ ээ? Морь уу, үхэр үү, монди минь? Хаанаас олох вэ? Нөхөр Нямунис, чи архи ууж чадахаа байжээ.

	— Хаанаас аа? Олзлогдогсод яагаа вэ? Эдлэн газар хориод байгаа санагдана.

	Марюс чимээгүй болов. Хэлж гүйцээгүй үг нь агаарт үлдэж, гуталтай гуталгүй хоёр хөл сэрдэнгүйгээр бие биедээ хүрэх шиг Пуплесист санагдлаа. Чих нь шуугин, тайрдас мод нь гэнэт пүрш болон хүнд дөрвөлжин биеийг өөд өргөж эхлэв. Өтгөн утаан хөшгийн цаана гайхсан хоёр царай, Марюсын цээж рүү далайсан, өөрийн нударгаа үзлээ.

	Марюс пийшинд тулгасан хөлөө татаж авахаар гэдийсэн тэр үед Пуплесисийн гар хий унжлаа.

	— Тэгэхлээр намайг тооцооноос гарга аа юу? Ээ дээ, чи!.. Би эцэгтэй чинь хамт арван найман онд улаан тугийн төлөө цусаа урсгаж явлаа. Нусгай жаал! гэж ханиан хөл доорх шал руугаа нулимаад хаалга руу эргэв.

	— Матавушас!

	— Пуплесис!

	Бүр хаалган дээр очоод зогсов.

	— Хулчийв уу? гэж эргэж харалгүй хэлэв. 

	Үлдсэн хоёр, гал тогооны өрөөнөөс гарч ирлээ.

	— Яах вэ араас бууд. Буудах сум Марюст олдоно гэж бодож байна. А-а, чимээ гаргахаас айв уу? Тэгвэл сүхээр цохь! Яваад сүх аваад ир, би хүлээж байя. Надаас болж та хоёрын өвдөг чичирч байг гэж би хүсэхгүй.

	— Матавушас, золиг минь, чи юу гээд байна. Лонхтойгоо ч ууж дууссангүй... 

	— Дураараа болог. Харж байна уу, айдас нь хүрчээ гээд Марюс ойртож ирэн, Пуплесисийн мөр лүү гараа сунгаснаа үл үзэгдэх саадад тулсан мэт буцаад, — Хэрвээ хүн өөрөө хүсээгүй бол, Пуплесис аа, хэн ч хүнийг тооцооноос хасахгүй. Гэртээ очоод өнөөдөр сонссоноо сайн бод. Бүгдийг шүү! Цусаар ханиаж байсан арван найман оноосоо эхлээд ханиахгүй ч гэсэн цусан дунд үлдэх дөчин гурван оныг дуустал бод. Хэрвээ ямар нэгэн шинэ юм хэлмээр санагдвал Мухар Гарт маань дуртай сонсоно. Тайван нойрсоорой гэв.

	— Пятрас болгоомжтой л байгаарай. Сайн бодолгүй, толгойгоороо бүү дэнчин тавиарай. Бэлэн болсон хойноо бидэнд мэдэгд.

	— Чи санаа зовох хэрэггүй, мэднэ ээ.

	Марюс Мухар Гартыг тэврэв. Гол юмаа хийсэн хойно санаа нь тайвширч, их л хүчлэн байж, сэтгэлээ оруулсан нимгэн хальс нь гэнэт шаазан болон хатуурав. Үгүй, тэр зүгээр л ингээд буцаад явж чадахгүй.

	— Пятрас сонсооч... гээд тохойгоороо Мухар Гартыг түлхэн эргэв. Доош унжсан мөр нь өөд болж, — Чи тэгэхэд тосгонд байж, аав, ээж... тэднийг бүгдийг нь ... үзсэн үү? гэвэл

	— Байгаагүй, байгаагүй... Чавганц бид хоёр Гринюсийнд лууван хурааж байсан. Ээ, Марюс минь, нэгэнт л булшнаас босгоод ирэхгүйгээс хойш, зүрхээ хөндөөд байхын хэрэг байна уу? гэлээ.

	— Лууван хурааж байсан байх нь ээ? Тэгээд чухам юу болсныг хэн ч мэдэхгүй нь үү?

	— Тийм ээ, манайхны хэн ч үзээгүй. Тэнд зөвхөн ахлагч Кучкайлис л байсан. Юлитег үг алдсаны дараа чиний эцэг Пранас эсэсийн хүний гэдэс рүү хөлөөрөө өшиглөхөд цаадах нь гар буугаараа тэнд нь ... толгой руу нь ... юмаа хийсний дараа Генутег пинд хориход... Хөөрхий минь, шившгийг тэвчиж чадалгүй.. дээврээс... 

	— Чи ярь даа, ярь.

	— Тэд буруугүй атлаа зовлон эдэлсэн Генутег пинд түгжээд амбаар луу дайрахад Юлите тосгоноор хашхиран гүйжээ. Түүнд гар хүрээгүй. Ямар ч л гэлээ хүн дүрстэй амьтад юм болохоороо өөрсдийнхөө харгис зэрлэг байдлаас ичсэн. Буян нь дэлгэрэг гэж, танай ээж Казюне, Фрейдкегийн хүүхэд хоёрыг Краштупенай руу авч явсан. Еврейг хоргодуулан нуусны учир буудан аллаа гэсэн зар бичиг гарсан байхлаар нь өвгөн Жюгас бид хоёр Дангель дээр очиж цогцсыг нь өгөөч гэж гуйсан... Тэгсэн өгөхтэй, мантай. Өөрсдийн булшны газраа сонгож ав гэсэн шүү... Чингээд эцэг, охин хоёрыг л хөдөөлүүлсэн. Ахлагч гэж нүд нь бүлтэрмэр хориглосон учир оршуулгын газар, биш шүү! Гэвч усаар биш гэм буруугүй хүмүүсийн цусаар ариутгагдсан болохоороо францын толгойн газар, тэдний оршуулгын газраас ариун.

	Хоёул дуугаралгүй удав.

	— Чиний бодож буйгаар, энэ бүхэн хэний хатгалга вэ?

	— За даа мэдэх биш... Ийм юм хийсэн хүн үүндээ бардамнан, өөрөө газар сайгүй зарлаад явахгүй. Гэвч манай ахлагч Кучкайлис хэт их мэрийгээд байгаа юм... жороо хундагаа уух уу даа?

	— Хий

	Мухар Гарт огцом эргэж гал зуухны өрөө рүү явав. Марюс хана налан, унтарсан тамхиа сорно. Царай нь эрмэг, тайван, улайсан нүд нь хуурай гялалзана.

	— Гедиминастай уулзах юм сан. Тусална даа? гэж тэр саяхан энэ тухай л ярьж байсан юм шигээр хэлэв. Гэвч гадаа гаруут, хүчээр тогтоон байсан тайван байдал нь алдагдаж, Мухар Гартын овоохой руу эргэж ормоор боллоо. «Аквиле хэрхэн аж төрж байна?» Энэ асуулт аман дээр нь хэчнээн удаа гарч ирсэн ч гэлээ тэр хэлж зориглолгүй зүрхэндээ тээж буцав. Бардам зан нь, эцэст нь хүртэл асуулгасангүй. Мухар Гартын хувьд гэвэл зүрхний шархыг сэдрээхээс айн, энэ асуудлаас зориуд тойрно. Чингээд л эрд гарсан, хүүхдийг нь өсгөж буй удахгүй Кяршисийн хүүхдийг төрүүлнэ гэж отряд дахь нөхдөөсөө дуулсантайгаа л үлдэв. Гэхдээ талийгаач гэрийнхний нь аж ахуйгаас Кяршисийнх татвар авч байна. Пеликсис ч өөртөө таарсан ханьтай болжээ, хоёул суусан газраасаа шороо атгаж байна гэж үгийн завсар хэлсэн билээ. Санамсаргүй хэлсэн энэ үг би Аквилег огтоос мэддэггүй байжээ гэсэн Марюсын бодлыг улам батлав. Гомдсон зүрх нь үнэндээ ийм үг хүлээж байгаагүй. Өөрөөс нь урвасан нүдийг харж, тэрхүү нүднээс арга тасарсан цөхрөлийг олж үзэхийг хүссэн, гэхдээ Аквиле өөртөө жаргалтай байгаа учраас ийм явдал тохиолдохгүй, тиймээс бүсгүйн үл тоомсорлолыг (Магадгүй, аятай эвтэй үүрийг нь түйвээсэнд хилэгнэсэн араатны хилэгнэлийг ч үзэж магад) хараад тэсэн давж чадахгүй гэдгээ бараг мэдэж байсан ч, биеэ барьж чадсангүй. «Би хүүгээ үзэх ёстой. Магадгүй амьдралдаа эхний бөгөөд эцсийн удаа ч үзэж мэдэх юм» гэж тэр ятган байх дотоод дуундаа автагдан, өөрийгөө цагаатгана.

	«Чи энэ амар тайван цайзад орж, үндсээр нь чичрүүлнэ. Хатан хаан амтлаг, тэнэгхэн зүүд зүүдлэн нойрсож байхад чи түүнийг орноос нь босгоод худал хуурмагийн цаасан ордон нь хэрхэн шатахыг хахаж цацан инээж тавлан харна. Үнэнчийн шалгуураас нуугдсан хувцсыг нь чи нэг нэгээр хуу татан хаяхад хэрвээ сэтгэлд нь тэрөдрүүдийн Аквилегээс өчүүхэн ч гэсэн үлдсэн байвал тэр бээр өөрийнхөө ичгүүрт биеийг үзнэ. Чи түүний сэтгэлийг уймруулчихаад өөх тостой шөл, амтлаг талх үнэртэн байх ч, аз жаргал үгүй хаалгыг хаагаад үүрд явна. Өөрийгөө худалдах уу, байх уу гэдэгтэй тэмцэх цаг хүн бүрийд тулдаг. Аквиле чи энэ тэмцэлд ялагджээ, чамайг юу алдсан болохыг чинь хэлэхээр би ирэв. Элэг доог гэх үү? Магадгүй. Хүнлэг бус сэтгэл үү? Хатуу цэвдэг зан уу? Өөрийгөө доромжилсон хэрэг үү? Магадгүй. Цагаатгахгүй. Дайн гэдэг бол сэтгэл зүрх хатууждаг гал дөл. Түүнээс шатсан үнс л олонтоо үлддэг. Иймээс хатагтай Кяршине тайван бай. Чи зөөлөн ор дэвсгэрт дасжээ. Минийх гэвэл тулааны цуст талбай байна» гэж хэлнэ.

	 

	 

	— V —

	Бид хүнд шархадсан ч, тулалдаанд ялсан цэрэг эр, оршуулгын эх захгүй, цасан цагаан талбайд хэвтэж, гар бууныхаа гол төмөрт үлдсэн ганц сумны тухай бодном. Бурхны авралаар зүүн гар минь хөдөлж байна. Бууны хүйтэн амыг шанаандаа тулган гох дарахад бүх юм гүйцлээ. Дайны халуун мөрөөр явдаг эмнэлгийнхэн нэгэн хүүрийг олж, Оросын тэнгэр дор шинэ эх орноо олсон чамайг бусад хүүрүүдийн хамт тал дунд булна. Чамайг цэргийн эмнэлэгт аваачин «засаж янзлах» зуур өвдсөнөөсөө шүд тачигнуулах, нойр алдах, өлсөх, даарахгүй болно. Тэгээд амарч, амьдралыг улам их хүсэх болсон чамайг үхлийн ам руу дахин хаяхад чи галаар тургих буу, эцсийн амьсгал татан тийчлэх бие, үхсэн, өөрийнхөн дайсныхан холилдсон энэ эцэсгүй талын дундуур «Ура» хашхиран дайрч, дараа нь буцаж ухарч эсвэл урагш давшсан хойноо амьд үлдэж, алдсан нөхдөө зүрхээрээ харамсан, үүнийхээ шанд тэднийхээ нормт хоолыг идэж, дахиад л араатан шигээр баярлана.

	Үгүй!

	Ийм юм бодох болсондоо одоо ч өөрөө гайхна. Энэ тухай бодоход царай улайвч, өөрийгөө цагаатгахгүй. Тэнд байгаагүй нь намайг ойлгохгүй. Яагаад гэвэл тэр нөхөдтэйгөө сүүлчийн удаа ороох тамхиа хувааж, цэргийн даруухан хоолоо хэзээ ирэхийг (Маргааш ч юм уу, хэдэн өдрийн дараа ч юм уу) мэдэхгүй байж өөртөө хамгийн багыг нь үлдээн талхны булангаа хуваалцаж үзээгүйгээс; түүнд хүн гэгч яваагаараа унтаад, газарт унан, нөхөд нь үзэж сэрээгээгүй бол тэр чигээрээ сэрэлгүй хөлдөнө гэдгийг төсөөлөн бодож чадахгүй учраас л тэр. Хатагтай Кяршине аймшигтай байна уу? Тийм ээ, гэвч чамд сум хүрэлцээтэй, ард чинь өөрийн их бууны урам оруулсан дуу сонстож, ар тал, та хоёрын хооронд хангалтын тасралтгүй холбоо байгааг мэдэж байвал ч учир бий. Тэр үед бид, их буучид байрлалаа солихоор бууныхаа дугуйг дөнгөж тосолж эхлэн, хоол хүнс зэвсэг хэрэглэл маань биднээс хэдэн арван километрийн холд их цасан дунд явахад бид тэр тулаанд орсон юм. Шийдвэрлэх үед найдаж болох анд гэвэл буу минь түүнийг эвдрэхэд бууны хундага, нударга маань үлддэг. Гэвч тэгэхэд энэ бүхэндээ хүрэлгүйгээр аргалж, байлдааны хэрэглэл дуусаж, танкны гинжийг нь олох юм бол мадаггүй байдаг шилтэй шатах бодисоо дуустал дайсны довтолгоог зогсоон, зарим газраар өөрөө урагш ахисан.

	Ийнхүү гар буунд минь ганцхан сум үлдэж би түүнийгээ ашиглах байсан, хэрвээ... хэрвээ хажууханд зүрх зүссэн ёолоон сонстоогүй бол. Би хажуугаараа эргэж өвдсөндөө шүдээ зуусаар хоёр метрийн зайд оволзон хөдлөх бөөн юмыг үзсэн. Ойрмогхон, дотор нь ямар нэг ягаан юм хөдлөх, бас шаахай харагдана. Нөгөө хөл нь дэлбэрэлтээр хол шидэгдсэн юм уу, эсвэл хажууд хэвтэх хүүрэн дор дарагджээ. Минын хэлтэрхий мэс заслын хутга шигээр тэр германы гэдсийг хэнхдэгт нь хүртэл яржээ. Тийн гэдэс дотор нь торхноосоо саган гартал иссэн гурил шиг цасан дээр гоожиж, уур савсана. Гэвч цээжин бие нь зүв зүгээр, зүрх нь улам багасан буй цусаа шахаж, тархи нь энэ шаналлын утгагүйг ойлгоно. Сэтгэлдээ фатерландтайгаа хэдийнээ салах ёс хийжээ. (Зэвсэг гүйцээлгүй орхисныг оросын жавар удахгүй гүйцээнэ) Миний гар буун дээр тусах түүний гуйсан харцыг би үзсэн. Гэдсээ цувуулсан энэ дайнч, хэчнээн ч баян байлаа гэсэн, энэ хоромд түүнд олдох хамгийн сайхан юм гэвэл духандаа сум зоолгох л байлаа.

	Надад тэр сум нь байв! Үүнийг минь үхлүүт шархадсан анд минь гуйсан бол дараагаар нь өөрөө аймшигтай цангаж үхэх ч байсан сүүлчийн балга ус, хэрчим талхаа өгдгийн адилаар шууд л юу ч бодолгүй өгөх байсан. Гэтэл миний эцсийн сумыг дайсан минь гуйсан! Дээд заяатан гэгчдийн ертөнцөөс ирж, бүгдэд зовлон шаналлыг авчрагч энэ хүн өөрөө, энэ минут хүртэл хүний шаналан гэгч юу байдгийг мэддэггүй байсан байх. Үгүй, би өвчтэй мал шиг амьтанд бол туслах байсан, гэвч энэ цэвэр цусныхан гэгчдийн төлөөлөгчид биш ээ. Өөрийн үзэн ядалтаасаа би өөрөө ч айсан. Үгүй! гэж сэтгэлдээ хашхирсан. Чи хэн юм, хотын ч юм уу, тариачин ч юм уу мэдэхгүй. Чи энд ирэх хэрэггүй байсан. Энэ дэлхий дээр гэр орондоо дургүй, эхнэрээ хайрлаж, үр хүүхдээ өсгөх дургүй хүн гэж байдаггүйг мэдэх хэрэгтэй байсан. Энд үхэгчдийн жаварт тал дунд винтов буу юм уу, гадагш гоожсон гэдэс дотроо тэврэн хэвтсэнээс зүлэг ногоон дээр хайртыгаа тэврэн хэвтэх нь хамаагүй аятайхан шүү дээ! Чиний буруугаас эх газар хүний цус нулимсыг ус адилаар ууж байна. Би одоохон чамархайдаа буугаа тулгаж гохыг нь дарна. Гэхдээ чамайг үхсэний дараагаар шүү. Яагаад гэвэл миний үхэл чамайг баярлуулж мэднэ. Үгүй чи миний нүд анихыг үзэхгүй. Чиний зэвхийрч шаналсан хоншоор луу  буугаа шагайж, амрах цаг ирлээ гэж баярлан сэтгэлийн ханалаасаа хагацахуй дор чинь буугаа буулгаж, инээд алдах нь дээр. Дорд заяат боолоос, дээд заяат хүн хишиг гуйн байх нь инээдэмтэй биш гэж үү? Төмөр фриц няц дарагдсан, тохиолоор толгой нь үлдсэн цох урд хөлөө хөдөлгөж байна.

	Түүнээс өмхий үнэртэнэ.

	Би буугаа өргөн, энэ дэлхийн адгийн шаарыг л жигших жигшилтээр харж инээмсэглэлээ. Түүний уруул нь өвдсөндөө бололтой мурийхад нүүр лүү нулимах нь гэж бодов. Гэнэт түүний ер бусаар томорсон нүдэнд нь намайг гүйдлээр цохих шиг болсон нэг юмыг үзэв.

	Би араараа унан нүдээ анив. Миний ч юм уу, өөр хүний ч юм уу, үл мэдэгдэх бие өмх идсэн хожуул шиг хөнгөн болов. Би биеэсээ салан өнгөрсөн жилийнхээ арьснаас мултарч гараад тэрхүү хуучин тахиралдсан мөрөөрөө мөлхөн явах шиг санагдана. Эргэн тойрон болор тунгалаг агаар, нараар гийлээ. Зүрх чимчигнүүлсэн баярт автсан би хаа сайгүй шувууд жиргэх дуун сонсож, манхан цэнхэр тэнгэрт балар ой тусаж тэндээс айл гацаа, талбайд нь ажиллаж буй хүмүүсийг угаасан ногоон туяат давлагаа цалгилахыг үзнэ. Хайрт минь, би чам руугаа харж байсан! Тийм ээ, чам руу харж байсан, яагаад гэвэл хуучин арьснаасаа сугарч гүйцээгүй байхдаа энэ нарлаг өглөөг дагуулсан чиний зөөлөн алхааны чимээг сонссон. Тэгэхэд чи элдэв юм хөглөрсөн хашаан дотор боодолтой юмаа орхичхоод эргээд гүйсэн чинь эх орныхоо дүртэй хамт чинийхээ хагацалд шаналсан ч үнэнч харцыг чинь биш, нүүрээ буруулж бөхийсөн нурууг чинь харсан минь хамгийн сүүлчийн дуртгал ч гэсэн энэ бол чухал биш, би хэдэн зуун километрийн цаанаас чиний алхааны энхрий дууг сонсон байсан. Мөн айн бөхийсөн нурууг чинь биш, нүдийг чинь, гунигласан нүд, тэсэж ядан хүлээж энхрий инээмсэглэн дуудсан уруулыг чинь үзэж байсан. «Чи буцаад ир ээ юу? Чамайг эргэж ирнэ гэдэгт би итгэж байсан. Өөрийг нь хүлээж байхад хүн эргэж ирэхгүй байж чадахгүй» гэж чи хэлсэн. Чи дөчин оны зургаадугаар сард, тэр нэгэн цуглаан дээр над руу даллаж байсан улаан алчууртайгаа байсан. Гартаа жижигхэн амьтан — хоёр биеийнхээ хүүхдийг тэвэрнэ... Тийм ээ, хонгор минь чиний гарт хоёр биеийнхээ хүүхдээ байгааг үзсэн! Түүний том цэнхэр нүд нь ялимгүй гайхан ширтэж, уруул нь инээнэ. Нахиалсан мөчир шиг эмзэгхэн цагаан хуруу нь миний нүүрэн дэх сахал руу  зүтгэнэ. 

	«Эргэж ирлээ... эргэж ирлээ... эргэж ирлээ...»

	Би нүдээ нээн хацарт хөлдсөн нулимсаа мэдэрч, өмнөх бүргэр хоосныг ширтлээ. Зун алга байв. Долгиотох ой, ногоон торго дэвссэн газар ч алга. Гэвч би чиний инээмсэглэж буй нүдийг үзэж, эргэж ирэхийг дуудан буй, хүлээсэн уруулын шивнээг сонсож, нүүрэндээ хүүхдийн эмзэгхэн гар хүрэн буйг мэдэрч, энэ бүгд цэргийн зүрхийг хавчин байсан хилэгнэлийн чулуун бүрхүүлийг эвдэж, нялх ногоо соёолов.

	Би хажуугаараа эргэж хэвтэн, хараалж байгаад гохоо дарав. Гэвч тэр миний сүүлчийн сумаар дутагдаад байсан нь юу л бол. Өвчиндөө ухаан алдсан нүд нь мөргөн гуйхгүй байв. Түүний нүд, зарим үед нэг хүн нөгөөдөө ханддагаас илүү найртай байдаг оросын өвлийг талархан харж, хүйтэн, амар тайван байлаа. Тийм ээ, хатагтай Кяршене хүн хүндээ ханддагаас... Гомдол тоочихоор юм уу, тэр герман ганц сум гуйсан шиг хишиг горьдон энд ирсэн гэж та битгий болоорой. Үгүй шүү! Чамд хэчнээн хайртай байсныг минь мэдээсэй гэж л би хүссэн юм. Мөн энэ бүхнийг сонссоныхоо дараа чадах юм бол аз жаргалтай бай, цаашдаа ч аз жаргалтай бай гэж хүсэх гэсэн юм.

	 

	 

	— VI —

	Марюс хашааны унжсан хаалганы дэргэд ирж, тээнэгэлзэн зогслоо. Онгорхой учраас мөрөөрөө түлхвэл л хашаан дотор орчихно. Нэг талд нь амбаар, түүний өмнө тугалын хашаа, бууны харлах ам адилаар цайвартсан тэнгэр өөд, цоройсон худгийн цах мод, хатсан цэцэрлэгийн сүүгээн... Нөгөө талд нь үүдний шинэ пинтэй сууцны байшин, сандал. Хаалга өөрөө онгойтол тэр сандал дээр суун тамхи ороон татах сан... Уур нь гарч, энд өөрийг нь авчирсан гомдол үгүй болжээ. Зөвхөн «Би энд юу гэж ирээв?» гэсэн гайхал, зүрх шимшрүүлсэн гуниг. Тэр толгойгоо унжуулан, хөл доорх, хашааны дагтаршсан газрыг ширтэнэ. Сандал дор хайрга элс өөр ямар нэгэн юм ч харлан харагдана. Өвдөг нь аяндаа нугарч, явган суун энэ хэсэгхэн газрыг ширтэнэ. Хүүхдийн тоглоом! Түүний тоглоом!.. Чүдэнзний хоосон хайрцаг, гутлын тосны хайрцаг, хугархай халбага, хутганы иш. Хайрга элсэн дундуур шан татсан нь ухаж гүйцээгүй суваг аж. Тэнд нь модон хүрзний иш байна. Мань эр сувгаа цааш нь ухах нь ээ... 

	Марюс гараа сунган шороог иллээ. «Эндэх чулуу бүрийд түүний хуруу хүрч байсан...» Сувгийн дагуух газрыг гараараа тэмтэрч (болгоомжтой, тун болгоомжтой, сувгийг нь эвдэж болохгүй) үзлээ. Чулууг нь түүн авсаар байв... Гэнэт Тр-рах! Ямар нэгэн юм дайрчхав. Дун! Цагаан алаг, улаан шаргал дунгууд түүний үхэр, хонь, гахай... жижигхэн тариачны өчигдөрхөн харж баярлаж байсан их сүргийг хүн няц гишгэчихлээ. Марюс гонсойсон харцаар хагараагүй дун эрнэ. Түүж авсан чулуу хурууны нь салаагаар унана. Нохой муухай хуцна. Хүний үнэр авчээ! 

	«Хүний хүн, хүний хүн, хүний хүн... Чамд энд юу хэрэгтэй вэ? Чамаас болж хүүхэд уйлна...»

	Ухасхийн босож тонгойсоор, чулуугаар шидүүлэн хөөгдсөн тэнүүлч эр шиг үүдний цэцэрлэгийн дагуу гүйв. Хаалга араатны ам мэт онгорхой «Гав-гав-гав!» Сэтгэлд нь хагарч буй дун — мал сүргийн дуун. («Өө, миний үхрүүд, хонинууд минь!») Гарт нь хагаралгүй үлдсэн ганц дун. «Адгийн шаар, адгийн шаар» гэж чухам хэнийг хэлж буйгаа өөрөө ч мэдэлгүй, хатсан уруул нь шивгэнэнэ. Байшингийн нөгөө талаар нь тойров. Хашааны шон модонд хөтөвч, шавар ваар өлгөжээ. Мөн угаасан юмаа хатаажээ. Халгай, даливс өвс үүдний цэцэрлэг рүү түрж урган тэндээс цэцэгс цухуйжээ. Цэцэг толгой манантмаар үнэртэнэ. Таван сарын чийглэг шөнө голт бор ганц цэцэглэдэг цаг даа. Голт борын саглагар том бут байшингийн хагасыг хаажээ. Марюс цэцэрлэгийн хашаагаар тээн хэвтэж сайхан үнэрт навчинд нүүрээ наав. Цэцгийн хүнд хонгорцог хацар өвдтөл хүйтэн алгаараа дарж, цэцгээс шүүдэр урсан, мөс шиг хүйтэн дусал өвөрт орон цээж эрвэгэнүүлээд, тэртээ дээр байсан шувуу сэрэн, мөчир сэрчигнүүлнэ. «Цак-цак-цак...» гэх хайч мэтээр шүүдэртэх мөчрийг улам хүчтэй, яаруу, ярсаар байгаад санасандаа хүрэв. Тийн Марюс амьсгал даран өмнөх харанхуй руу ширтэнэ. Цонх! Түүний цаана дулаан ор, тэр хоёр бий. «Босоорой, Пеле босоорой. Үүр цайжээ» гэж Аквиле лав хэлж байгаа, цаадах нь эвшээн «И-эх, арай л унтчихсангүй... За даа энэ тахиа донгодож байгааг... Чи уурлахгүй байна уу?» гэж бувтнана. Мэдээж хэрэг ууртай байгаа. Ярих хөөрөх завгүй болчихоор тийм арай болоогүй байлаа... «Адгийн шаар, адгийн шаар...» Буугаа гарган ба-бах гээд энэ хар нүх рүү буудах сан! Агаарт зөвхөн талх, салхи оруулаагүй унтлагын өрөөний үнэр үнэртэн байдаггүй юм. Энэ хоёрыг... ингэж байхад хэн нэгэн хүн унтаж, үхэж байдгийг эдэнд сануулах юм сан, чөтгөр гэж!.. 

	Гар нь халаасандаа хүрэв. Гэхдээ буутайдаа биш. Тэр халаасан дотор... хүүхдийн малтсан сувгаас авсан жижигхэн чулуу бий. «Хүү минь, тайван нойрс доо, нойрс...» Хашаанаас хөндийрөөд гараараа нүүрээ удаан арчив. Одод удаа дараагаараа үзэгдэхгүй болон цайрах тэнгэр, тариан талбай, шувууд жиргэн байх гацаа айл руу түгшингүй харцаар харлаа. Цонхны далавч дэлгэгдэв. Гэхдээ голт бор цэцэглэж байгаа цонхных биш, булангийн цонхны далавч онгойж, амьсгаадсан хүнд алхаа гарч нулимав.

	— И-эх, хул мориндоо овьёос тавьж өгдөг цаг мөн дөө, яг цаг нь гэж эвшээн үглэнэ.

	Үүрийн бүрэг харанхуй дунд ямар нэг юм хайна. Бас нэг юм татаад унагав. Аквилегийн дуу сонстовч, юу хэлсэн нь мэдэгдсэнгүй, бодвол өөр өрөөнөөс хэлэв бололтой.

	«Овьёос өгье...» 

	Марюс элгэндээ гараа наан модон ултай гутал холдох чимээг сонсоно. Эцгийнхээ мөн л ийм алхааг санав. Мөн л ийм хаврын өглөө дөнгөж сэрсэн галууны дуун, тахиа донгодох дуун. Нээлттэй цонхоор өглөөний чийглэг агаар урсан орно, гэвч орон дотроо хэвтэх тун ч аятайхан.

	— Чимээгүй бай, хүүхэд сэрээчихнэ гэж ээж нь хэллээ.

	Магадгүй, энэ үгийг дөнгөж сая Аквиле хэлэв үү?

	Энд ирчхээд, бага хүүхэд шиг айлын цонхоор харж байгаадаа өөртөө жигшин, эвгүй санагдав. Өөрийн даалгавар, ой дахь нөхдөө бодов. Үүргээ ухамсарлах явдал бүхий л хүндээрээ дээрээс нь дарж, өөрийгөө бараг л урвагч гэж бодлоо. «Чиний амьдрал чинь ганцхан чамд хамаарагдаж буй бишийг мартжээ! Амь чинь ард түмэнд бүгдэд нь хэрэгтэй» - «Хүний сэтгэлийн амар тайван, цатгалан байдлыг эвдэж, сэтгэлийг нь эргүүлэхээр иржээ. Ямар зорилгоор тэр бил ээ? Юуны төлөө? Өөрийнхөө төлөө, зөвхөн өөрийнхөө төлөө! Өөрөө амар тайван байдлыг мэдэхгүй байгаа учраас л бусдын амар тайван байдлыг эвдэхээр л тэр. Яагаад гэвэл өөрт чинь гэж ам өгсөн боловч өөр хүнд оногдсон тэр хүнийг тэвэрч чадаагүйгээс л. Яагаад гэвэл төрсөн гэртээ аж төрж эх нутгаараа айж эмээлгүй явах эрхийг хассанаас л тэр. Яагаад гэвэл «Мориндоо овьёос өгье» гэсэн тариачны өглөөний эхний мөргөлийн үгийг нуугдан сонсох болсноос л.

	Тэр өөртөө гунигтайгаар инээмсэглээд Кяршисийн байшин руу эргэж ч харалгүй Гилужийн ой дээгүүр улааран, бүдгэрэн байх цасан ширхэг шиг оддоор бүрхмэл тэнгэрийг улам улмаар хучих үүрийн туяаг шууд чиглэн алхлаа.

	
АРАВДУГААР БҮЛЭГ

	— I —

	Тэр нөгөө л гуйлгачныхаа цүнхтэйгээ хаалгаар орж ирэв. Хэрвээ хожуу хараагүй бол, хаалгаа түгжээд өөрөө малын хашаа руу юм уу, өвсний байшинд орох байсан. Одоо тахиандаа тэжээл өгч, энэ амьтны ойртож ирэхийг хүлээхээс өөр аргагүй болов. Аквиле нүдээ газраас салгалгүй, өвдгөө хүртэл балиар зотонгоор ороосон ороолттой гутал, зуны хамгийн халуун өдөр ч авдаггүй, халцарсан үстэй чихтэй малгайтай, гулжганасан өндөр нуруутай гуйлгачныг дүрслэн бодлоо. Нүүрийг нь хаасан урт сахал нь цээж рүүгээ унжиж, хэзээ ч хайч хүрдэггүй саглагар үс нь мөр лүүгээ унжина. Энэ бол мануухай биш хүн гэдгийг аймаар гялалзах зурвас нүд, төлөг буулгаж, хүн төрөлхтний нүгэлт удамд зүхэл илгээхээр ангайдаг амны нь харанхуй нүх л харуулна. Урьд энэ хүн хамартай байсан, гэвч аль хэдийн ялзарчээ. Аквилед Гэсгээлийн өдөр хэмээгдэгч тэнүүлчин энэ ертөнц шиг өнө эртний санагдана. Үүнээс өөрөөр ч Аквиле ер санаж байгаагүй. Тэгэхэд яалаа... Үгүй, тэгэхэд энэ чинь ийм л буурал, хөл нь үлгэрт гардаг шиг зотон ороолттой байсан, харин Аквиле бүр бага байснаас тэр одоогийнхоосоо өндөр юм шиг санагдаж байсан. Тэгэхэд Аквиле ээжийнхээ өвдөг дээр толгойгоо тавин сандал дээр хэвтэж байсан. Тэгээд өрөөний дунд бөөн хог тарих гуйлгачныг харна. Эхийн нь няслах бүрийд бөөс чад падхийнэ. «Бурхан: бүү ал, яагаад гэвэл эмэгтэй чи түүнийг бүтээгээгүй. Өөрийнхөө ойр дотнынхныг өөр шигээ хайрла, өлссөнийг хооллож, цангасныг ундаал. Лазарын шархыг боож, гэргүй хүнд ор дэр засаж өгч бай. Хэрвээ тэр юугаар ч дутагдаагүй бол түүнд эмэгтэй хүн гэдгээ үзүүл, яагаад гэвэл хайрлаж байгаа нь бус, үзэн ядаж байгаа нь бардамналд автсан сэтгэлээр ахынхаа сэтгэлийг тайвшруулаагүй тэр л хүн нүгэлтэн гэж хэлсэн» Эх нь ямар нэг юм хариулсан. Тэгэхэд сахалт амнаас Аквилегийн үзсэнийг насан туршид нь, бузардуулсан гэм зэмгүй («Сориод үз л дээ») үг хэлсэн. Эх нь муухай уурлаж гуйлгачны цавь руу өшиглөсөн. Хэдэн өдрийн дараа гахай нь үхэв. Үүнийг хэн ч гайхсангүй. Хэрвээ Гэсгээлийн өдөр ирэх юм бол гай зовлон түүнийг дагадаг.

	— Есүс Христосын алдар бадраг.

	— Үеийн үед бадраг. Мангаа лам гэж гуйлгачны хэлсэнд хариулж

	— Бурхны элч та явсаар л байна уу? гэв. 

	Энэ ая зассан үг Аквилед ичгүүртэй байвч, төлөгчийг Лауксодисийнхан бүгд ингэж хэлэн угтдаг.

	Гэсгээлийн өдөр хариу хэлэлгүй, байшингийн хажуух сандалд очиж суун, цүнхээ уудлан залбирлаа эхэллээ. Нүгэлтнүүдийн нэг нь ч үзэх хувь дутсан тэр зүйлийг үзсэн мэт тэнгэрт нэг цэг рүү аймшигт харцаараа тогтоон харах тэр, сахал дотроо юу бувтнаад байгааг нь ойлгох аргагүй аж. Дуу нь бага багаар чангарч, сахалт амнаас нь гарах саланги авиа үг болон нийлж, өндөр дуу болон,

	— Гэсгээлийн өдөр ирнэ. Бурхан үнэн ёсны илдээ далайж, эцсийн үг хэлнэ. Тийн хүн төрөлхтөн та нарт тэнгэрээс төлөг буулгаж, баруунаас хаан гарч, бүх дэлхийг эзлэн, ах нь дүүгийнхээ эсрэг, хүү нь эцгийнхээ эсрэг босож, цус гол шиг урсаж, төрөөгүй байгсдаа оршуулж, тэдний ёолооноос газар дэлхий хөвсийн хөөж, алим мөчрөөс унах мэтээр, дээрээ байгаа хот тосгоныг сэгсрэн хаяна гэж өгүүлсэн ариун номыг миний шавь нар бичээгүй гэж үү? хэмээн газар тэнгэрийн эзэн бурхан хэлнэ. Миний тэвчээр их, гэвч заяа муут хүмүүс минь, та нарын нүгэл түүнээс ч их байна. Иймээс л чамайг сэрээж, ухаан ороосой гэж аймшигт шалгалт явуулсан юм. Гэвч чи өөрийн жолоодлогогүй бардамналдаа толгой эргэн тэнгэрийн өршөөлийг авалгүй, чулуу дэвссэн замаар там руу шууд явж байна. Миний ташуур чиний гижгийг хүргэж чи дур мэдэж байна, гэвч би хуваагдашгүйг хувааж, цэвэрлэгдэшгүйг цэвэрлэхээр чиний толгой дээр хилэгнэлийн илд буулгана гэж бурхан хэлээд, дараа нь дахиад Адам, Ева хоёроос эхлэн үнэн, худал, цэцэн, тэнэг, мөнхийн аврал, эцэсгүй зовлон гэж бүх юмыг хос хосоор нь бий болгохоор галд орсон төмөр шиг гал ус газар шороо, үнэн ёстууд нүгэлтнүүд гэсгээгдэн уусаж хайлуулагдана.

	Гуйлгачны энэхүү дууг Аквиле сүжиглэн айж сонсоно. Ул мөргүй тонилог гээд, зооринд орон хэсэг өөх огтлон өгдөг цаг байлаа. Гэвч бүсгүй тэнүүлч гэгээнийг хүндэтгээгүй болно гэж айн, зогссон газраасаа хөдөлж зориглохгүй байв. Түүнийг энэ аймшигт залбирлаа дуусгасны дараа хөлс нь гарсан Аквиле, хүндэтгэлтэйгээр

	— Ариун сэтгэлт өвөө минь, аяны хүнсэндээ юу авах сан бол? гэж асуув.

	Гуйлгачин, түүн рүү хагас ухаантай хүний манант нүдээр харлаа. Салхинд найгах бут адилаар сахал нь хөдөлнө. Ярзайсан ч юм уу, эсвэл ерөөс инээж чаддаг бол инээв бололтой.

	— Аянчийн хавчиг үүрэгт бурхны бүтээсэн бүхэн орж болно гэж дуугаа муухай дуугарган хэллээ. 

	Тэгснээ шувууных шиг (хурц махир хумстай, ямар нэгэн хайрслаг) царвуу нь гэдсээ дамжиж доошлоход Аквиле хүүхэд цагтаа сонссон, тэр нэгэн гэм зэмгүй үгийг айн бодов.

	Харанхуй сэрүүн зооринд хулгана, давсалсан юмс үнэртэнэ. Ялаа сууж байсан цонх гуйлгачны нүд шиг сүүмгэр хүйтэн ажээ. «Өмхөрч гүйцсэн бузар амьтан...» Ингэж бодуут, амаа барин, хуучирсан өөхнөөс огтлох гэж байснаа гуя махнаас огтлон авав.

	— Бурханд, хүмүүст нигүүлсэнгүй байхыг өвөө та залбирч байгаарай! гэж Аквиле гуйлгачинд мах өгөөд гуйв.

	Цаадах нь хөмсгөө зангидлаа. Нүд нь хутганы ир шиг хурц, жижигхэн боллоо.

	— Эмэгтэй, чи өлсгөлөн байна уу? гэсэн дуун бөөн үсэн дундаас гарав.

	— Бурхны авралаар өлсөхгүй байна.

	— Бурхныг хүндэтгэн бас нэг хүн авчрах нь уу? 

	Аквилегийн царай цайн гэдсээ гараараа дарлаа.

	— Эмэгтэй чи нүглээр үртэй болж, нүгэл дунд аж төрж байгаа юм биш биз? гэж гуйлгачны дуу улам ширүүснэ.

	— Ариун сэтгэлт өвөө минь, бид бүгд нүгэлтнүүд... гэж Аквиле нам дуугаар хэлэв.

	— За эмэгтэй, тэгээд бурхнаас ямар нигүүлсэл хүснэ вэ? гээд гуйлгачин босож, үүргэвчээ мөрөөрөө давуулан үүрч, — Эзэн тэнгэрээс ямар нигүүлсэл гуйна вэ? Эсвэл чи бурхны хүүхдийг өдөр бүрий тэлж алан буй, хэрэгцээгүй, хүний төрлөөс гараагүй гэгээн эх юм уу? Нигүүлсэл ий? Үгүй! Үгүй! Тэвчээрээ алдтал бурхан нигүүлсэнгүй байсан, одоо гэсгээлийн цаг болсон гэв. 

	Гуйланч, эргээд яр булцруутай модон таягаараа газар ууртай тогшсоор хаалга руу майжганав. Хаалганы тэнд очоод, ямар нэгэн юм мартсан мэт эргэж хараад аймаар инээв.

	— Эмэгтэй минь, үгүй үгүй! гэж тэр Аквиле руу таягаараа чичлэн гуаглаж, — Бурхандаа би нигүүлслийг бус шударга үнэнийг залбиран мөргөнө. Яагаад гэвэл нигүүлслийг ууж дууссан. Шударга үнэнд дөнгөж уруул нь хүрээд л байгаа. Тэгэхэд надад хааны хаан «Бүгдийг үнэн шударга хатуугаар гэсгээнэ, гэсгээнэ? Бенедиктас аа, шударга үнэний оронд нигүүлсэл, гуйж байсан тэр эмэгтэй чинь хаана байна? Түүнээс бусад еврейчүүдийн хамт «Иерусалим чамд гай зовол» гэж гасалж байсан уу? хэмээн асуу. Тэгээд түүнд тэр өдөр чинь, өмссөн цамц шиг чинь ойрхон байгаа гэж хэл. Иерусалим чамд зовол ирэг. Иерусалим чамд зовол ирэг. Миний доромжлогдсон зарц, Бенедиктас минь тэр омгорхог эмэгтэйдээ ингэж хэл!» гэнэ.

	Гуйлгачныг харан хуцсаар байсан нохой бүр улайрчхав. Эгээ л сүүлийг нь тастах гэсэн адилаар уяанаасаа мултрах гэж ч үзнэ, улина, гангинана, хүн шиг ч гиншинэ. Гэвч гэгээн тэнүүлчийн хоолой дахь бурхны дуун нохой хуцахаас чанга байв. Харин нохойны гинж нь хэврэг байжээ. Гинж тасрахад Гэсгээлийн өдөр төлөг буулгалтаа дуусалгүй санд мэнд алга болов.

	Юлите, нохойг туу! гэж бах ханан инээнэ. Харин Лаурукас эхийнхээ хормойноос зүүгдэн цэлэлзүүлэн уйлна. Аквиле хүүгийнхээ гараас барьж, нулимсандаа халтартан норсон нүүрийг нь хормогчоороо арчиж, сулхан инээж, тайвшруулахыг оролдоно. 

	— Миний хүү битгий ай, муухай өвөө эргэж ирэхгүй. Барс минь түүнийг оруулахгүй. Ум хумгүй зугтаж байгааг нь хараач, тийм аймхай амьтан. Тоос нь л үлдэв. Барсаас айж байна. Харин бид барсаасаа айхгүй. Барс бидний анд учраас биднийг гомдоохгүй.

	Лаурукас тайвшрав. Тэгээд инээд алдлаа. Энэ инээд бяцхан нүдний нь ялдам цэнхэр туяа Аквилегийн зүрхийг хатгаж, хүү рүүгээ сэтгэл алдан ширтэж, тэгээд Марюсыг олж үзэн, хэдийгээр эргэж санахыг үл хүсэвч, түүний хойноос зургаадугаар сарын нь мөрөөр гүйлээ. Захаар нь балжингарам эмжин ургасан, хошоонгорын талбай толгой эргэм үнэртэж, залуу насаа үдэх хонхон дуун, хадуур давтах дуун нулимс гаргах дөхнө.

	Шөнө юу ч болоогүй хэмээн Аквиле өөрөө өөртэйгөө ярина. Тэр цагаас хойш хошоонгорыг гурван удаа хадаж, балжингарам гурвантаа цэцэглэсэн болохоор юу ч болоогүй, болох ч үгүй. Эх газрын үржил шимгүй нүцгэн болсон хэвлийд нь юм байвал хүүр л бий. Юу ч болоогүй болох ч ёсгүй. Тэр өөртөө шөнөөр ийн тушааж, зургаадугаар сарын ягаан хошоонгор дундуур явсаар, хадуурын эвгүй дуунд уйлсаар, «Марюс чи сахлаа хус, за юу? Би чамаас айгаад байна» гэж хэлсэн.

	Тэр инээд алдав. «Шар шувуу гансралтай дуугарах адилаар» Тэгэхэд л Аквиле өмнө нь гуйлгачин байхыг харсан. Халцарсан үстэй малгай нь амьд юм шиг хөдөлж, хүрэн алаг сахал нь сөрвөлзөнө. Гэвч нүд нь хүйтэн, цийлгэр болохоос Марюсынх байсан.

	«Элдэвлэхээ болиоч. Намайг айгаад зугтаг гэж бод оо юу» хэмээн Аквиле айдсаа дарахыг хичээн хэлсэн.

	«Эмэгтэй чи зугтаагаагүй гэж үү?» хэмээн цаадах нь эрс хэлсэн.

	«Чи хэн бэ?» гэж Аквиле үс нь босон асуусан.

	«Эмэгтэй минь, чамд мэхлэгдсэн тэр хүн чинь байна» «Би...»

	«Петр, Христосоос урвасан шиг чи урван, хаясан, тэр хүн чинь байна. Эмэгтэй, оронд нь чиний авсан юм чинь хаана байна даа?»

	«Би...»

	«Чи авсан, гэвч сайн үнэ гэж үү? Эмэгтэй, чи худалдсанаасаа их үнээр авсан юм биш биз?»

	«Өршөө. Чамайг эргэж ирнэ гэж би мэдсэнгүй. Болох бол өршөө»

	«Үхэгсэд, үлдэгсдийг өршөөдөггүй юм»

	«Хойноос чинь хоёр удаа ерөөл уншуулсан. Дахиад бас уншуулна. Үдэш бүр чиний хойноос мөргөнө. Бурхны шавь минь энэрэнгүй байж, нигүүлсээч»

	«Нигүүлсээч» гэнэ ээ? гэсэн инээд сонстож Марюсын нүд Аквилегийн гэдэс рүү цоо ширтэж, тэнд ямар нэгэн юм татганан өвдлөө. «Эмэгтэй минь, нигүүлсэл гэгчийг огт мэддэггүй хүнээс ямар нигүүлслийг хүснэ вэ? Үгүй би нигүүлсэл байдаг гэдгийг мэдэхгүй, яагаад гэвэл үнэн шударгын бэрээ тулан явдаг. Үнэн шударгын шүү. Тийм ээ, над үнэн шударгаас өөр юу ч хэрэггүй.

	Чиний хэвлий чинь хүний үрээр, далай усаар дүүрэн байгаа шиг би үнэн шударгаар дүүрэн байна. Эмэгтэй минь би чамайг ундаалахаар ирлээ»

	Аквиле орон дээрээ суув. Цонхны хөлөрсөн шилээр бүрэг бараг гэгээ нэвтэрч, шувууд жиргэх сонстоно. Ам нь хатаж, юм уумаар санагдана. Кяршис мөн л сэрээд ханиаж, ясархаг өвдгөө маажна. Эвшээж, битүүрсэн хамраараа шуухитнана.

	— И-эх, дахиад л өглөө боллоо. Алуулсан юм шиг унтжээ. Эргэж хөрвөн нойрон дундаа чи юм хэлж хар дараад байсан. Зүүдээ манахгүй дээ гэж унтаж амран сэрсэн Кяршис зөөлөн дуугаар хэллээ.

	Аквиле юу ч хэлэлгүй буруу харан, орныхоо зах руу хэвтлээ. Хамар нь шуухитнах, биеэ маажих дургүйг нь хүргэжээ.

	— Чи унт даа, унт гээд цээжин дээр нь гараа тавихад морины хөлс, гэрийн тамхи үнэртэнэ. 

	— Эхнэр минь, чи одоо биеэ хоёр хүний төлөө бодох хэрэгтэй болж байна. Намайг, ямар нэр өгөхөөр бодсоныг мэдэж байна уу? Хэрвээ эрэгтэй байвал Пеликсас гэж, охин бол чиний нэрийг өгье.

	— Чи уух юм авчирч өгвөл сайн байна гэж хүнд гарт нь амьсгал давхцан хэлэв.

	Кяршис гал тогооны өрөө рүү хөл нүцгэн явахад нь Аквилед үнэхээр хөнгөрөв. Тийн нүдээ том болгон цонх руу харж, шүүдрийн ус урссан цонхны цаана хэн нэгэн хүн нүүрээ наан зогсож байна гэсэн сэтгэлээс салж чадахгүй байлаа. Тэнд цэцэгтээ бөхийсөн, голт борын бутнаас өөр юу ч байх ёсгүй гэдгийг мэдэж буй ч түгшүүр төрсөн нь арилахгүй ажээ. Дахиад л нүцгэн хөлийн чимээ гарч, хүйтэн устай сияан аяга өгсөн авч, Аквиле цонхноос харцаа салгаж үл чадна. Тэгэхэд Кяршис санаа зовж, айсан байртайгаар усаа цалгиулсаар цонх руу эргэв. Тэгснээ түүний харцыг өөрийнхөөрөө ойлгон малийтлаа инээв.

	— Аа, зөв шүү! Нар хаагаад байгаа юм, байшингийн ханыг ялзруулж буйгаас өөр юм алга. Намар тайрч авъя, сайн түлээ болно гэв.

	— Түлээ? гэж Аквиле юу ч бодолгүй давтав.

	— Тийм ээ, тийм. Энэ бутыг намар би болгоод өгнө өө. Май, уу худгаас авсан хүйтэн ус. Хүүхдийг маань ундаал.

	«Уу! Эмэгтэй минь, би чамайг ундаалахаар ирлээ» Аквиле гараа сунган, нөхрөө харалгүй сияантайг

	авав.

	— Чи исгэсэн байцаа идэж болохгүй.

	— Чи юу ойлгох вэ дээ... 

	Аквиле бас л харалгүй сияангаа шалан дээр тавиад эргэв. Гэлээ ч дан дотуур хувцастай, орооцолдсон тав үстэй, эв хавгүй цээжиндээ улаан шаргал үстэй тэр, орны хажууд хэрхэн зогсож буйг үзсээр байв. Долоо хоног хусаагүй сахал нь борооны дараа соёолсон ногоо шиг. Нүдээ чанга анин хэвтэвч, Аквиле түүнийг үзсээр байв. Сахал нь торхон доторх савангийн хөөс адил хөөн бамбайж, цээж рүү нь орон, битүүгээр гялалзах, нүд, хамрыг нь тойрон буржийна.

	«Уу! Эмэгтэй минь би чамайг ундаалахаар ирлээ...» 

	Аквиле булцруут алимын модон таягийг нь эс үзэвч, тэрхүү таяг хэчнээн догшноор газар цохилохыг нь сонсоно.

	Тэр явав. «Өнөөдөр арвай суулгана» гэсэн үгийг баяртай гэхийн оронд сонслоо. Тийн ногоорсон байх тариан талбайг санагдуулсан тариачны энэхүү ажил төрөл нь шөнийн сүүдэр, хий үзэгдлийг сарниах шиг болов. Гэвч эдлэн газраас олзлогдогчийг аван түүний хүрч ирэхэд Аквилед ахиад л айдас, зовуурь бий боллоо. Эрчүүд гал тогооны өрөөнд хөлхөлдөн, сав суулга хангинаж, хоолны шүүгээний хаалга хяхтнан байвч, өглөө дулаан орон дотроо хөрвөн байхад төрсөн тэрхүү амтлаг сайхан сэтгэл үгүй болжээ. Аквилед түүний өөдөөс (Иваны сууж байгаа газар) харж суун дөрвөлжин эрүүнүүд нь хоол хайхрамжгүй зажлан, ширээн доогуур жийсэн, малын баас болон шарласан хөл нь эгээ л хамуутай хоёр торой мэт хуруугаараа бие биеэ маажин буйг үзэж байгаа юм шиг санагдан дургүй нь хүрнэ.

	«Эмэгтэй чи худалдсанаасаа их үнээр авсан юм биш биз?»

	Аквиле гараараа чихээ тагласан боловч энэ гайт дуун дотор нь хаа нэгтээ шингэжээ. 

	«Бос! Бос!» 

	Орноос хөлөө буулгав. Амбаарын хажууд хөллөсөн морь тургина. «Иван нааш ир!» гэж Кяршис хашхирлаа. «Эзэн, очлоо, очлоо», Иваныг өөрийн хүн гэж үзэхгүй хуцсаар байгаа нохойгоор үдүүлэн тэрэг түжигнэсээр хашаанаас гарч явлаа.

	 

	 

	— II —

	Аквиле гэр орныхоо ажлыг дуусаад эрчүүдэд үдийн хоол аваачлаа. Хатуухан эзэд тосгоноос аль болох хол гаргасан Лауксодисын бага газартай тариачдын адилаар Нямунисын газар замын цаана хол байлаа. Явна гэхээс толгойтой үс босно. Тэгээд бүр Нямунисийн газар хүртэл шүү! Юлитег явуулж болох ч, зоригтой бараг эрээгүй гэж болох авч, хашаанаас гадагш ганц алхам ч хийхээсээ айна.

	Аквиле нөхөртэйгөө дахиад маргаагүй ч, түүнийг хошууны ахлагчтай хийсэн зүйлийг нь хэзээ ч өршөөхгүйгээ ойлгосон билээ. Ичсэндээ нүүрээ хийх газар үл олно. Үхсэн хүний хувцсыг тайлж аван эргүүлж оёод өмссөн юм шиг санагдана. «Аквиле сайн байна уу. Эр нөхөртөө хоол авч явна уу?», «Кяршене үдийн хоол болчих оо юу? Пелегээ пологтуулчхав аа» Замд дайралдагсад элдэв хорон ёж үг хэлж, найрсгаар ярих мэт боловч, цааш эргээд л дооглонгуй инээлдэж, хов жив болон байгаа гэсэн бодол яагаад ч юм үл арилна. Үүнээс болон чих нь халуу оргиж, Нямунисийн газар дээр гишгэхэд хөл нь түлэгдэх ажээ. Ийн эргэн тойрноо айсан байдлаар харан, нарийн зөргөөр явах түүнийг хөх тарианы долгиотсон түрүү ч, хошоонгорын шүүслэг бут ч харцыг нь үл хөгжөөнө. Тэгсээр бүх л замыг эзэлсэн тэргэн дээр очиж баярлан, тэвэр хошоонгор дээр (хул морины үдийн хоол) сууж эрчүүдийг хүлээв. Цаадуул нь түүний ирснийг харчхаад тэргээгээс ирж явна. Хул моринд хөллөсөн харимхай самнууртай зэрэгцэж Иван хурдан алхана. Кяршис цээжиндээ сагс дүүжлээд хоёр гараараа түүнээсээ үр аван, эгээ л газрыг загалмайн тугаар халхлах адилаар, өргөн далайлтаар цацна. Хажууд нь үр цацахаас нэг зурвас зайд Путримасын Юозапелис хэсэг сүрэл сугавчлан, сүүлчийн үр хаана унаж буйг тэмдэглэн алхана. Иван морио хөллөгөөнөөс гаргаж тэрэгнийхээ араас уяж байх зуур Кяршис зам хүртэл үр цацав. Аквиле ваараасаа алаг луувангийн шөлийг жижиг пял тавагт хийн, хүн бүрд өгөн талх зүсэж тавилаа. Эрчүүд тавагтайгаа хоослоход хуучин алчуурт боосон өөхтэй ваар, хөшиглөсөн сонгинотой цөцгий гаргаж ирлээ.

	Мухар Гартын хүүхэд, хэрчим өөх аваад, Кяршис хагалсан талбайг эхлэн борнойдохдоо дайралдаад, ангаахай нь гартал эвдэхгүй гэж ороонго хатган тэмдэглэсэн хавтгалжийн үүр лүү гүйв.

	Аквиле, ард нь хошоонгор хазлан байх хул морио харалгүй тэргэн дээр сууна. Кяршис тэрэгний эсрэг талд сууна. Иван тэрэгний арал дээр хоргоджээ. Хоёр долоо хоногийн өмнө Кяршис олзлогдогчдыг Краштупенайгаас авчрахад, арайхийн, хөл дээрээ тогтож байсан. Харласан арьстай араг яс л гэсэн үг. Гэвч гайхмаар хурдан тэнхрэв. Кяршис дохио мэдэх хэдэн орос үгээрээ «Иван ид. Иван талх, өөх. Иван гутлаа тайл. Гутал хүнд...» гэж сургана. Иван өгсөн бүгдийг уриалгахан идэвч, савхин гутлаа, илүү хөнгөн, эвтэй шаахайгаар солихыг үл хүснэ.

	— Энэ брезент түрүүт хамаг хүчийг нь бараад байхад польшийн тайж нар дээлээсээ салж чаддаггүй шиг л зууралдах юм гэж Кяршис өөх хазан алаг луувангийн шөл, сонгино хоёрыг ээлжлэн идэх зуураа хэлэв.

	— Түүнээс биш, сайн орос. Нэг хоёр долоо хоноход мах суугаад ямар ч тэрэг хөллөсөн зүтгээд байна гээд, олзлогдогч руу хандан,

	— Иван ид. Өөх, талх, идэх хэрэгтэй, ажиллах хэрэгтэй гэж нэмэн хэллээ.

	Кяршисийн өгсөн өөхтэй талхны буланг олзлогдогч авав. Машинаар үсийг нь авсан бөөрөнхий толгойгоо дохин инээж, биеэ барингуйгаар талархлаа илэрхийлэв. Царай нь, өргөн шанааг нь харуулсан орог саарал сахал, хавчиг дух, бүлтгэр хүрэн нүд, зузаан уруул, сартгар хамартай хэдийгээр ясархуу ч мөн л тийм дугариг ажээ. 

	Аквиле түүнийг харах бүрийдээ нисэгчийг санана. Аквиле Иваныг зоригжуулангуй инээмсэглэв.

	— И-эх, эд чинь бас хүүхэмсүү юм аа гэж үүнийг ажигласан Кяршис тоглоом хийлээ.

	— Жюгасынд байгаа Василь, Гаудримисын бэлэвсэн гэргийг эргүүлдэн салбаганаж байна. Тэр авгай ч аяа гялалзаж байна... ийм хүмүүст билэнч, хараал зүхэгчид таашаагддаг. Тэдний хэлдэг хоёр үгний нэг нь нөгөөдхийн тухай байдаг. Тэгээд төрүүлсэн эхээ ч ямар нэгэн завхай эм шиг ор луу чирнэ.

	— Битгий ай, намайг чирэхгүй гэж Аквиле сөрөв.

	— Яалаа гэж, би тэгж бодсондоо... 

	Кяршис ичингүйрч нүдээ буруулан, үг дуугүй, аман дахиа зажилна. Бодлогошрон алмайрч байснаа харц нь дөнгөж саяхан арвай суулгасан тэр газраа очин, царай нь мөрөөдөнгүй инээмсэглэлээр малилзав.

	— Сайн талбай шүү! Бордсон. Самнаж байхад өнгөрсөн жилийн өтөг гарч байна. Арвай ч чиний царай шиг сайхан гарна даа.

	— Өнгөрсөн жилийн өтөг... гээд Аквиле харууслаа арайхийн дарж, — Баярлах юм ч мөн дөө! гэв.

	Кяршис тун ч гайхав.

	— Баярлах юм ч мөн дөө! гэж Аквиле шаргуу давтан энэ талбайг өөрөө бордсон гэх үү? хэмээлээ.

	— И-эх, хэн ч тэгж яриагүй байна... гэж Кяршис арайхийн аман дахиа залгиж, — Яах вэ дээ, яах ч арга алга, буянаа нэмэг. Хүн үхэж хөндийрөхөд газар үлддэг. Энэ бол өнө эртний юм гэв.

	— Тийм ээ, гэж Аквиле шаралхав.

	Мэдээжээр түүний зөв, гэвч Аквиле үүний зарим хувийг нь зөвшиж чадахгүй ээ. Тийм ээ, тийм. Хүн үхэж хатдаг гэвч өөр хүн биш, чухам яагаад тэр байдаг билээ. Германчууд Нямунисынхныг биш, биднийг ч... тэгж болох байсан... гэж Аквиле улам улам ууртайгаар давтав.

	Кяршис айж, сандарчээ. Энэ чинь солиорчихоо юу?

	— Яалаа гэж тэгж...

	Хэрчим талх барьсан гар нь агаарт хий тогтов.

	— Хэнийг авахыг бурханд заан өгч болно гэж үү?

	— Хэрвээ чи Фрейдкийн хүүхдийг авсан бол... 

	— Би юу? гэж тэр, гаслант нүдээ бүлтийлгэн Аквиле руу харж, — Чи бодож байна уу, намайг зориудаар... айснаасаа?.. гэвэл

	— Юу ч бодоогүй байна. Яаж болох байсныг хэлэв.

	Кяршис идэж дуусаагүй өөхөө сав руу чулуудаад, тамхиныхаа үлдсэн хэсгийг дээр нь тавиад буруу харав. Алгаараа толгойгоо барин сууна. Салхинд найган буй хөх тариа шиг нуруу нь хөдөлнө. Хүндээр санаа алдана.

	— Аквиле, чи нэг л өөр байна... Аль эртнээс нэг л өөр болчихлоо... 

	Байдгаараа тонгойн хурдхан шиг бөөлжих гэсэн юм шиг гараараа гэдсээ базална. Үг биш, нэг бус өдөр сэтгэлдээ тээн яваа боловсроогүй хоол. 

	— Тэр алагдсан нь чамд харамсалтай байна уу?.. Тэгвэл юунд надтай суусан юм бэ?..

	Малын баас болсон хөлөөрөө яг зүрх рүү өшигчин байх мэт.

	— Суух хэрэггүй байсан нь тодорхой гээд хорсохдоо нүд нь харанхуйлав, гэвч Аквиле биеэ барин тоглоомоор өнгөрөөхийг хичээж, — Ашиг харсан юм байхгүй. Эцэггүй хүүхэдтэй хүүхэн хэвээр үлдэж болох л байсан. Гэхдээ тэгэх нь ч заавал үгүй юм биш. Би өөрөө хүсвэл Гедиминас намайг авах л байсан гэв.

	— Гедиминас аа?

	— Тийм ээ, тийм, загалмайлагч. Гэвч би айсан, надаас ахадсан хүн... Эм тахианд шонхор биш өдөө зумлуулсан эр тахиа л таарна. Тэгээд хүссэнтэйгээ суусан юм.

	Кяршис удаан дуугүй байв. Тэр няц цохигджээ, гэнэт дэлбэрсэн бөмбөг түүнийг газрын хөрстэй тэгшлэв. Гэвч авсанд орох болтол биднийг мэхлэн байдаг мөнхийн дагуул болсон найдал салхинд үлээгдсэн нүүрс шиг дахин дахин улалзана. Кяршис тонгойхоо болин, Аквиле руу эргээд өрөвдөлтэй инээмсэглэлээр

	— Хүүхэд гаргах гэж буйгаас чи ингэж байна. Хүүхэдтэй болохоороо бүх эмэгтэйчүүд юу хүсэж буйгаа мэдэхгүй болдог. Өнгөрнө өө... гэв.

	— Өнгөрөх нь тодорхой хэрэг... Зөвхөн исгэсэн байцаа идэх хэрэггүй гээд Аквиле хортой инээв. 

	Тэрэгнээс буун сав суулгыг сагс руу шидлээ. Сайн арвай ургах ч, түүгээр хийсэн талх нь хоолой давахгүй энэ нар гийсэн талбайгаас хурдан явах хэрэгтэй.

	Кяршис хөлөө алцайн тэрэгний хажууд зогсож, тос болсон уруулаа хөдөлгөн хойноос нь харна. Найтаав. Алгаараа хацраа удаан илж, гараа үзэн, нүцгэн хөлөө ширтэв. «И-эх, мэдээжээр би болхи бүдүүлэг амьтан гэдэг мэдээж байна...» гээд толгой өргөн түүний хойноос манантсан нүдээр хөөн харахад Аквиле муруй саруй замаар явж байв. «Үзэсгэлэнгүй, аргадаж таалахыг мэдэхгүй... Таашаагдахгүй байна. Магадгүй бурхны авралаар хүүхэд гарсны дараа, магадгүй...» гэж шивнэсээр тахилын ширээнээс зул авах мэтээр доош тонгойн их л бишрэлтэйгээр сагсаа авлаа. Хагалсан газарт хүрээд нүд нь сэргэн амилав. Тийн судсаараа газрын цус булгилахыг мэдэрмэгцээ олзлогдогч руу хөгжүүнээр

	— Эй, Иван тэргээ хөллө! Ажиллах хэрэгтэй гэлээ.

	Аквиле ч цочив. Энэ дуун түүнийг алгадаад авах шиг болж, гүйлээ. Банзлын нь хормой хөлийн нь нүцгэн булчинг зүснэ. Хэн нэгэн хүн хажуугаас хөл рүү нь ташуурдан байх мэт. Ажиллах хэрэгтэй... Үдэш үүдэн дээр суун тамхи ороон татна. «И-эх, бурхны авралаар арвайгаа тарилаа... Бурхан минь сайхан зун хайрлаж, намар нь ч битгий харам байгаарай. Хөх тариа ч боломжийн, улаан буудай ч шагшуургалж байна. Яалаа ч гэвч, бас нэг морь хэрэгтэй» гэнэ. Өмнө нь юу ч тавьсан идээд л үр тариа дүүрэн зоорь, мал, шинэ барих байшин, илүү гектарын тухай л ярина. Өдөр бүр л жилээс жилд л ингэж ярина... Саран дор нээлттэй цонхны дэргэд санаа алдан зогсох, хаалга хүртэл үдэх, уулзах энэ бүхэн өнгөрсөн хоромтой харьцуулахад юу бил ээ? Гар дээрээ тэврэн дэлхийг тойрох, энэ газар дээр диваажин бий болгох гэсэн амлалт хэн илүү таашаагдсаныг сонгон авч дуулан байсан гимназийн үеийн хүсэл. Ер нь энэ бүхэн байсан юм гэж үү? Хэзээ ч байгаагүй, болох ч үгүй. Амьдралд зөвхөн хул морьд (эсвэл буурал, хээр) хамт унтах ёстой эр нөхөр, тэдэнд хүүхэд төрүүлж өгөх («Бүстэй хүүхэд гарвал Пеликсас гэж, охин бол чиний нэр өгье») л байна. Тэдэнд хүү охид хэрэгтэй. Тэд бидэнд бэлэглэж байсан цэцэг нь хаана байна? Энэ цэцэгс хүүхдийн тоглоом. («Намар би энэ бутыг номхотгоно») Халгай бол өөр хэрэг. Хэрчээд халуун усаар зумлан гурилтай холивол гахайд салахын аргагүй хоол.

	Аквиле цочив. Хэн нэгэн хүн мөрөөр нь яван чимээгүйхэн дуудах шиг боллоо. Энэхүү баригдашгүй сарнисан дуун дээрээс, хаанаас ч юм сонстоход зогсоод харвал эргэн тойронд нь юу ч алга, хаврын ажил буцалсан тариан талбай, тэрэгний дугуйн хэмжээтэй нарийхан зам, шувуудын жиргэх дуун хангинуулсан хөх цонх - цагаан үүлэн хурсан тэнгэр л байв. Тэгэхэд нь Аквиле дахиад эргэж харалгүй өөрийгөө харлаа. Энэ алхаа, дуудсан дуун энд, дотор нь байв! Аадар усаар ханасан хар үүл шиг энэ бүхнээрээ өөрөө дүүрсэн ажээ. Гай зовлонг хүлээнэм. «Бүгдийг үнэн шударга хатуугаар гэсгээнэ! Гэсгээнэ! Иерусалим чамд гай зовол! Иерусалим чамд гай зовол!» «Тийм ээ, тийм, завь живж эхлэхэд эрэг рүү сэлэн гарч болно. Шатаж буй байшингийн цонхоор үсрэн гарч болно. Харин хувь тавилангаас хаашаа ч зугтахгүй. Түүнийг үхлийн адил хүн өөртөө авч явдаг» гэж биеийн нь эд эс бүхэн чичирнэ: аадар ирж буйг шувуу ингэж мэддэг. Тийн цаазлагдах ялтны адилаар урагшлах алхам бүр давж орох ёстой тэр шугам руу ойртуулж буйг мэдсээр урагш явлаа. «Сайн байна уу, Аквиле? Гэр лүүгээ явж байна уу?» «Кяршине сайн байна уу? Пелегийн чинь идсэний дараа бидэнд ам хөдөлгөх юм үлдэв үү?» 

	Замд дайралдагсад түүн рүү инээж, Аквиле ч хариу инээж байвч энэ бүхэн зүүдэн дунд болж байх шиг. Хүндэрч сульдсан биеийг зөөж ядран нугарахаа больсон хөлөө зүүд нойронд байгаа адилаар өргөн, сагсныхаа бариулаас барьсаар нойрон дундаа эргэж буй юм шиг замаасаа гаран жим дагаж явсаар өөр нэг зам руу орон хоёр талбайн зааг дээр очиж хүч алдан унатлаа явав. Хөндлөн гулдгүй явж, өөрийн гараар засаж янзлан, нүдээ бэлчээн, бас тармуурдаж тэгшилсэн танил талбай өмнө нь байв. Бусдад бол юу ч биш, гэвч өөрөө байхгүй бол, сарны гадарга шиг хоосон болох хөндлөн гулдгүй хагалсан энэ талбай дундуур нэг хүн явна. Тэр хос морио хааяа шавхуурдан, анжисны гар даран бүдэрсээр шан даган зүтгүүлнэ. Ард нь зоолсон үхэр хулганын сүүл шиг, шавар шороо болсон ташуур чирэгдэнэ.

	— Аав аа, бурхан танд туслаг... 

	Морьдын хэтрээ оосор суларч Аквилег ширтэн толгойгоо хаялж, зөөлөн чихээ хулмалзуулна. Тэд зөөлөн уруулаа хөдөлгөн, ялимгүй гайхширсан ухаалаг нүдээрээ инээмсэглэн Аквилетэй мэндлэх ажээ.

	Нүд нь эрээлжлэв. Тийн хагалсан газарт шигдэн өөр лүү нь ирж яваа эцгээ, морьдыг эгээ л цантсан шилний цаанаас үзэж байгаа юм шиг харагдана.

	— Өө, Аквиле юу?

	— Сайн байна уу, аав аа, газраа хагалж байна уу?

	— Өөр юу хийх вэ дээ? Юргис даанч бага, олзлогдогсод ийм ажлын дөр мэдэхгүй юм. Танай Иван ямар байна?

	— Овоо л юм.

	— Гэлээ ч ялгаагүй. Манай газар тэдэнд чинь хойд эх шиг хүйтэн, тэд хэзээ ч дурлахгүй. Хагалаагүй газрыг хавар хагална гэдэг чинь нарийн ажил... Эвэршсэн хумсаараа тамхины хайрцгаа тогшин, тамхиа эв хавгүй ороон Аквилетэй зэрэгцэн хоёр талбайн зааг дээр сууж, хайртай охиноо духаараа харан, нэг ч үггүйгээр бүхнийг ойлгов. Нулимс нь хатаж, уруул нь инээж байвч эцэг нь бүхнийг үзэн байлаа. Хм-хм гэж дугаран тамхины утаагаа хажуу тийш нь үлээж, — Нүдний хүссэн бүхэн хүнд олддоггүй. Энэ чинь бурхны л мэдэх хэрэг. Хэрвээ олдлоо ч гэсэн түүндээ баярлахгүй удаа бас байдаг. Хөршийн морь харахад илүү сайн ч унаад үзэхэд... гэвэл

	— Тийм ээ, гэж Аквиле шивнэв. Хүүхэд ахуйд ээжийнхээ гомдооход мөрөнд нь наалдаж ханатлаа уйлдаг шигээр уйлмаар санагдана. Гэвч өөрийн нь уй зовлон, түүний хувь дутсан заяатай харьцуулахад тун ч өчүүхэн санагдаж, ичгүүр төрөв. Тэгээд, — Ааваа би гомдол мэдүүлээгүй байна. Би сайн байна, зөвхөн дасах л хэрэгтэй юм. Аав аа, би тун сайн байгаа гэв.

	Эцэг нь итгэмжгүйгээр толгой сэгсрэв. Тэгэхэд нь Аквиле тэсэлгүй уйлчихлаа.

	— Аав аа, би айж байна. Тун муухай зүүд зүүдэллээ. Ямар нэг л юм болно доо. Урьд нь хэзээ ч ийм юм надад болж байгаагүй, дайны яг өмнөхийг эс тооцвол. Аав аа, би айж байна гээд цээжинд нь наалдлаа.

	— Юу гэнэ ээ, охин минь? Юу гэнэ ээ? гээд цээж нь хүндээр оволзон, төрөлх гэр нь үнэртэж, газрын хөлсөөр давслагдан, эвэршиж хатуурсан алга мөрийг нь эмээнгүй илж, — Хүнд заримдаа тийм явдал тохиолддог. Өөрийнхөө тухай их бодсоноос л тэгдэг юм. Өөрийгөө бурханд даатгаж мөргө, тэгвэл сэтгэл амарна.

	— Дахиад мөргөж чадахгүй, аав аа. Сэтгэлээс гараагүй хоосон үнэнд би итгэдэггүй.

	— Зүгээр бурхан ойлгоно, охин минь.

	Дуу нь нам бүдэг ч гэсэн одоо чихэнд нь улаан өндөгний баярын үеийн хонх шиг хангинана. Сүмийн нүгэл ханхалсан сэрүүн түүнийг уусган авч, бишгүүрийн хүчтэй дуун дор нүглээ наманчлан, бурхны ариун биеийг өөртөө хүлээн, мөлхөнө. Бүх хүн дахиад л ахан дүүс болж, дээд туйлд гарсны хуурмаг онгодоор ядаж ганц минутад ч өөрийгөө аз жаргалтай байна хэмээн бодог гэж үл үзэгдэх далавчаар хөөргөн яваа ажээ. Аквиле эцгийнхээ гарыг авч уруулдаа хүргэв... Оройн хоолны дараа Кяршис Иваныг эдлэн газарт хүргээд тамхиа ороон довжоон дээр суухад нь Аквиле,

	— Маргааш сайн өдөр гэж хэллээ.

	— Тийм, хул морь амраг.

	— Үгүй би сүмд очно.

	Өөрөө л тэргэнд орох гэж буй юм шигээр Кяршис санаа алдав.

	— Нэг дэхийн хар өглөөгүүр морь маань дахиад л талбайд гарна. Морио... хэрэгтэй юм сан.

	— Хавьд сүмд очиж нүглээ наманчилсангүй гэж олон тайлбар сонсохгүйг бодон тас зөрлөө.

	— Нүглээ наманчлах бол наманчлахаас л өөр яах вэ. Тийм л болж.

	— Санаа зовох хэрэггүй. Явган явчихна.

	Кяршис гайхан эргэж харав. Юу хэмээн хэлэх нь вэ гээд хүлээсэн чинь Аквиле гал тогооны өрөөндөө очиж сав суулгаа хангинуулна. Эгээ л мөрөөрөө тэрэг өргөж буй юм шиг хүндээр босов. Тэгээд унжсан өмдөө засаад дотогшоо оров.

	— Морь хөллөнө! гэж хамар дороо гүвтнэлээ.

	 

	 

	— III —

	Тэр дороо, ганцаарыг нь сүм рүү явуулсандаа харамсав.

	Хашааныхаа гадна гаран, тосгоны зүг шороон замаар давхих тэргээ харж, сэтгэл нь эвгүй болж байх суух газраа олж ядна.

	Хашаагаа тойрон, малаа үзэв. Дараа нь тарианыхаа газарт очиж, хуваасан талбай бүрээ тус тусад нь үзэвч соёолсон буудай ч, шүүслэг ногоорсон өвөлжих буудай ч, сэтгэлийн нь үл ойлгогдох түгшүүрийг арилгаж чадсангүй. «И-эх, зулраад давхичихгүй шүү дээ. Германчууд тийм морь эдэлдэггүй, хул морь маань номхон» гэж өөртөө үглэнэ.

	Чингээд намрын тухай, одоо олонтоо боддогоороо хураагаагүй байгаа ч авах тариагаа хэмжин бодов. Бодол нь тийн удаан хүлээсэн дайн дуусах өдөрт хүрлээ. Тэгээд дарагдсан ногоо босох шиг эгцрэн босож нарны гэрэл ч хүртэл нэмэгдэв. Тэгэхэд болно, хүн шиг аж төрж эхэлнэ... Зөвхөн гар хумхин хүлээж болохгүй. Өөдөө харан хэвтээд л байх юм бол бурхан ч, буг ч чамд бэлэн юм авчирч өгөхгүй.

	Нямунисийн муу гүүг бодов. Буурлаас нь бүүр муу тэнхээгүй ч, хул морьтой хоршвол ажилд зүтгээд байх сан билээ. Пятрас Кучкайлис тэр гүүг авчихсан даа. Үнээг нь ч авсан. Тахиаг нь ч бас л барьж авсан. Хэрвээ ахлагчид торой өгөөгүй бол тарианы газрыг нь ч хамаад авчих байсан... Кучкайлис гүүг эцээн унагаж, махаар нь гахай тэжээж, арьсыг нь германчуудад өгсөн. Хүмүүс ч нүд улаан, мөнгө цагаан л байцгаах юм. Кучкайлис бас алуурч.

	Энэ бодол нь өөр бодолд хүргэв. И-эх, атар газар хагалах юм сан, гэвч ганц морь хөллөсөн анжсаар хэзээ дуусгах вэ? Нямунисийн талбайд уржнангийн хагас гектар хэртэй хошоонгор байна. Үндэс нь орооцолдон уд шиг болж, том анжисгүйгээр хавьтах аргагүй болсон. Яалаа ч гэсэн хоёр дахь морь л хэрэгтэй. Миколас Жюгасын зааг дээр буй шуудуу ч бас л хэрэгтэй. Шимтэй газар ч гэсэн юуны ашиг байна. Гурван эрдэнийн дүйцийн баяр хүртэл зарим газар устай байдаг болохоор Иван маань Иван шиг байдаг бол малт гээд гарт нь хүрз атгуулах сан. Германчууд тэднийг лагерьд туйлдааж гүйцэж, харахаас айдас хүрнэ. За яах вэ ямар ч байлаа гэсэн ажилчин. Өнөөдөр л гадас хатган шуудуугаа хэмжье, ухаж л байг. Том халбагаар ч гэсэн малтаж байвал ухарч буй юм биш, урагшилж байгаа юм болоо.

	Бурхны хишиг өдрийг юу ч бүтээлгүй өнгөрөөхгүй болсноос баярлана. Сувгийн шав тавьж, бас нэг морь олох талаар ярьж, хугацаа гарвал гэртээ өөр аар саархан юм хийнэ.

	Лаурукасыг харж бай гэж Юлитэд хэлж, өөрөө Жюгасынх руу алхав. Лаурукас  жижигхэн гараа сунган хойноос нь гүйж «Би ч, явъя, би ч...» гэхэд Юлите хойноос нь гүйн очиж, эхэр татан уйлсаар байвч тэвэрч авахад Кяршист эвгүй санагдаж «Тэврээд явахад хүнд ч юмгүй. Гэвч эцэгтэйгээ... тийм ээ, түүнтэйгээ даанч адилхан... И-эх Аквиле хэрвээ над хүү гаргаж өгдөг сөн бол» гэж бодон шармагийн шар өндөг бүрхсэн улаан буудайн талбайг бахархан харж, — Тэгвэл бид хоёр үргэлж хамт явах сан. Эр чадалтай хоёр Кяршис байна. И-эх, тэгвэл ч... 

	... Аквиле ч номхрох сон. Нөгөөх нь сэтгэлийг нь үймүүлэхгүй. Гинж нь нохойг уядаг шиг хүүхэд, эмийг эрд уяж байдаг... 

	— И-эх, үхэгсэд нь амьдадаа амьдрах амар заяа үзүүлдэггүй энэ цаг, бурхан минь хурдхан шиг дуусаасай... 

	... Хэрвээ тэр амьд бол яах вэ?» гэж бодов.

	Гэвч тэр бодлоо цус сорогч хорхойг хүзүүн дээрээсээ хаяхын адилаар хөөв.

	Өвдөг нь чичирч, нядлахаар барьж буй хонь хашаа мөргөн байдаг шигээр зүрх нь хавиргаа цохино. Арайхийн тайвшрав. Дэмий, шал дэмий юм бодож айв. И-эх, энэ дайн хүний учир явдлыг ингэтлээ алдагдуулснаас үхэгсэд булшнаасаа өндөлзөн байна... 

	Микалос Жюгасын хашаагаар ороход зочдын өрөөнд орох шиг санагдав. Хашаан дотор шүүрдсэн мэтээр унасан навч нэг ч үгүй. Ногоо нь торго шиг гялалзана, ханандаа түлээ, мөчир байшин бариад үлдсэн хуучин банз, дүнзийг нямбай хураажээ. Аж ахуйн хашаагаа суудаг байшингаасаа банзан хороогоор зааглажээ.

	Суудаг байшин, халуун усны байрныхаа хооронд шахсан, ногооны газраа ч бас л хашаагаар тусгаарлажээ. Халуун усны байрны дэргэд цөөрөм тогтоож, сэрүүцэхээр орж болох аж. Цөөрмийг цагаан хус хүрээлжээ. Микалос Жюгасаас нямбай нягт байдлыг сурч болох ажээ.

	Ногооны талбайд төмс соёолон, цэцгийн хар ногоон эгнээ харагдана. Халуун усны байрны хажууд хэсэгхэн газарт тамхи тарьжээ. Мухар Гартаас өөр хэн ч тамхи тарьдаггүй байсан, тэгээд авгай нар гэрийн тамхины үнэр авангуутаа Мухар Гартыг хөөдөг байсан. Яая гэхэв одоо өөр цаг болж. Тамхи авахын тулд германы цэргүүдэд тос, өөх, өндөг өгөх хэрэгтэй. Тэр нь аятайхан үнэртдэг ч гэрийн тамхинд л холихоос өөр хэрэг болдоггүй. Мэдээж хэрэг, үнэртэй ус цацсан интоорын навч... 

	Кяршис хашаа руу цээжээрээ тонгойж ханиан

	— Хөрш тамхиа усалж байна уу? гэв.

	Жюгас эргэж харлаа. Гартаа хуучин, төмөр цутгуур барьжээ. Сахлаа юу ч үгүй хуссанаас танигдахын аргагүй болж. Уруул нь нэн хачин зузаан, хамар нь унжина.

	— А Пеликсас уу! Тийм ээ, дүү минь усалж байна. Овоо л болж, гэвч ус илүүдэх юм биш.

	— Ер нь дандаа л цэлмэг өдөр, нар болчихлоо. Үүл гарч, жаахан ч гэсэн юм орвол зүгээр санж.

	— Орно оо. Эм тахиа залхуутай явж байна. Бороо орно гэсэн үг. Юуг нь хар аа вэ? А... тийм сахлаа хусчихсан. Гэхдээ ихэмсэг зангаас биш, зүгээр л хуучин байдалдаа уярч гүйцлээ.

	— Тэгдэг юм аа. Тэгдэг юм, хөрш минь

	— Ам мурийчихсан юм шиг бид хоёр юунд хашааны цаана наанаас хашхиралдана билээ. (Жюгас гоожуураа газарт тавиад гараа өмдөндөө арчив) Улаан өндөгний баярын үеэс хадгалсан исгэлэн юм байна. Гэрт оръё.

	Кяршис шар айраг уух дур нэг ихгүй байв. Шуудуугаа өнөөдөр цэвэрлэх хэрэгтэй, бас... Миколасын шар айраг мэдээж хэрэг, гурван аяга уугаад л тэгэхдээ үлдээлгүй нямбай уувал чөтгөртэй ч үнсэлцэхээр мөлхөх болно. Гэвч ирсэн хэргээ, шар айраг уун яривал илүү тохиромжтой.

	Маруся худгийн дэргэд хөлөө угаана. Шантгар хамартай, шаргал үстэй бөгөөд хөх нь даашинзаа зад татчих гэж буй юм шиг аж. Өнгөрсөн намраас Жюгасынд ажиллаж байна. Рейхийн хөдөлмөрийн албаныхан дайнд сүйдсэн районуудаас бүтэн вагон эмэгтэйчүүдийг Краштупенайд авчирсан. Кучкайлис яагаад ч юм Жюгасд тал засан Марусяг авч өгчээ.

	— Гэрийн ажилд тус нэмэртэй юм даа гэж Кяршисийг хэлэхэд,

	— Хэчнээн тустай гээч. Эмэгтэй хүнгүй айл гэгч, пийшингүй гэр гэсэн үг.

	— И-эх, яг тийм дээ!

	Бүтэн хагас жилийн өмнө Аквиле Пеликсасыг нөхрөө болно гэж бодолгүй, хүүхдээ хөхүүлж байсан тэр сандал дээр суув. Шар айраг хөөсрөн шуугивч хуучин цагийнх шигээ толгойд үл гарна.

	Хоёул яльгүй халамцав.

	— Хөрш минь би ийм л хэргээр ирлээ... Нэг морио өгөхгүй юу? Хариуг нь өгнө. Хэдийгээр танайд хоёр морь бий ч, гурав дахийн хэрэг ч болдог. Тэгэхэд хулыгаа өгье.

	Миколас Жюгас удаан гуйлгалгүй зөвшөөрөв. Хөршдөө тус болж буйдаа хангалуун ч байх шиг санагдлаа.

	— Манай хоёр ч нэг моринд ахадсан, хоёрт багадсан аж ахуйтай юм даа гээд, уу гэж Кяршисийг түлхэн, — Үнэндээ гэхэд бүхнийг хаяад, толгойгоо бүтээгээд хэвтмээр санагдах юм. Одоогийн чам шиг л шогшоод л байлаа, шогшоод л байлаа. Тэгээд хэрэг нь юу байна? Эхнэр алга, хүүхдүүдээс ганц Гедиминас үлдэв. Энэ маань гэвч... Гэгээн амьдралтай байгаасай гээд сургаж зүтгэсэн минь эргээд хог шороотой зууралдав. Мэлхийний зулзага чинь тосгондоо буцаж ирнэ гэж шийдэж. Хүмүүс түүнийг ухаантай гэцгээж байна. Энд тосгонд тэдэнд зүтгээгүй байна гэх үү? Дүү минь, чи талхаараа германы могойг тэжээхгүй байна гэж үү? гэв.

	Кяршис зөвшин толгой дохив. Гэвч тариачид бид төр засгийг тогтоож, түлхэн унагаж байгаа биш нь тодорхой. Салхи сөрөн үлээж чадахгүй. Тахианд тариа асгаж өгөхөд, болжмор, хэрээнүүд ч цугладаг. Тариачид гэгч бүгдийг тэжээх ёстой улс.

	— Пеликсас аа, би саяхан болтол мөн ингэж боддог байсан. Бид сум худалддаггүй учраас гэм зэмгүй хүмүүсийг буудаж байгаа нь бидэнд хамаагүй. Хот дундуур яс арьс болсон олзлогдогчдыг хөөн явааг хараад ч бид буу барин дагаагүй, ирсэн олзлогдогсодтой хамт суун хоол идэж байна гэсэн цагаатгах үг байдаг. Гэвч Нямунисийнхныг алж, тэр охины нь араатнууд шиг... цусыг ойрхноос үзэхлээр... Үгүй ээ Пеликсас аа! Хуурмаг зан гаргаад яах юм! Хэрвээ бид тохиролцон ширхэг тариа, хэрчим өөх ч өгөхгүй бол, тэдний хүч хэдхэн өдөрт л задран унана. Тариачид засаг төрийг тогтоодоггүй гэдэг зөв яриа, харин тариачид тэднийг тэжээж байна. Пеликсас чи битгий ингэж ярь, тариачид гэдэг чинь их хүч. Бүх газар тэдэнд бус тариачдад байгаа учир хүчтэй юм. Харин эд нар маань хулчгар, сувдаг, эхлээд өөрийн ашиг хонжоо хардаг нь бас өөр хэрэг. Хүнийг алж буйг хараад дүү минь, тэд нэг гараараа нулимсаа арчиж, нөгөө гараараа, алуурчдад талхны булан атгуулж байна. Пеликсас минь бидний зовлон үүнд л байгаа юм.

	Кяршис юу ч хэлэлгүй шил аягаа барин сууна. Бүх хүн ингэж ярьж тохирвол мэдээж хэрэг сайн. Гэвч нөгөө талаас... сохор номин чи газрыг хэрхэн эргүүлэх вэ. Жюгас гэдэг чинь цовоо сэргэлэн хүн атлаа ийм энгийн юм ойлгохгүй байна. Сувдаг, ашиг хонжоо... Миний ногооны газар чулуу байгаа ч юм шиг гэвч ямар эзэн хүн бүхнээ үрэн таран хийчхээд Анзельмас Лукошюс шиг бадар барихаар явах бил ээ?

	— Энэ тухай бодож хэрэггүй, хөрш минь. Чи ч, би ч тэгэхгүй. Аль аль нь амьдрах дуртай байна.

	Миколас Жюгас хуруугаараа дээд уруулаа чимхлэн, Кяршисийн мөрөн дээгүүр алсыг гунигтай харна. Сахлаа хуссандаа дасаж ер чадахгүй аж. Өөр хүний л уруул гэсэн үг.

	— Пеликсас аа, хүн бүр л амьдрах хүсэлтэй байгаа учраас л хүмүүс үхэж сүйдэж байгаа юм. Өөрсдөө л дүүжлүүрийн гогцоог хүзүүндээ хийж байна. Чи бид  хоёр ч гэсэн хуруу хумсаа малтан, эд юмсынхаа төлөө амь тавьж байна. Газар маань аль болох том байгаасай гэх юм. Тэгээд дараа нь яах вэ? Хэрвээ германчууд энд үлдвэл Лауксодисд ганцхан Петр фон Дизе л суурьшихгүй дүү минь, биднийг газраас маань хөөж барлаг болгоно. Германы хамжлагыг энд тогтооно. Үүнд бид өөрсдөө л буруутай болно.

	Кяршис аягатайгаа ууж дуусгалгүй босов. Чадалтай эзэн хүн ийм юм ярьж болно гэж үү? Жюгас өнөөдөр тахил нь таараагүй бололтой.

	— Хөрш минь айх хэрэггүй, би тусыг мартахгүй гээд шар айргаар дайлсанд талархаад малгайгаа өмсөж, бушуухан босго давахын түүс болно. Уур нь буцална. Угаадсаа бусдын цонхны хажуугаар урсахаар асгадаг хүний бузар зан энэ дээ. Өөрөө л өвдөж байгаа бол өөрөө л шанал, түүнийгээ бусдад тохоох хэрэггүй. «Газраас маань хөөж, хамжлага тогтооно...» Өөрийгөө бүхнийг урьдаас мэдэгч гэж бодно уу? Юу болохыг хэн ч мэдэхгүй. Хэцүү өдөр хэзээ нэгэн цагт ирнэ. Хэрвээ  бүгд тэр өдрийг хүлээн хэрээ шиг гуаглан байх юм бол энэ газар дээр юу болохыг хэн мэдэх вэ.

	... И-эх, германчууд ч бүр галзуурч гүйцэв, энэ талаар ярих юм алга. Авах юмгүй нүгэлтнүүд. Гэвч нөгөө талаас... тэд ялгаж салгалгүй бүгдийг амандаа хийж байгаа биш ээ. Үргэлж л ийм байсан. Нугараагүй шилбэ шиг нэг нь хадуурт өртөхөд бусад нь, ялангуяа нугарч амжсан нь үлддэг. Хэрвээ толгойгоо тастуулахгүйг хүсвэл өндийх хэрэггүй. Амьдрал гэгч ийм л машин... 

	... Хүүхэд загалмайлж байхад цочмогдоод л Пятрас Кучкайлисыг уурлуулчихсан юм. Бас өөр юмгүй. Аквилегийн өмнө гайхуулах гэсэн, одоо эрүүл ухаанаар эргэцүүлэн үзвэл шал дэмий хэрэг байгаа юм. Өөртөө гай хураасан, бүр муугаар ч эргэж болох байсан... 

	... Ая эвээр л урагш ахина... 

	... Үгүй, бүх дэлхийд тусалж чадахгүй. Бидний дээр ганцхан л гар бий. Түүнд: Тэнгэр минь ээ, би энд босохыг хүсэж байна, тэнд хөршийг минь тавь. Үгүй бол намайг ал, харин түүнийг л амьд үлдээ... гэж хэлшгүй билээ.

	... Яаж ч тийчиллээ гэсэн ялгалгүй германчуудын дор... И-эх юу ч гэхэв, амьсгалах ч юм алга, гар ч хүлээстэй, гэлээ ч гэсэн сүүлээ шарвагануулж болно. Наад зах нь өөх байна. Дайны өмнө, и-эх улсад гахай өгөхөд хэчнээн хэцүү байлаа. Хэдэн жилийн өөх хуримтлагдан, амбаарын тавиур дүүрсэн. Түүнийг хэзээ идэж дуусгах билээ, хоёрхон ам чинь. Харахаас гол харлана. Муудаж эхэлсэн. Ийм сайхан юмыг саван болгоно гэхээс зүрх зогсох шиг болдог байлаа. Гэвч саван болгосонгүй. Гитлерийн нүгэлтнүүд ирж, сүүлчийн хэрчмийг нь хүртэл авлаа. Урьд нь тосгоныхныг дооглож

	 

	Тосгоны амьдрал гэгч юу болчхов:

	Тос өөх, тос өөх шүү, дандаа 

	Тосгоныхон уруу царайтай байна 

	Тос гээд л энэ саванг чихэх юм

	 

	гэсэн дуу зохиож ч байсан гэсэн Хот гэгч энэ цоорхой уут бүгдийг гударч долоолоо. Тэд яах вэ өөрсдөө идсэн. Бас баярлалаа ч гэж хэлсэн. Царайгаа ярвайлгалгүй үнэ төлцгөөсөн. Ноён Кяршис та бас ахиухныг авчраарай ч гэцгээсэн. Ийм л байгаа юм. Амьдрал гэгч ийм юм. Өчигдөр голоод нулимж байсан бол өнөөдөр түүнээ хараад шүлс залгина. Өнгөрсөн жил хөх тарианы сүрэл идэж байсан нь өнөөдөр өвснийхөө байшинд мал тэжээхээр арвай хураасан байдаг. Ийм л юмны учрыг олох гээд үз дээ... 

	Ийн алхам алхмаар, бодлоос, бодолд дамжин, сэтгэлийн зовуурь нь тавирна. Өвсний байшингаасаа хазаар олж, хутга авав. Нар харвал, мөргөлийн цаг өнгөрч, ажил хийхэд нүгэл хураахааргүй болжээ. Бургасаар жижигхэн гадас зорж, шуудууныхаа шав тавихаар явав. Жюгасын том шуудуу хүртэл зуугаад сажин байна. Хоёр тал руу нь мөн салаа шуудуу татах хэрэгтэй. Тэгэхэд Жюгасын, ус зайлуулах шуудуугаар ус зэргэлдээ рүүгээ урсан орж, тэндээ голд нийлнэ. Тийн шалбааг ус огт байгаагүй юм шиг болж жил бүрий хорин центнер тариа нэмэгдэнэ. Дайны өмнө бол ийм ажил хийлгэхэд гурван зуун лит төлөх хэрэгтэй байсан. Хагас гектар газар ийм үнэтэй байсан! Одоо бол Иван, хоол идсэний үнэнд л малтчихна.

	Ажлаа дуусгахад үд дунд хэдийн өнгөрсөн байлаа. Өлсгөлөнгөө дарж, тамхи нэрэхээр удын ёзоорт суув. Гэр лүүгээ зориуд яарахгүй байв. Аквиле сүмээс ирчхээд хүлээж ядаад хайж ирнэ. Тэгэхэд нь энэ хоёр эгнээ газрыг үзүүлж (Хөрс нь нойтон газрыг хатахлаар нь гадас шаана), «Эзэгтэй минь миний юу бодож олсныг хар даа» гэж хэлнэ. Тэгэхэд хүзүүнээс зүүгдэхгүй, тийм зан байхгүй, гэвч гайхах нь мадаггүй. Баярлаж ч магадгүй. Баярласнаа хэдий мэдэгдэхгүй ч, уух юм өгч байгаа адил Аквиле маань гаднаа харагддаггүй ч, дотроо халуун сэтгэлтэй хүн.

	Тамхи нь унтарч асаахаас залхуу хүрнэ. Бие нь хүндэрч зүүрмэглэн, толгой нь хажуу тийш унаж, бүх биеэ дагуулав. Тийн удын өтгөн бут руу наллаа. Сэрвэл нар уулын толгойд сууж байлаа. Хаана байгаагаа ч мэдэхгүй босов. Чихэнд нь нарийн бүрээний гайхам дуун хадна. Михайл Архангель улаан буудайн талбай дундуур бүрээ үлээн явж байсан тэр зүүдээ арилж амжаагүй байхад сэржээ. Бүрээний гунигт дуун, хэт доош тонгойсон нарнаас болон, нуруу нь хүйт оргив. Өдрийн өдийд л байдгийн адилаар шувууд гуниглуун жиргэж, тариан талбай нойр хүргэм үелзэж, орой болох тийшээ хандсан тэнгэр яльгүй бүүдийн байх авч, бүх л юм байдгаараа байвч, ямар нэгэн юм тиймгүй байлаа. Харь газрын эрэгт хаягдсан далайчны адилаар гайхаж, тэвдсэн Кяршис эргэн тойрноо харна. Ямар нэг юм дутагдан, аль нэгнээс зууралдан авах юм шиг санагдана. Тосгон нь юм уу, гэр нь үгүй болчих оо юу?! Түүнийг унтаж байх зуур үнэндээ ямар нэг юм алга болжээ, гэвч одоогоор юу вэ гэдгийг ойлгож чадахгүй байлаа.

	Тэгэхэд түүний түгшсэн гайхалд хариу болох мэтээр бүрээн дуу дахин хадав.

	Мина дээр орчих вий гэж айсан мэтээр цэргийн ногоон машин замаар алгуур явна.

	Кяршисийн зүрх оволзов. Машин зогсон түүнээс дүрэмт хувцастай хүн гарч ирэхэд амьсгал нь хаагдах дөхөв. Тэр хүн гараараа тэсэж ядан даллан ямар нэгэн юм хашхиран буйг сонсовч алхаагаа нэмж чадсангүй.

	«Адомас... Бурхан минь, Адомас... Энд түүнд юу хэрэг болоов? Яагаад энд ирээв? Бурхан минь, Адомас...»

	— Чөтгөр ав гэж, бүх талбайгаар явлаа. Хаашаа чи алга болчхов оо? Хурдан явъя! гэж холоос хашхирна.

	Кяршис арайхийн хоёр хөлөө газраас салгав. Хэрвээ газар, байшингийн дээвэр төмөр шиг бол, хөлс хэрхэн дусаж буйгаа сонсож болох байв.

	— И-эх,.. Хүргэн ах... Адомас, сайн байна уу? гэж хүний болсон уруулаа хөдөлгөв.

	— Яг дүрээрээ. Танив бололтой Краштупенай явъя! гэж Адомас шүд зуув. Тэр хувхай цайсан агаад, ямар нэгийг нуусан, баргар харц нь чичрүүдэс хүргэнэ.

	— Би юу! Гэгээн бурхан минь би тэнд юугаа гээгээ вэ?

	— Аквиле муу байна гээд Адомас машины хаалгаа онгойлгон Кяршисийг түлхэв.

	«И-эх, эзэн шиг машинаар жирийлгэж явна. Өдий хүртэл ингэж явж үзсэнгүй...» гэж Кяршис маадайх байсан боловч одоо торонд орсон араатан шиг сууж хиртэй хумсаараа хөлөө чимхэлнэ. Тэр удын дор хэвтэж, зүүдэлсээр байна уу? Нүд нь эрээлжилнэ. Хажуугаар жирэлзэх талбай, машиныг аймаар донсолгох зам цөм нийлэн толгой эргүүлж, бөөлжис цутгуулна. «Аквиле... Аквиле яагаа вэ? И-эх, бурхныг бодож, Аквиле яасныг хэлээч?» Гэвч тэр хамгийн аймшигтай зүйл болоогүй байвч, асуухтай зэрэг л тэр аюул болох юм шиг айн ам үл нээнэ. Адомасын сармигар чих, талийгаачийнх шиг үлбэгэр царай нь айдас төрүүлнэ. Галзуу юм шиг сэгсчих энэ төмөр авсан дотор тэд хэчнээн ч удаан давхив даа.

	Гэнэт Адомасын уруул хөдлөн, нулимав. Машины урд цонх руу нулимав.

	— Малууд! Гэртээ байгаа хүмүүсийг бариад ханахгүй, сүмээр ордог болжээ гэсэн хатуу үг нулималтын хойноос гарлаа. Чих нь одоо улайж, царай нь хилэгнэлээс зэвүүтэй ярвайжээ.

	— Сүмд ээ! гэж Кяршис шивнэв.

	— Тийм, тийм, тийм! Манай эелдэг германчууд, чөлөөлөгчид, хамгаалагчид маань гэж дүрсхийн хэсэг хараал тавиад цонх руу дахин нулимж хувхай цайсан хуруугаараа залуураа мушгин байх нь эгээ л боорцог хагалж байгаа юм шиг санагдана. Тэгээд, — Сталинградын дараа бүр галзуурч гүйцлээ. Оросууд Паулюсын армийг няц дарсанд бид буруутан юм шиг өөрсдийнхөнтэй нь хамт их Германы төлөө талийгаач болгуулахаар манай залуусыг өгөөд байх хэрэгтэй гэнэ. Бид юуны төлөө толгойгоороо дэнчин тавих ёстойг хэлээч? Үндэстний сор болсон сэхээтэн, манай хүмүүсийг лагерьд явуулж байгаагийн нь төлөө юу? Нэг өдөр генерал Кубилюнас тэнд оччихсон байхад гайхахгүй, түүний хоёр зөвлөгч нь одоо өргөст торон дотор сууж байгаа. Өөдгүй шаарнууд мэхэллээ, энэнээс муугаар яах вэ. Эрлэгт очмор, юунд дуугүй сууна?.. Өөр гараг дээр аж төрж байна уу?

	— Аквиле... Өглөө явуулсан юм... И-эх, бие сайтай эрүүл гэж зориглон хэлэв.

	Адомас туйлын жигшилтэйгээр хүргэн рүүгээ харав.

	— Байсан гэнэ шүү! Үүнээс тэнэг үг байх уу даа! Хэзээ нэгэн үед бид бас л хүмүүс байв. Үндэстэн байлаа, тусгаар тогтнолтой байлаа. За чамд юу ч ярих вэ... Чам шиг ийм юмс үүнийг огтоос сонирхохгүй гээд дуугүй болсноо, тайвнаар, — Гиммлерийн дээрэмчид сүмийг бүсэлснийг хараад хүмүүс буцан зугтжээ. Хүмүүс Аквилег дайрч, гэхдээ айх хэрэггүй, амьд гэж нэмж хэлэв.

	Үхлүүт шархадсан араатан шиг, Кяршисийн цээж хэржигнэн дуугарав. Адомас өөрийг нь машинд түлхэн оруулснаас хойш хуримтлагдсан бүх л сэтгэл: цөхрөл, айдас, алдсаны харуусал дэлбэрэн гарлаа. Тэр уйлж үл чадна, ер нь хэзээ уйлснаа ч үл санана. Эхийгээ өнгөрсний дараа хэдэн дусал нулимс унагасан ч бил үү дээ. Үл үзэгдэх гар хоолойг нь дотроос нь шахаж, уушгитай нь хамт гадагш гарган ирж, бие нь унаа өвчний үе шиг татваганана.

	— Битгий туулай зүрх гаргаад бай. Зүгээр ч өнгөрөөх юм бил үү... Өнгөрдөггүй юм аа гэхэд... нас байна, өөр эхнэр авна биз, тэгэхдээ нэгийг биш. Эрлэг ав гэж, эхнэр авахын хэрэг юу байна! Мал үржүүлбэл дээр, одоо үед хүн улаан мөнгөний үнэгүй болсон гэж Адомас хайр найргүй хэлэв.

	Хотод давхин ирэв. Байшин барилга, хүмүүс, үл дуусах гашуудлын цуваа болон хажуугаар нь өнгөрнө. Инээсэн царай ч харагдана, гэвч Кяршист үнэхээрийн биш санагдана, ийм цагт галзуурсан амьтад л инээж чадна. Дараа нь замын зөрлөг, хажуугаас түшсэн нөхрийн тохой шиг гудамжны огцом эргэлт. Тэрэг, унадаг дугуй, дуу дуулан ам ангайсан цэргээр дүүрэн цэргийн машин; яг л шинелийн товч шигээ хүйтэн, төмөр нүд, эвгүй хашхиралдах дуун энэ бүхэн өнгөрөв. Адомас залуураа мушгиж, машин хоёр цагаан баганын дундах чөлөөгөөр давхин хашаанд оров. Эргэн тойронд нь цэцэрлэг, эсрэг талд нь нэг бус удаа үзсэн ч гэсэн одоо, эгээ л өөр ертөнцөөс энд авчирсан мэт үл таних, шиллэсэн уудам сэхээвчтэй дан шар, модон байшин байна.

	— Ирлээ гэж Адомас хэлэв.

	Сэхээвчинд жижигхэн биетэй цайвар үстэй, эргэн тойрныхоо бүх юм шиг өнгөтэй, гэрэлтэй хөнгөхөн эмэгтэй зогсоно.

	— Миний эхнэр Милда. Танилцацгаа Милдяле, манай хайрт хүргэн гэж Адомас бувтнав.

	— Тун тааламжтай байна гэж хүүхдийнх шиг гараа сарвайн, цагаан үстэй жижиг биетэй эмэгтэй инээмсэглэв.

	— Сайн байна уу... гэж Кяршис түүний дулаахан, цагаан хуудас шиг гарыг нь өөрөө ч мэдэлгүй атгалаа. Энэ цагаан гар сүүлийн хэдэн цагийн дотор толгой дээр нь тулж ирсэн бүх хэргийн адилаар жинхэнэ биш, үл хүртэгдэм ажээ.

	— Робертос энд байсаар л байна уу? гэж Адомас асуув.

	— Мэдээж гэж тэр сэвшээ салхин мэт хөнгөхнөөр Кяршисийн тохойд хүрч

	— Ноён Кяршис, уруу царайлах хэрэггүй. Илүү аймшигтай золгүй явдал байдаг. Ноён Гинкус юугаар ч тусалж чадсангүй гэв.

	— Юугаар ч аа? гэж Кяршис гаслав.

	— Үнэхээр юугаар ч гээд зэмлэнгүй, хүлцэнгүй, гэвч өрөвдсөн байдлаар Кяршисийг харж, — Шахцалдааны үед хүүхэд нь үрэгджээ. Хэрвээ та шүтлэгтэй хүн бол, эхийн нь амьд үлдсэнд бурханд таларх гэвэл

	— Хүүхэд үрэгдсэн... Хүүхэд үрэгдсэн... үрэгдсэн... гэлээ.

	— Ноён Кяршис, тайвшир. Төрөөгүй хүний хойноос гашуудах хэрэггүй. Амьд мэнд явах ёстой насанд хүрэгсдийн хойноос хүмүүс нулимсаа зөндөө асгаруулж байна гэв. 

	Жижигхэн биетэй эмэгтэй Адомас руу эргэж энэ удаа зөвхөн түүнд хандан шаргуугаар 

	— Тийм ээ, амьд мэнд явах ёстой хүмүүс шүү! Та Аквилед хайртай биз дээ? Энэ л гол нь Доктор Гинкус түүнийг хөл дээр нь босгоно, та айх хэрэггүй. Тэнхэртэл нь манайд түүний зочлохыг зөвшөөрнө байх гэж бодож байна гэв.

	Адомас үл тэвчингээр инээх ч шиг, гаслах ч шиг болов.

	— Аквиле хаана байна? гэсэн өөрийн дуугаа Кяршис сонслоо.

	Хаалга чимээгүй онгойв. Түүний араас гялалзсан битүүлэг цагаан хоёр дахь, гурав дахь хаалга онгойв.

	Шал нь мөн л гялалзаж, түүнээс давирхайн шүүс ханхална. Өрөөнд цонхны дэргэд цагаан халаадтай, настайвтар туранхай хүн зогсоно. Хонхор жижигхэн нүдний нь дээр өтгөн хөмсөг, зэвхий царай дээр нь чанга зуусан уруул хоёр улаан зураас болон харагдана.

	— Робертас аа, бид ирлээ гэж Адомас нам дуугаар хэлэв.

	Тэр хүн толгой дохиж, Кяршис руу зориг оруулангуй инээв.

	— Дөнгөж сая унтлаа, гэвч орцгоо гэж хамраараа зөөлөн хэлэв.

	Бас нэг цагаан хаалга хий үзэгдэл шиг хөдлөв. Эмийн хурц үнэр ханхийнэ. Хананы хажууд ор байв.

	 

	 

	
 

	Тийн салхинд найган буй гоньдын цэцэглэсэн талбай шиг ганхсаар ойртож ирэхэд Кяршис энэ долгилох цагааны дундаас сүлжмэл хар үсийг үзлээ. Энэхүү үс эгээ л тайрсан мөчир цасан дээр хэвтэж буй юм шиг дэрэн дээр байна. Тэр, унжсан хамар, зэвэрсэн зэс зоос адилаар хүйт дааж амьсгаагаа хаасан цэлхийсэн нүдтэй танихгүй хүний цонхийсон царайг мэлрэн ширтэнэ. Аквилет хэзээ ч ийм цэвэр тунгалаг атлаа үл хүрэм аймаар байхыг нь үзээгүй ажээ. Хэзээ ч шүү. Тийн гэнэт өөрийнхөө хөлийг үзэв. Үгүй, нүдээр үзээгүй, зүгээр ямархуу байгааг сэтгэлдээ үзэв. Анхилам үнэрт шалан дээгүүр бүгдийг доромжлон гишгэчин буй малын баас, шороо болсон нүцгэн хөлөө сэтгэлдээ үзэв. Малын хашааны шивтэр, хөлс нэвт шингэсэн хувцсаа мэдрэн үнэртэв. Өвлийн үдэш шиг тунгалаг, хангинам үүрийн туяа шиг улайн ичингүйрсэн, цэвэрхэн, эмэгтэй хүн ялдам хүрэхийг мэдрэв.

	Өвдөг нь чичрэн сульдаж өөрийн үл давам, өчүүхэн өөдгүйн ачаанд дарагдан өвдөг сөгдөн унаж, Аквилегийн орны хөлд нүүрээ нааж

	— И-эх,.. и-эх... гэлээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	
1977 оны хэвлэлийн Хэвлэн нийтлэлийн мэдээлэл

	И. АВИЖЮС

	ПОТЕРЯННЫЙ КРОВ

	 

	 

	УЛСЫН ХЭВЛЭЛИЙН ГАЗАР 

	УЛААНБААТАР 1977

	 

	СХ (Лит)

	А—177

	 

	7-3

	118—76

	 

	Орос хэлнээс орчуулсан С. Лочин 

Заметки

		[←1]
	 Олзлогдогч байна (герм.)




	[←2]
	 Тонил




	[←3]
	 Ялалт мандтугай! (герм.)




	[←4]
	 Гараа өргө! (герм.)




	[←5]
	 ... Ноёд хатагтай нар аа, хашаан дотор очоорой... Ховорхон жүжиг... Үзсэндээ харамсахгүй... Хашаа руу хурдхан очоорой.,. (герм.)




	[←6]
	 Зогс (герм.)




	[←7]
	 Хайрт ээж ээ, өндөг, тос... (герм.)




	[←8]
	 Ноён Жакайтис аа, юуны учир биднийг ингэнэ вэ? (польш)
 




	[←9]
	 Ноён штурмфюрер маш сайн байна. Сууна уу? (герм.)




	[←10]
	 Өө үгүй (герм.)




	[←11]
	 1918 оны хоёрдугаар сарын 16-нд Литвийг «тусгаар тогтносон» улс гэж зарласан




	[←12]
	 Галлаад! (герм.)

